
МÆРГЪИТЫ КЪОСТА: 100 АЗЫ

(1922 – 2018 )

Адæймаджы зын, йæ мæлæт
Æмæ ноггуырды цъæхахст, –
Æз нæ тæрсын, уадз, æмбæлæнт
Риуыл топпы цæфау раст. 

МӔРГЪИТЫ КЪОСТАЙЫ ЦАРДЫ
 БОНТЫ САБЫР ДЗУРИНӔГТӔ
Мӕргъиты Иосифы фырт Къоста райгуырд Ирыстоны дудгӕ 

бонтӕй иуы – фӕсарӕйнаг хотыхтӕй ифтонг гуырдзы Ирыстоны 
хуссарварс цӕрӕг ӕнӕхотых армыдзаг ирон адӕмӕн 1920-ӕм 
азы геноцид куы арӕзтой, нӕлгоймаг ӕмӕ сылгоймаг, саби ӕмӕ 
зӕронд куынӕуал ӕвзӕрстой, уый хӕд фӕстӕ, Советон Хицауад 
куы фӕуӕлахиз, ӕмӕ та адӕм сӕ сыгъд хӕдзӕртты ног цард 
аразынмӕ куы ӕрӕвнӕлдтой, раст уӕд – 1922-ӕм азы сусӕны 
мӕйы 15-ӕм бон Знауыры районы Мимилойы комы Аунеуы хъӕуы. 
Ныртӕккӕ бирӕ ирон хъӕутау уый дӕр федзӕрӕг.

Хъуылаты Созырыхъо бӕргӕ цин кодта нӕ революцийы фӕуӕ-
лахизыл: «Лыгъд чи уыд, уыдон та сӕ бынӕтты ӕрцардысты, 
аразынц ног цард, сӕ фӕндаг – уӕрӕх, райдзаст». Фӕлӕ уый 
цӕстмӕ ӕппӕлд уыд. Мӕгуыр адӕм хурӕй хӕдон кодтой, зӕххӕй 
– дзабыр.

Скъолайы ахуыр кодта, афтӕмӕй йӕ райдыдта поэзи йӕхимӕ ӕлвасын, 1938-ӕм азы 16-аздзыдӕй областон газет «Коммунист»-ы 
ныммыхуыр кодта ӕмдзӕвгӕ «Уалдзæг». Уыцы хъуыддаг ӕвзонг 
лӕппуйыл куыннӕ басагътаид базыртӕ?! Ӕмдзӕвгӕтӕ фыста 
хъӕууон царды нывтыл, фӕллойыл, фыццаг уарзтыл...

1941-ӕм азы  Мæргъиты Къос- 
та Аунеуы астӕуккаг скъола каст 
куы фӕци ӕмӕ йӕм Сырх Ӕфса-
ды рӕнхъытӕм куы фæсидтысты, 
уӕд ын бирӕ ирон поэттау хӕсты 
быдыры удмарӕн бонтӕ ӕрмӕст 
царды      скъола нӕ уыдысты, фӕлӕ  
царды ӕгъатыр рӕстдзинад, стӕй 
литературӕ хуыздӕр банкъарыны                 
скъола дӕр. Уымӕн ӕвдисӕн – 
Нафи: «Мӕ фӕлтӕр литературӕмӕ ӕрцыд фронты фӕндӕгтӕй». Фыды-
бӕстӕ абоны онг дӕр цӕфтӕ ӕмӕ 

ностӕ кӕй у, адӕймаджы ӕгӕрон бирӕ сырх туг кӕй ныккалд, 
уый тыххӕй нӕ уыд салдатӕн йӕ бон ӕнцад-ӕнцойӕ бадын. Къос- 
тайы лирикон хъайтар уымӕн зӕгъы: «Ӕмӕ ӕз дӕр – фидыдады 
салдат – Ӕргомӕй ныр фыдхӕсты ныхмӕ дзурын» («Ӕз домын»). 
Сабырад кургӕ нӕ, домгӕ кӕны. Сабырад дӕр, хъыгагӕн, Сӕриба-
рау хъуамӕ исгӕ бакӕнай. Дӕ бон ӕй куы нӕма уа исын, уӕддӕр, 
Джыккайты Шамилы загъдау, «Нӕй сфӕлдыстадон хъуыдыйыл 
сахсӕн сӕвӕрӕн». Ӕмӕ йын Къоста зоны йӕ аргъ. Ӕфсадмӕ йӕ 
куы акодтой, уӕд хӕстон ахуырты фӕстӕ, 1942-ӕм азы цыппур-
сы мӕйӕ 1945-ӕм азы хӕсты фӕудмӕ архайдта тугкалӕн тохты. 
Советон Ӕфсадӕй йӕ демобилизаци скодтой 1946-ӕм азы кæрон. 
Поэзийы скъола дӕр ын уыдон уыдысты.

Хӕсты фӕстӕ ацыд Сталинирмӕ. Куыста Хуссар Ирыстоны ра-
диокомитеты редакторӕй. 1950-ӕм азӕй  1952-ӕм азы кӕфты мӕймӕ 
уыд журнал «Фидиуӕджы» литкусӕг, стӕй ацыд газет «Комму-
нист»-ы редакцимӕ хайады редакторæй ӕмӕ дзы бакуыста дыууӕ 
азы. 1955-ӕм азӕй та уыд радиокомитеты бӕрнон кусӕг, стӕй йӕ 
акодтой журнал «Фидиуӕджы» бӕрнон нымӕрдарӕй. Фӕлӕ та ам 
дӕр бирӕ нӕ аззад – 1957-ӕм азы райдианы ацыд газет «Советон 
Ирыстон»-мӕ тӕлмацгӕнӕгӕй. Уӕддӕр Къоста йӕ зӕрдӕ никуы 
сивта йӕ сӕйраг куыст – поэзийыл, кӕд ын-иу уымӕн рӕстӕг нал 
фаг кодта, уӕддӕр. Нӕ йын фаг кодта поэтикон фӕлтӕрддзинад 
дӕр. «Мӕ фӕлтӕрӕн ацы хъуыддаджы хӕрз чысыл ӕххуыс уыд 
хистӕрты ‘рдыгӕй, афтӕмӕй нӕ хъӕугӕ та тынг кодта хистӕрты 
амынды сӕр». 

1937-ӕм азы фӕстӕ нӕм нал баззад фӕлтӕрд хистӕртӕ. Ӕмӕ 
1957-ӕм азы ацыд Мӕскуымӕ ССР Цӕдисы Фысджыты цӕдисы 
дӕлбар М. Горькийы номыл Литературон институты Уӕлдӕр ли-
тературон курсытӕм. 1959-ӕм азы куы ӕрыздӕхт, уӕд кусынмӕ 
бацыд газет «Советон Ирыстон»-ы редакцимӕ культурӕйы хайады 
редакторæй ӕмӕ тӕлмацгӕнӕгӕй. 1961 – 1965-ӕм азты фӕсау- 
уонмӕ ахуыр кодта Мӕскуыйы Литературон институты. Уый йын 
бирӕ феххуыс йӕ поэтикӕ фӕхъӕздыгдӕр, фӕарфдӕр кӕнынӕн. 
Уыцы хъуыддаг бӕрӕгӕй фӕзынд йӕ уацмыстыл.

Мӕргъиты Къоста газеты бакуыста 1975-ӕм азмӕ, стӕй дӕс 
азы уыд Фысджыты цӕдисы Хуссар Ирыстоны хайады нымӕр-

дар. Дзӕвгар рӕстӕджы уыд Цӕдисы литературон консультант. 
Хорзӕхджынгонд ӕрцыд Фыдыбӕстæйы хӕсты II-аг къӕпхӕны                                                                       
(1985-ӕм аз), Республикӕ Хуссар Ирыстоны Кады (2002-ӕм аз) ӕмӕ 
Адӕмты хӕлардзинады ордентӕй, «Хъӕбатырдзинады тыххӕй» 
(1944-ӕм аз), «Варшавӕ ссӕрибар кӕныны тыххӕй» (1945- ӕм аз), 
«Германыл фӕуӕлахизы тыххӕй» (1945-ӕм аз), стӕй бирӕ ӕндӕр 
юбилейон майдантӕ ӕмӕ Кады гӕххӕттытӕй. Райста культурӕйы 
сгуыхт кусӕджы ном.

Фӕлӕ уӕддӕр  йӕ сӕйраг куыст уыдис поэзи. Уымӕйдӕр, 
Дзуццаты Хадзы-Мураты загъдау, «Хӕст нӕ адӕмӕн цы стыр 
зиантӕ ӕрхаста, цы стыр трагеди сыл ӕрцӕуын кодта, уый у Мӕр-
гъийы-фырты поэзийы бындур». Афтӕмӕй йын рухсмӕ рахӕссын 
бантыст фынддӕс поэтикон ӕмбырдгонды.

ХЪАЗИТЫ Мелитон,
«Ирон литературæйы истори»-йы 1-аг чиныгæй

    ЗÆХХÆЙ ЦÆУÆГ РУХС
     РОХ КУЫРÆЙТТÆ

Иу, дыууæ, æртæ, цыппар куыройы, 
Бандзыг ысты, – састбазыр бæлæттæ. 
Зæгъ, мæ риу мын уый цы сагъæс хойы
Æмæ мын æнцойдзинад нæ дæтты?

Ацы хæхты дард æвæндаг рæтты
Æз кæддæр мæ сабидуг æрвыстон.
Уадтæн фосы фæдыл æмæ кæмтты 
Леуахийы хъал зарджытæм хъуыстон.

Стæй изæр та куыроймæ, дадамæ 
Къæмбыртыл тæхгæ-ысхъиугæ уадтæн. 
Радзура мын аргъæуттæ уый хъуамæ... 
Фыр цинæй-иу тадтæн æмæ руадтæн.

Уымæн æз уыдтæн чысыл ысуинаг, 
«Митын дада» уыд мæнæн йæхæдæг.
О, ныр дæр ма уыцы дард мысинаг
Зæрдæйыл æфтауы рухс æрхæндæг!

Нал ис ныр мæхи дада, фæфардæг,
Уымы бæстæм аивгъуыдта раджы.
Баззади ма ‘рмæст йæ уды зарæг
Уыгæрдæны, цæвæджы зæлланджы,

Æмæ уал куыройы та, куыройы,
Бандзыг ысты састбазыр бæлæттау. 
Зæгъ, мæ риу мын уый цы сагъæс хойы, 
Зæгъ, æнцой мын уый цы мæт нæ дæтты?

  ИУ БОН РАЗДÆР
Хæсты фæудæй иу бон раздæр раст 
Карз тохы мæ сонт риуы ныууазал 
Сау ызнаджы тæвд нæмыг æваст, 
Æмæ ‘рцыд цæрæнбонмæ мæ адзал.

Иу бон раздæр аскъуыди мæ цард, 
Нал федтон цъæх арвы рухс мæ цæстæй. 
Баззадтæн кæйдæр зæххыл, дæн дард 
Æз мæ къуым, мæ уарзон буц хъæубæстæй.

Иу бон раздæр. Уыд мæ зын хъысмæт, 
Афтæмæй та уал бон, гъеуал азы 
Æз кæм нæ ныууагътон, кæм мæ фæд, 
Тохы ахæм иу бынат нæ разынд.

Ех, уæдæ ма уыцы бон цы уыд, 
Уый мæныл цæмæн рацыди хинæй? 
Сонт уыдтæн, ыссæдз азы мыл цыд, 
Ссæдзаздзыдæй чи бафсæсти цинæй!

Ссæдзаздзыдæй амæлын у зын, 
О, æниу мæлын кæд уыд æнцон та?!.
Абон дæр мæ ингæны хъæрзын, 
Ме ‘мтуг æмæ ме ‘мбуар хæстонтау.

Абон дæр ма мысын æз мæ зæхх, 
Уый арвы дзæнхъа ирды тæмæнтæ. 
Урсдзыкку æхсæрдзæнты сæх-сæх, 
Цæргæсты тыгъд базырты хæтæнтæ.

Æмæ диссаг макæмæ кæсæд, 
Ам дæр сæ мæ зæрдæйы кæй дарын. 
Уадз æмæ мын рухсы таг хæссæнт 
Ацы арф, æнуд ингæны тармæ!

  ПОЭТТЫ КОМ
У ацы ком поэтты ком,
Æмæ дзы зарæг зæлы. 
Ныр уыдонæй кæйфæнды ном
Лæгыл зæгъын æмбæлы.

Кæйфæнды кой сæ ракæн ды, 
Уыдзыстæм дзы сæрыстыр. 
Фæцæуæд нын кæдæмфæнды, 
Дæу ысты ‘мæ мæн ысты.

Чермен зæгъай, Куыдзæгæй зæгъ,
Сæ кой кæнæм æрвылбон.
Хæххон хъæу Едысы цъæх зæхх
Ныййардта махæн уыдон.

Æмæ нæ ном ысты, нæ кад
Æнæхъæн Иры абон.
Сæ аив ныхасы бæркад – 
Æвидигæ хæзнадон!

Тотырбеджы Сыбаны хъæу
Ысхаста уæд йæ риуыл.
Æмæ йæ ном зындгонд кæм нæу,
 Нæй ахæм къуым нæ Иры!

Кæнæ Созырыхъо, Мухтъар 
Сты Згъуыбирæн йæ фидыц.
Нæ сæрмæ – арвы дзæнхъа цар, 
Сæ нæмттæ йыл æрттивынц.

Стæй уырдыгæй æрцу дæлдæр
Ды Ручъы хъæумæ сабыр.
Хадойæн, Грисæн ма ныр дæр
Сæ зарæг уым нæ бамыр.

Дыууæ булæмæргъы кæддæр 
Сæ сæрмæ суыдтой рухс тын, 
Æмæ сæ тохмæ сидты хъæр 
Ныр дæр ма зæлы хъусты.

Кæнæ Гафез, Шамил, Гиуæр,
Сæ зарæджы – сæ куысты –
Уæд Уанел дæр, уæд Дзомагъ дæр
 Сæ хъæбултæй сæрыстыр.

Ныр цал азы фæрнæй фыссынц –
Цæгъдынц сæ хъисфæндыртæй.
Æмæ ирон лæгæн хæссынц
Æхцондзинад сæ мыртæй.

Поэтты ком у Цъалагом,
Фантантæй дзы рæмудзынц.
Сæ нæмттæ ирд арвыл æргом 
Сырх ыстъалытæй судзынц.

      АБОН МАХ НÆ ХÆЛАРЫ 
                   ÆВÆРДТАМ

Абон мах нæ хæлары æвæрдтам, 
Уарыд ныл фæззыгон зæгъы сыг.
Уый дæр нын нæ иннæ хорз æмбæлттау 
Ахаста нæ удты хъарм цæссыг.

Махимæ лæджы цардæй фæцарди, 
Никуы ‘руагъта Тадмæ уый йæ сæр. 
Хæсты марди, стад æмæ та хауди,
 Арыд, фæлæ размæ цыд уæддæр!

Æмæ йыл ныр уал мæйы ‘мæ азы 
‘Ртæфстысты. Уым диссагæй цы ис?
Лæг зынтæн æгæр дæр ма фæразы,
Лæг лæг у, уый нæу æндоны схъис.

Æмæ нал ныффæрæзта йæ зæрдæ, 
Уый нæ разы табæты лæууыд.
‘Руагътам мах, æркъул кодтам нæ сæртæ, 
Загътам ын фæстаг хæрзбон, фæцыд...

Уый цæуынц нæ сахъ хæстон æмбæлттæ
А дунейæ. Калæм сыл цæссыг.
Абон мах нæ хæлары æвæрдтам,
Уарыд ныл фæззыгон зæгъы сыг…

  ДÆ ЦÆСТЫТÆ
Дæ цæстытæй фæндараст кодтай мæн. 
Цыдтæн æз дард, мæ фæдыл сабыр кастæ. 
Æмæ нæ уыд, мæ хуры хай, дæуæн 
Кæрон дæр уæд дæ мæт æмæ дæ уарзтæн.

Фæлæ уæддæр фæцыдтæн хæстмæ дард, 
Дæ буц ном дын æдзух мæ риуы хастон. 
Уым хъахъхъæдтон дæуæн дæ рæсугъд цард, 
Дæ сау цæстытæ ноджы тынгдæр уарзтон.

Æмæ дын ныр, фæзын мæ размæ тагъд, 
Уæлахизы Сырх тырыса æрхастон.

      ТАРАСЫ ЦЫРТЫ РАЗ
Ды Днепры бæрзонд рæсугъд къуылдымæй 
Фæлгæсыс, хур дыл рухс тынтæ нывæнды. 
Тарас, лæууын дæ разы æз гуыбырæй,
Салам дын раттон, уый дæр дæм нæ уæндын.

Уый диссаг нæу, Ирыстоны – Кавказы – 
Куырыхон лæгмæ ‘фсæрмдзæстæй фæкæсы 
Кæстæр, æмæ æргомæй уым йæ разы 
Зæгъа йæ ныхас, уый йæ ныфс нæ хæссы.

Æмæ æз дæр лæууын сæркъулæй афтæ, 
Цы дын зæгъон рæсугъдæй, уый нæ зонын.
Æрмæст мæ зæрдæ адæргæй куы кафгæ, 
Куы сагъæс кæны, риуы фæйнæг тоны.

Фæлгæсыс ды, дæ дзырд кæрды фæринкау, 
Æз та лæууын сæргуыбырæй дæ разы.
Æмæ кæстæрæн уый цы у, гъе уый та
У рагæй зонгæ алкæмæн Кавказы. 

      ЦАРД
Мæнæн уый никуы уыд æнцон. 
Мæ чысылæй фæстæмæ, зон.
Гыццыл куы байрæзтæн, уæд фос
Хызтон.
 Ыстæй та карстон хос. 
Нæ хæхтыл та кæд нæ уыд зын 
Кæмæнфæнды дæр хос кæрдын. 
Æппæрстон æм уæддæр мæхи, 
Мæ фæсонтæй-иу калд мæ хид. 
Ыстæй куы райдыдта зын хæст, 
Мæ фæндаг уырдæм уыд æрмæст. 
Ыстдæсаздзыд лæппуйæ уæд 
Фыццаг хатт æз лæджы мæлæт 
Мæхи цæстытæй федтон уым, –
Ысбадти арц мæ сæры хъуын. 
Уый диссаг нæу.
  Циу тас, уый лæг 
Куынæ зона, нæ зондзæн уæд, 
Цы у уæндон æмæ ныфсхаст, –
Куынæ уа цин, кæм уыдзæн маст?!
Æмæ фыдхæсты сау зынтæй 
Цы бавзæрстон, нымæц сын нæй. 
Æппæтдæр уыд.
  Уыд цин,
  уыд хъыг, 

Æмбалы мардыл хьарм цæссыг.
Уыд тугкалд – 
Хæст хæст у уæддæр – 
Фæдис æмæ æххуысы хъæр.
Уыд алцы...
‘Рмæст нæ уыд æнцон, – 
Нæ кæнын ууыл æз фæсмон. 
Æмæ ныр дæр æнцон нæу цард, –
Цыргъ сис мæ домы уый, цыргь кард. 
Цæмæй мæ сабыр фæллой ныр 
Уа хъахъхъæнын мæ бон нывыл.
Цæмæй нæ сæрмæ арв уа цъæх, 
Сырх дидинæгыл бада ‘ртæх! 
Мæнæн æнцон уый никуы уыд, 
Нæдæр мæ йе ‘нцонтимæ хъуыд.

Ныр уал мæй, уал азы хæссын 
Мæ уæхсчытыл йæ уæз, йæ зын, 
Дадайы бур дзæкъулау раст. 
Хæсса мын цин, хæсса мын маст.

Мæнæн цард никуы уыд æнцон, 
Хæссын æй дойнаг дурау, зон!

ÆМДУГОНТÆ 
КЪОСТАЙЫ ТЫХХÆЙ

Адӕмы уды фарн аивадонӕй равдисыны тыххӕй дӕм, ӕнӕмӕнг, 
Хуыцауы комытӕфӕй исты, иу чысыл мур, уӕддӕр хъуамӕ хӕццӕ 
кӕна. Мӕргъиты Къостамӕ хӕццӕ кӕны. Хӕццӕ йӕм кӕны ӕхцон ӕмӕ сатӕгӕй. Хӕццӕ йӕм кӕны, ӕмӕ йӕ уый та парахатзӕрдӕйӕ йӕ 
адӕмыл тауы. Тауы йӕ зӕрдӕбын ӕмӕ рогармӕй, ӕцӕг адӕймаг ӕмӕ 
поэтӕн куыд ӕмбӕлы, афтӕ. Уымӕн ӕмӕ райгуырд поэты зӕрдӕимӕ, 
цӕры поэты удимӕ. Немӕ ныхас кӕны ӕрвылбонон ирон ӕвзагӕй, фӕлӕ 
нӕ уырны йӕ дзырд. Уырны нӕ йӕ хуымӕтӕг ныхасы хъӕдӕй, йӕ 
рӕстдзинадӕй. Ӕууӕндӕм ыл, уӕрцц базары куыд балхӕдта иу сомӕй ӕмӕ йӕ куыд ауагъта, ууыл куыд ӕууӕндӕм, афтӕ. Уыцы ӕууӕнк у ӕнӕмӕнгхъӕугӕ. Уый у йӕ поэзийы рахӕцӕн. Уый у сӕйрӕгтӕй иу. 
Мӕргъиты Къоста афтӕмӕй ссис, 50-ӕм азты дыккаг ӕмбисӕй фӕстӕмӕ 
ирон поэзи ногӕй йӕ къахыл чи слӕууын кодта, уыдонӕй иу.

ХЪАЗИТЫ Мелитон

...Нӕ ары дуджы аккаг зарӕг ӕмӕ йӕхицӕй домы, цӕмӕй йӕ 
фӕндыр дзӕгъӕлы мацы нывӕнда. Куыд ӕхсӕнадон царды, афтӕ 
поэзийы дӕр поэт карзӕй йӕхи фӕрсы: «Айбӕрц ыслӕг дӕ, ’мӕ 
хорзӕй цы радтай /Уарзон хъӕубӕстӕн, дӕ комӕн, дӕ бӕстӕн?/ 
Хорзӕй цы радтай? Зӕхх дзӕгъӕлы надтай, /Ӕви йыл задысты искуы 
дӕ фӕдтӕ?»/ Ӕз ын зӕгъин: «Разы у дӕхицӕй, ис дӕм хорз ӕмд-
зӕвгӕтӕ». Зӕгъин ын (ӕниу мыл нӕ баууӕнддзӕн), фӕлӕ йын нӕ 
зӕгъдзынӕн. Уымӕн ӕмӕ ӕрмӕст хицӕй ӕнӕразыйӕ, хицӕй бирӕ 
домынӕй гуырынц хорз ӕмдзӕвгӕтӕ!

ДЗУЦЦАТЫ Хадзы-Мурат

Поэт  Мæргъиты Къоста сфидар Фыдыбæстæйы Стыр хæсты 
уæззау цæхæры. Кæд æмдзæвгæтæ хæсты размæ дæр фыста, уæд-
дæр царды ад арфдæр бамбæрста хæсты зилдухæнты. Ууыл дзурæг 
у адæймагмæ уарзт æмæ æрхæндæгæй йедзаг хæсты сфæлтæраг 
поэтикон хъæлæс…

КОЗАТЫ Исидор

КЦОЙТЫ Астемыр

ЦАРДЫ ГУЫЛФÆНТЫ
Мысинæгтæ

Мæ фыдыфыд Кцойты Беслæн æмæ Зæйттаты Хату æрдхорд 
æфсымæртæ уыдысты. Беслæн Гулийы цард, Хату та – Цымытийы. 
Хæрз æмгæрттæ, æмыйæстæ, æмхуызæттæ. Бæрзонд ставдыстæг 
куыстуарзаг лæппутæ. 
Куырттаты комы айхъуысти сæ хорзы кой. Раст иу мадæй рай-

гуыргæ дыууæ æфсымæры дæр афтæ нæ фæцæрынц, Беслæн æмæ 
Хату куыд фæцардысты. Уый нæ, фæлæ ма сæ цот æмæ уыдоны 
цот дæр абоны онг сæ кæрæдзимæ хо æмæ æфсымæрæй дзурынц. 

* * * 
Хистæртæ куыд дзырдтой, афтæмæй, æвæццæгæн, нудæсæм 

æнусы Куырттаты комæй Кцойты Бимболат абалц кодта Уæрæсемæ. 
Æрыгон лæппу куыстагур фæрахау-бахау кодта алы губернитыл, 
фæлæ йæ зæрдæ ницæмæй барухс. Зæрдæ дарæн ницæуылуал уыдис, 
æмæ сфæнд кодта фæстæмæ раздæхын. Уалынмæ йыл йæ амондæн 
Мæскуыйы амбæлди дыгурон лæппу (йæ мыггаг ын ничиуал зоны). 
Уымæн йæ зонгæтæ Харбины уыдысты балцы æмæ йæм фæхабар 
кодтой. Бимболат уый фæндыл сразы, æмæ абалц кодтой иумæ дард 
Харбинмæ. Сæ зонгæты руаджы зæрдæзæгъгæ куыстыл фæхæст сты. 

Бакуыстой дзы æртæ азы. Фæндыди ма с æ бакусын, фæлæ сæ 
зæрдæ тынг æхсайдта бинонтæм. Цы ‘хцайы муртæ бакуыстой, уыдон 
бабæлвырд кодтой æмæ раздæхтысты Ирыстонмæ. Бирæ тухæнтæ 
бавзæрстой фæндагыл. Мæйæ фылдæр цыдысты. Ирон зæххыл сæ 
къах куы ‘рлæууыд, уæд цин кодтой. Дыгурон лæппу Бимболаты 
йемæ ахуыдта. Тынг æй сбуц кодтой Лескены. 

«Куырттатаг уæздан лæппу,» – афтæ йæм дзырдтой хистæртæ. 
Сыхаг чызджытæ æмæ лæппутæ-иу хъазт сарæзтой. Афтæ иукъорд 
боны фæци Лескены.

Æрдзы рæсугъддзинадæй хайджын у Лескены хъæу. Хуссарæй цæ-
гатмæ йæ фæрсты – бæрзонд кæрдæгджын уæлвæзтæ. Дидинвæлыст 

Прозæ

æрдзон уыгæрдæнтæ. Лескены дон хæлхæлгæнгæ згъоры хъæуы 
хæдрæбынты. Æнусон цъæх бæлæстæ. Сæ фæсивæд – хъæлдзæг, 
зæрдæхæлар.

Бимболат Лескены чызджытæй иуы бауарзта. Се ‘хсæн сусæг 
ныхæстæ дæр рауади. Лæппу сдыууæрдæм. Ацæуа сæхимæ, æмæ 
дарды ‘фсон куы фехæла хъуыддаг… ма ацæуа, æмæ кæдмæ уыдзæн 
уазæгуаты. Бимболат йæ сусæг фæнд загъта йæ иузæрдион æмбæлц-
цонæн. Иумæ бауынаффæ кодтой. Кæсæджы балхæдтой саргъы бæх. 
Хъæугæрон æй хъæды фæсвæд баурæдтой. Хæрзгæнæг чызг сын 
фæци æмæ йын йæ уарзон чызджы расайдта уырдæм изæррухсæй. 
Чызгимæ лæгъз ныхас кодтой дыууæ лæппуйы. Чызг разы уыди, 
фæлæ – æнæ скъæфгæйæ. Уæд Бимболат скарста: кæнæ тæккæ аизæр, 
кæнæ та æппындæр никуы, ууыл ныллæууыд. Йе ‘мбалы æххуысæй 
чызджы бæхыл раскъæфта.

Цыди æхсæвты. Æртæ боны фæстæ Гулимæ æрбахæццæ æд биной-
наг. Куыннæ фæцин кодтаиккой хионтæ, хъæубæстæ. Нæргæ чындз- 
æхсæв скодтой. Цард сын бацайдагъ. Фæд-фæдыл сын райгуырди 
дыууæ лæппуйы æмæ чызг. Сæ цардæй разы уыдысты.

Адæймагæн мæлæт йæ фæсхъус бады, фæзæгъынц. Бимболат 
бæрзонд цъититы рæбын цуан кодта дзæбидыртыл. Иуафон фæ-
цæф кодта гал дзæбидыры. Сырд фæлидзы. Уый фæдыл цæугæйæ 
йыл цъити ралæбырд æмæ,  дæ фыдгул – афтæ,  зæйы бын фæци. 
Чындз йæ цæссыгæй йæхи æхсадта, нырма æрыгон, цыппарæмæс-
сæдзаздзыд.

Бонтæ цыдысты. Хохаг фыдвадæтты сывæллæттæ хæссын зын 
кæм нæ уыди. Хионтæн бамбарын кодта æмæ æд сывæллæттæ йæ 
цæгатмæ ацыд Лескенмæ. Ам сæ схъомыл кодта. Мой нал скодта. 
Йæ дыууæ лæппуйы бинонты хъуыддаг бакодтой æмæ хицæнтæй 
æрцардысты. Чызг смой кодта. Афтæ 1960 азты авд хæдзары баисты 
Лескены Кцойтæ. Фæстæдæр сæ фæсивæд чи ахуыры, чи æндæр             
хъуыддæгты фæдыл горæтты æмæ æндæр хъæуты æрцардысты.

* * * 
1887 азы Лескены Кцойтæм уыди хорздзинад. Кцойты Гъуллæ йæ 

чызг Госæгъайы æрвыста чындзы. Хонæг арвыста Куырттаты ком-

мæ. Уым Гулийы Кцойты хистæртæ бауынаффæ кодтой, мыггаджы 
номæй Беслæн куыд ацæуа, афтæ. Беслæн йе ‘рдхорд æфсымæр 
Хатуимæ абалц кодтой саргъы бæхтыл Лескенмæ. Канд хионтæ 
нæ, фæлæ ма, Лескенæй уым чи уыди, уыдон дæр сыл тынг бацин 
кодтой. Уæды заман фадæттæ нæ амыдтой, æмæ кæрæдзиуыл не 
‘мбæлдысты æрвадæлтæ хохæй быдырмæ. Ныр Гъуллæ фыр цинæй 
Беслæн æмæ Хатуйы дыууæ къуырийы баурæдта сæхимæ. Гъуллæ 
куы базыдта, Хату кæнгæ æфсымæр у Беслæнæн, уæд сæрмагонд 
кусарт акодта, уæдæ, дам, махæн дæр не ‘фсымæр у Хату абонæй 
фæстæмæ, зæгъгæ.

Бирæ хабæрттæ æрбахастой семæ Беслæн æмæ Хату. Мæ фыд   
Хадзыбатыр мын сæ бæлвырд фæдзырдта. Фæстæдæр та махæдæг 
арæх æфтын байдыдтон Лескенмæ æмæ хорз базонгæ дæн амы Кцой-
тимæ. Ам се ‘ппæты кой нæ кæндзынæн. Фæлæ мæ фæнды Кцойты 
Гъуллæйы сиахс Æгъуызарты Майрæмхъулы хæдзарвæндаджы 
тыххæй радзурын.

Æгъуызарты мыггагæн сæ иутæ фыссынц Перантæ.  Майрæм-                 
хъулы хæдзарвæндаг дæр хауынц Перантæм. Майрæмхъул райгуырди 
Лескены 1863 азы. (Амарди 1916 азы). Ракуырдта лескенаг Кцой-
ты Гъуллæйы чызг Госæгъайы 1887 азы. Схъомыл кодтой цыппар                                                                                                                             
чызджы æмæ дыууæ лæппуйы. Айсæ – цыколайаг Гацолаты Амурханы 
ус, Адух – Дур-Дуры Гергиты Дзабойы ус, Уханнæ – Лескены Хайты 
Моисейы ус, Зурмæхан – Лескены Хидирты Батырбеджы ус, Цæрай 
æмæ Хадзысмел.

Майрæмхъул уыдис пысылмон дингæнæг лæг. Нымад лæг. Ахуыр- 
гонддзинад æм нæ уыд, фæлæ æрдзæй уыд зондджын. Йæ заманы 
куыста хъæуыхицауæй Лескены. Ахæм дзуапджын лæг уыд, æмæ 
ма йæм сыхаг хъæутæй дæр цыдысты зондагур. Куыд диныл хæст 
лæг, афтæ уæды рæстæгмæ гæсгæ уымæн бирæтæ уынаффæ кодтой 
Меккæмæ ацæуын. Уымæн æмæ пысылмон динмæ гæсгæ Меккæ уыди 
тæккæ бæрзонддæр къæпхæн. Майрæмхъул Меккæмæ ацыд, йæ кары 
лæг куы уыди æмæ йæ сывæллæттæй алчидæр йæ цардвæндагыл 
фидар куы ‘рлæууыд, уæд.

Ныр та мæ бæстондæр зæгъын фæнды, хæтæнты чи фæхатт, цæуæн-
ты чи фæцыд, уыцы куырыхон лæг Цæрайы тыххæй. Царды даргъ 
æмæ зын фæндæгтыл цæугæйæ, бирæ адæмыхæттыты минæвæрттыл 

амбæлдис, бирæтимæ йын уыд хъуыддаг, ныхас. Уымæ гæсгæ мæнмæ 
афтæ дзуры мæ зæрдæ, æмæ йæ чи бакæса, уымæ уый цардвæндаг 
исты хъуыдытæ равзæрын кæндзæн. Бинонтæй уæлдай бæрæгдæр у 
æмæ алкæй дисы æфтауы Цæрайы цардвæндаг.

Райгуырдис Лескены 1888 азы. Схъомыл æнæниз æмæ цæрдæг 
лæппуйæ. Æвддæс азы йыл куы сæххæст, уæд, 1905 азы, йæхи карæн 
лæппутæ фарастæй – Æгъуызарты Дзабо, Æгъуызарты Темболат, Бад-
зыты Беса, Бадзыты Тазе, Кцойты Цуцу, Перанты Цæрай, Хъараты 
Дрис, Хъараты Дыгъы, Цъебойты Бекыр сфæнд кодтой Америкæмæ 
ацæуын æхца бакусынмæ. Фарастæй дæр ацыдысты. Нью-Йоркмæ мæй 
фæцыдысты. Уæды заманы алы бæстæтæй бирæтæ цыдысты уырдæм 
кусынмæ. Æмæ бæлвырд фæткмæ гæсгæ æвзæрстой бынæттон бон-
джынтæ, чи цы куыстæн сбæздзæн, уый. Лæвæрдтой сын хъарудæттæг 
хæринаг. Фæлварæн куыстытæ кодтой. Цæрай талф-тулф куыст нæ 
уарзта. Архайдта сабыр æмæ бæстон. Уый бафиппайдта иу хъæздыг 
лæг æмæ йæ йæхимæ райста кусæгæн. Уымæн йæ дыккаг бон базыдта 
Цæрай, йæ хицауимæ дард Аляскæмæ шахтæйы кусынмæ кæй цæуы, 
уый. Бакатай кодта, нæ йæ фæндыд йе ‘мхъæуккаг æмбæлттæй фæ-
хицæн уæвын. Уæлдайдæр – æцæгæлон ран. Бакой кодта хицауæн, 
ме ‘мбæлтты мын рауадз, зæгъгæ, фæлæ хицау не сразы.

Цæрай джихтæ кодта, æгæр дард у Аляскæ, зынвадат, уазал, æмæ 
куыд вæййы, цы вæййы… Бирæ чидæртæ раздæхт уырдыгæй сæргуы-
бырæй æмæ афтиддзыппæй, бирæтæ та, тæккæ амондджындæртæ, 
аластой æхцайы бирæ фæрæзтæ. Хицау куы фембæрста, Цæрай ды-
вæнд кæны, уый, уæд ма йын загъта: «Ракæн де ‘мбæлттæй иу, кæй 
дæ фæнды, уый». Цæрай фæныфсджындæр æмæ ныфсæмбалæн йемæ 
акодта Хъараты Дрисы. Иннæ лæппутæ та æндæр лæгты къухтæм 
бахаудтой æмæ куыстой æндæр штатты.

Цæрай æмæ Дрис араст сты сæ хицауимæ дард Аляскæмæ. Бирæ 
тухæнтæ федтой хæххон фыдвæндæгтыл, фæлæ æнæфыдбылызæй 
сæмбæлдысты бынатыл. Афтæ райдыдта сæ хъизæмайраг куыст 
Аляскæйы сыгъзæринкъахæнты. Куыстой уæнгдыхæй, згъæр 
къахтой.

Цæраймæ ахуыргонддзинад цыппар къласы йеддæмæ нæ уыд. 
Фæлæ уыди хъаруджын, куыстуарзаг. Фыццаг бонтæй фæстæмæ йæ 
куыст хорз цыд, фидгæ дæр ын хорз кодта йæ хицау. Дрис дзы асæй 

бæрзонддæр уыди, фæлæ магусагонд. Кусын тынг нæ уарзта, æхца 
та йæ бирæ хъуыд. Алы æфсæнттæй-иу йæхи куыстæй афæлывта 
æмæ-иу къамæй хъазджытимæ гъæйтт кодта. Цæмæй фæцалх уа, уый 
тыххæй Дрисæн сæхи æмбулын кодтой къинтотæ фыццаг цалдæр 
хъазты. Ноджы ма йæ сразæнгард кодтой армаццагæй хъазынмæ 
дæр. Рингмæ куыддæр бахызти Дрис, афтæ йыл ралæууыд йæ ныхмæ 
лæууæг. Амбылдта йын йе ‘хцатæ. 

Уыцы бон Цæрай куыстæй куы æрбацыд, уæд Дрисы æрбаййæф-
та æнкъард æмæ æфхæрдхуызæй. Цæрай йæ бафарста, цы кæныс, 
цæмæн афтæ æнкъард дæ, зæгъгæ. Уый йын радзырдта: «Уæртæ 
уым æхцайыл хæцынц лæппутæ, æмæ æз дæр бафæлвæрдтон мæ 
амонд бавзарын. Фæлæ дзы иу ахæм разынд, æмæ мыл фæтых, ме 
‘хца мын амбылдта». 

Цæрайæн хъыг куыннæ уыдаид уыцы ныхас, æхцайы тыххæй 
дæр куыннæ, фæлæ ирон лæг дард æцæгæлон бæстæйы йæхи ам-
булын куыд бауагъта. Тынг смæсты. Дрисæн загъта: «Цом, фенын 
мын кæн, кæм æмæ дæ чи амбылдта, уый». Куы бацыдысты, уæд 
Дрис амоны, уартæ уый уыд, зæгъгæ. Уыцы лæг та Дрисы фæстæ 
дыууæйы рамбылдта æмæ хъæр кæны, чи ма, дам, уæнды, уый 
рацæуæд. Бæндæнтæй æхгæд боксæй хъазæн фæзгондмæ Цæрай 
уыциу гæпп бакодта, фæхъæр кодта: «Мæнæ æз хæцын демæ!» Лæг 
йæ мидбылты бахудти, уырныдта йæ, Цæрайы дæр æнцонæй кæй 
рамбулдзæн, уый. Æмæ стырзæрдæйæ рацыди, бафарста йæ, цас 
æхца йæм ис, уымæй.

– Дæлæ уæ банчы цас ис, дыууæ ахæмы, – загъта Цæрай. 
Хæцынмæ нысан радтой. Фыццаг цæфтæй фæстæмæ Цæрайæн йæ 

къухты змæлдыл цæст нæ хæцыд. Цæф цæфы æййæфта, афтæмæй 
йæ ныхмæлæууæджы къухы иу цæф ныккæнын дæр нæ бафтыд. Нæ 
йæ равдæлд, йæхи хъахъхъæдта Цæрайы цæфтæй. Æртæ минуты 
фæстæ Цæрай рамбылдта æмæ, куыд баныхас кодтой, афтæ, банчы 
цы æхца уыд, уыйбæрц ма йыл бафтыдтой, æмæ сæ Цæрай рахаста.

Дрис фæхъæлдзæгдæр. Цæрай йæ бафарста, цас дзы рамбылдтой, 
уымæй. Дрис ын цас загъта, уыйбæрц ын радта, стæй афтæ: «Дæ бон 
цы хъуыддаг кæнын нæу, уым дæхи ма тъысс».

Бирæ рæстæг нæ рацыд, афтæ хъус-хъусæй базыдта Цæрай, сыхаг 
шахтæйы æндæр хицауы къухы хорз ирон лæг кæй кусы, уый. Иу 

бон Дрисы арвыста, ацу, ссар уыцы ирон лæджы æмæ, кæд амал уа, 
уæд æй ракæн ардæм. Дрис тыххæй ссардта уыцы ироны, фæцин 
кодтой кæрæдзиуыл…

Уый уыд хæтæлдойнаг, мæ мадыфсымæр Хъулаты Дохцыхъо. Æз 
Хæтæлдоны скъоладзау куы уыдтæн, уæд мын нывæвæрдау фæдзырдта 
уыцы хабæрттæ Дохцыхъо. Нæ мæ рох кæнынц. Дрис æм куы бацыд 
Аляскæйы, уæд Дохцыхъойæн йæ галиу цонг гипсы æвæрд уыдис. 
Шахтæ æркалд, æмæ дзы иу англисаг лæг фæмард. Дохцыхъойæн 
та йæ цонг асаст рæмбыныкъæдзмæ хæстæг. Цонг зылынæй байгас. 
Уæд Дохцыхъо балæгъстæ кодта дохтыртæн, асæттут мын мæ цонг 
фæстæмæ æмæ йæ сраст кæнут, æз нæхимæ, Ирыстонмæ, зылын 
цонгимæ нæ ацæудзынæн…

Дохцыхъомæ цымыдис кæстытæ кодтой дохтыртæ фыр дисæй. 
Ууыл уæд цыди 36 азы, уыд æнæниз, фидарстæг. Стæй æрдзæй 
зондджын рахаста, дыууæ къласы йæм уыди дины скъолайæ, æн-
дæр æм ахуырæй – ницы. 1905 азы Японы хæсты фесгуыхт æмæ 
райста Георгийы дыууæ дзуары. Иу хæрзиуæг ма йæм уыди, фæлæ 
уый нал хъуыды кæнын. Англисагау хорз базыдта, уырыссагау 
дæр зыдта, фæлæ – лæмæгъ. Цонг сраст кодтой дохтыртæ, æмæ 
йæ гаччы сбадт.

Æвзаг куынæ зонай дард бæсты, уæд лæг хъизæмарæй мæлы. Æмæ 
Дохцыхъо алы бон дæр куыстæй уæгъд рæстæг, фылдæр изæрыгæтты 
æмæ улæфты бонты, ахуыр кодта Цæрай æмæ Дрисы англисаг æвза-
гыл. Фыссæн фæйнæгыл мелæй фыста Дохцыхъо. Изæрыгæтты та 
фæтæген цырагъы мынæг рухсмæ куыстой. Зæрдæргъæвд лæппутæ 
фæцалх сты: афæдзы бонмæ æнæ тæлмацæй ныхас кодтой куысты æмæ 
бынæттон цардыуаджы домæнты фæдыл. Англисаг æвзагыл дзурын 
куы байдыдтой Цæрай æмæ Дрис, уæд сын бæлвырд фенцондæр, 
лæгъстæйаг никæмæнуал уыдысты. Тынг сын феххуыс Дохцыхъо. 
Уый дыууæ азы фæстæ Ирыстонмæ куы рараст, уæд Цæрай æмæ 
Дрисæн сæ зæрдæ суынгæг. Дохцыхъомæ уыдис Къостайы чиныг 
«Ирон фæндыр» латинаг алфавитæй, æмæ сын æй балæвар кодта. 
Уый гыццыл лæвар нæ уыд!

Иузаманы Цæрайы йæ хицау арвыста куыйты дзоныгъыл æртæ 
сæдæ километры дарддæр шахтæмæ иу хъуыддаджы фæдыл. Уыди 50 
градусы уазал, бæстыл змæлæг нæй, талынг. Мит уарыд, æмæ Цæрай 

бамбæрста, кæй фæдзæгъæл, уый. Куыйты сæхи бар суагъта, кæдæм 
мæ хæссой, уырдæм мæ хæссæнт, зæгъгæ. Куыйтæ дæр бафæлладысты. 
Иуцасдæр рæстæджы фæстæ дардæй разынд цавæрдæр дыдзы рухс 
(хъалагъуры будкæйы рухс, уæд фæндæгтыл хъалагъуртæ æвæрдтой). 
Куыйтæ дæр бамбæрстой рухс æмæ сæхи уырдæм сарæзтой. Цæуынц. 
Иуахæмы Цæрай æд дзоныгъ, æд куыйтæ ихдонмæ ныххаудта, их 
сæ быны ныттыдта. 

Уый уыд Беринджы донкъубалæг. Куыйтæ ихы сæстытыл аба-
дынц, ихы саст фæчъыллипп ласы æмæ куыдз доны аныгъуылы. 
Афтæ фæтухæн кодтой æмæ, фæстагмæ куы бафæлладысты, уазал 
дон сын сæ хъару куы басаста, уæд иугай-дыгай хъыллистгæнгæ, 
цъыс-цъысгæнгæ аст куыдзы афардæг сты доны бынмæ. Цæрай саст 
ихы тигътыл тыхамалæй сбырыд ихты сæрмæ. Йæ дон тагъди. Йæ худ 
доны сæрыл аззад æмæ ихты сæстæгтимæ стыр ихы бынмæ баленк 
кодта. Мæйдары фесæфт. Хуылыдз дарæсыл фиуы цъарау тæнæг их 
асалд. Буар дуды уазал дарæсы ‘ндæвдæй. Гæртт-гæртт кæны. Ныр 
тъизгæ кæна, æмæ кæмæн, кæдмæ… Йæ алыварс – ничи, кæдæм хъæр 
кæна? Полярон æхсæв – саудалынг: арвы къуырфæй стъалытæ мæнг 
æрттывд кодтой. Фæлæ, Хуыцау лæджы куынæ сафа, уæд цыфæнды 
зын ранæй дæр ирвæзы. Цы уа, уый уæд, зæгъгæ, зæгъта, бафæлварон 
ма фæстаг хатт мæ амонд…

Уыциу згъорд акодта, дыдзы рухс кæцæй цыд, уырдæм. Йæ амон-
дæн уыцы рухс дард нал уыд. Уым куыройы хуызæн агъуысты дыууæ 
лæджы бадынц, фæтæген цырагъ дзы судзы. Æвæццæгæн, уыдонмæ 
фыццаг хатт не ‘рбахауд ахæм адæймаг æмæ зыдтой, цы кæнгæ йын 
у, уый. Афтæмæй мæлæтæй фервæзт Цæрай.

Уыцы зын уавæрты Цæрай ныффæрæзта, йæ сæрмæ нæ хаста 
афтидкъухæй раздæхын, стæй йæм куысты хъару дæр уыд, æмæ 
кусын дæр уарзта. Фæкуыста дзы фондз азы, æмæ уыцы рæстæджы 
йæхи афтæ равдыста, æмæ сыгъзæрин къахæнтæ кæй къухы уыды-
сты, уый йын загъта: мæнмæ ныронг бирæ адæм уыд, фæлæ мæм 
дæу хуызæн æнæхин æмæ æвæллайгæйæ ничима куыста, æмæ дæ 
кæд фæнды, уæд, æрыгон лæппу дæ, æмæ дæ мæхиуыл фыссын, æз 
мæхæдæг базæронд дæн, зæнæг мын нæй, æмæ мæ исбон дæ номыл 
скæндзынæн. 

Уыйбæрц диссаг хъæздыгдзинæдтæм йæ зæрдæ куыд нæ фæдзырд- 

таид Цæрайæн. Фæлæ куы ахъуыды кодта æмæ йæ зæрдыл куы 
æрбалæууыдысты йæ фыд Майрæмхъул, йæ мад Госæгъа, йæ хотæ 
æмæ йе ‘фсымæр Хадзысмел, уæд загъта: æз уыдон кæуыл баивон, 
ахæм мулк кæм и? Æцæгæлон бæстæйы паддзахæй цæрыны бæсты 
райгуырæн хъæуы фыййау цæуын хуыздæр у. Æмæ не сразы Цæрай. 
Уæд ын хицау загъта, бар дæхи, зæгъгæ, æмæ цы бакуыста, уымæй 
йын фылдæр æхца радта. Цæрай Аляскæйæ ацæуын фæнд скодта. 
Уыцы бонты йыл сæмбæлди йе ‘мзæххон ирон лæг. Уый Цæрайæн 
йæ хабæрттæ ракодта. Дзæуджыхъæуæй кæй рацыди куыстагур 
Америкæмæ, зæрдæмæдзæугæ куыст кæй нæ ары, æхца дæр æм кæй 
нал ис, уый. Загъта, фæстæмæ цæмæй ацæуон, уыйбæрц æхца ма 
мæм куы уаид, уæд иу бон дæр нал фæлæууин ам, ацæуин нæхимæ. 
Цæрай йын уæд загъта: 

– Цом мемæ, æмæ, цалынмæ куыст ссарай, уæдмæ дæ хъуаг ни-
цæмæй ныууадздзынæн.

Фæлæ уый не сразы, нал æй фæндыд уым лæууын. Æмæ йын 
Цæрай канд фæндаджы хардз нæ, фæлæ, сæхимæ афтидкъухæй куыд 
не ссыдаид æмæ куыннæ фæхудинаг уыдаид, уыйбæрц æхца радта. 
Ууыл фæхицæн сты. Уыцы ирон æрбаздæхт Ирыстонмæ. Цæрай та 
Аляскæйæ ацыди америкаг горæт Сиэтлмæ. Бирæ рæстæг ыл нæ 
рацыди, афтæмæй куысты ныллæууыд. Фæстæдæр цæрæн хæдзар 
балхæдта. 

Афтæ йæ хъуыддæгтæ рараст сты хорзырдæм. Æхца йæм – бирæ, 
хæдзар ис, ирæттæ дзы уыди, æмæ йæ уыдон дæр тынг бирæ уарзтой. 
Сиэтлы куы æрбынæттон Цæрай, уæд йæ хицауы æххуысæй фыссын 
райдыдта алы штаттæм æмæ æрæджиауты ссардта йе ‘мзæххонты: 
Бадзаты Бесайы, Бадзаты Тазейы, Хъараты Дыгъыйы, Кцойты Цуцу 
æмæ Цъебойты Бекыры. Баныхас кодтой æмæ-иу æмбырд кодтой куы 
иумæ, куы та – иннæмæ, уынаффæтæ кодтой – се стырдæр сагъæс 
уыд Ирыстонмæ ацæуыныл. 

Иубон Лескенæй фыстæг райста Цæрай, дæ фыд Майрæмхъул 
Меккæйæ æрыздæхтис, сси хадзы æмæ йын стыр куывд скодтам, 
сыхаг хъæутæй дæр ма æрбацыдысты, зæгъгæ. Цæрай, уыцы хабар 
фехъусгæйæ, тынг бацин кодта æмæ дзы ирон адæмæй чи уыди, 
уыдонæн се ‘ппæтæн фехъусын кодта æмæ сæ æрæмбырд кодта. 
Афтæмæй уый, Лескены цы куывд скодтой, уымæй стырдæр куывд 

скодта. Бирæтæ не ‘мбæрстой, хадзы цы уыд, уый. Ирæттæй иу 
ныхасы бар ракуырдта, нуазæн йæ къухмæ райста æмæ Цæраймæ 
дзуры: 

– Тынг æхсызгон мын уыд, дæ фыд булкъон кæй сси, уый. 
Æмæ йын Цæрай уæд бамбарын кодта, булкъон не сси, фæлæ 

хадзы, ома, пысылмон дины æгъдаумæ гæсгæ Меккæмæ чи ацæуы 
æмæ кувæндонмæ чи бацæуы, уыдонæн сæ тæригъæдтæ хатыргонд 
æрцæуынц æмæ райсы пысылмон дины æгъдаумæ гæсгæ æппæты 
кадджындæр ном – хадзы. 

Куывды фæстæ бирæ рæстæг нæ рацыд, афтæ Цæрай ногæй фыстæг 
райста. Фыстой, йæ кæстæр æфсымæр Хадзысмел уæззау рынчын кæй 
фæци æмæ цыбыр рæстæгмæ кæй амарди усгур лæппуйæ. Куыд нæ 
уыдаид хъыг Цæрайæн йе ‘фсымæры мард!.. Ууыл дыууæ азы куы 
рацыд, уæд ногæй райста фыстæг: амард йæ фыд Майрæмхъул. Уый 
уыд 1914 азы. Хотæ смой кодтой, алчи сæ йæ цæрæн бынат ссардта, 
фæлæ мад Госæгъа (Кцон) иунæгæй баззад хæдзары. Æмæ йæм кæд 
арæх цыдысты радгай йæ чызджытæ, кастысты йæм, уæддæр уый 
афтæмæй бирæ цæрын нал бафæрæзта æмæ фæрынчын. Йæ сынтæг 
рудзынджы цур сæвæрын кодта æмæ уырдыгæй æдзух уынгмæ               
касти. Куы йæ бафарстой, афтæ цæмæн кæсыс уынгмæ, зæгъгæ, уæд 
сын загъта:

– Мæ лæппу Цæрай хъуамæ уæртæ ууылты æрбацæйцæуа, æмæ 
йæ куыд фенон, афтæ.

Фæлæ йæ нал федта. Госæгъа дæр мæрдтæм ацыд, йæ хъæбулы нæ 
фенгæйæ. Афтæмæй хæдзары ничиуал баззад. Кæрт хæмпæлы бын 
фæци. Ныр хæдзары пълан куыд уыди, уый йæм ныффыстаиккой, 
фæлæ йæ фыдыфсымæры лæппу Зауырбег æмбæрста, Цæрай йæ 
зынæй хæдзармæ кæй нал ссæудзæн, уый. Уымæ гæсгæ йæм ахæм 
писмо ныффыста: «Дæ фыд æмæ де ‘фсымæр нал сты. Дæ хотæ се 
‘ппæт дæр мойтæ скодтой æмæ бинонтæй цæрынц. Дæ мад Госæгъа 
та хæдзары баззад иунæгæй, мæгуыры хызын æрæфтыдта йе ‘фцæгыл 
æмæ къæбæргур зилы уынгты. Кæд ма дæ йæ фенын фæнды, уæд ыл 
ахъуыды кæн. Рацу нæхимæ æмæ йæ барæвдау».

Цæрай ахæм писмо куы райста, уæд æй ницыуал хъуыди. Йæ бирæ 
фæллæйттæй, йæ амал цы уыд, уыйбæрц райста, хæдзарыл гуыдыр 
сæвæрдта æмæ рацыд. Æхсæзæй дæр рацыдысты Америкæйæ. Уый 

уыд 1921 азы. Уæд Советон хицаудзинад æрфидар Уæрæсейы, æмæ 
арæнтæ фидар æрæхгæдтой. Ахстой бирæты. Æхсæз мæйы цыдысты 
фæндагыл. Æрбахæццæ сты Туркмæ. Ам бынтон сæ ныфс асаст. Нæ 
уæндыдысты Уæрæсемæ ‘рбацæуын. Тарстысты, сæ фæллой сын куы 
байсой æмæ сæ куы æрцахсой, уымæй.

Стамбулы бафæстиат сты æхсæз мæйы, æгасæй сагъæсы бын 
фесты. Стæй Цæрай скарста: кæй уæ куыд фæнды, афтæ кæнæд, 
æз, мæлон, цæрон, уæддæр мын æнæ цæугæ нæй, мæ бинонты ма иу 
уынд уæддæр фæкæндзынæн, мæ мæгуыр мады. Уæд йе ‘мбæлттæ 
æмхуызонæй бауынаффæ кодтой: Цæрай уал лæууæд, фæлæ мæнæ 
Цуцумæ ницы уыйас фæллой ис, æмæ уымæн ницы тас у. Афтæмæй 
Цуцуйы рарвыстой ахæм дзырдæй: ацу, æмæ тæссаг истæмæй куы 
уа, уæд тел ратдзынæ «рæстæг уарынтæ хæссы», зæгъгæ. Кæд æмæ 
тæссаг нæ уа, уæд та «хур бонтæ у», зæгъгæ.

Цуцу æрцыдис Лескенмæ. Тæссагæй дзы ницы уыд. Фæлæ уæд-
дæр тел радта, рæстæг дам, «тынг уарынтæ хæссы». Цуцуйы ныхас 
бауырныдта лæппуты æмæ скарстой, куы ацæуæм нæхимæ, уæд 
нæ фесафдзысты, фæлтау фæстæмæ – Америкæмæ. Бадзыты Беса,                
Бадзыты Тазе, Хъараты Дыгъы, Цъебойты Бекыр фæстæмæ ацы-
дысты Америкæмæ. Цæрай уæддæр йæ фæнд нæ аивта, зæгъта: мæ 
мады ма иунæг уынд уæддæр фæкæндзынæн, уый фæстæ мын-иу 
цыфæнды дæр кæнæнт.

1922 азы Цæрай тел радта сæхимæ, фæцæуæм, дам. Хотæ, хионтæ 
æдзæрæг хæдзармæ базылдысты, кæрт ныккарстой, хæдзар афтидæй, 
æдзæрæгæй куыд не ‘рбаййафа, афтæ æмæ æнхъæлмæ кастысты. 
Иуахæмы æрбахæццæ Цæрай. Фæцин ыл кодтой йæ хотæ æмæ иннæ 
хионтæ, сыхæгтæ, йæ хорз æмгæрттæ.

Мады тыххæй куы афарста, уæд ыл йæ хотæ ныхъхъарæг кодтой, 
дæ мад, дам, нал ис, зæгъгæ. Фæхъыг кодтой, уæдæ цы уыдаид. Уыцы 
изæр Цуцу фехъуыста хабар æмæ æрбацыд Цæраймæ. Кæуылты 
уыдысты йæ гæды цинтæ Цуцуйæн! Фæлæ Цæрай æнцад лæууыд, 
комкоммæ йын йæ дыууæ цæстмæ ныккаст, йæ къух ын нылхъывта, 
нæ йæ уæгъд кæны.

– Цæмæн афæлывтай лæппуты, тæригъæд не сты, кæд ма фен- 
дзысты ныр уыдон сæ уарзон бинонты?..

– Бахатыр мын кæн, Цæрай, æргом дын зæгъдзынæн, цы 

лæвæрттæ мын ракодтай, цы сыгъзæрин æхцатæ, уыдон цæмæй 
мæхицæн баззайой, уый тыххæй. Тагъд дын сæ бафиддзынæн. – 
Цуцуйы къух суагъта Цæрай æмæ иннæты ‘рдæм азылд, ницыуал 
æм сдзырдта.

Уайтагъд хъæубæстыл айхъуыст Цæрай Америкæйæ ссыд, зæгъгæ. 
Кæд йæ бынтæ уым баззадысты, уæддæр афтидкъухæй не ссыди. Æхца 
дæр æм уыди, сыгъзæрин дæр, уæлæйы дарæс, уæды рæстæджы куыд 
хуыздæр æмбæлди, афтæ. Æмæ усгур у, зæгъгæ, уый куы базыдтой, 
уæд æм бирæтæ æнхъæлмæ дæр кастысты. Фæлæ, æвæццæгæн, йæ 
амонд чи уыди, ууыл сæмбæлд.

Азнауырты хъæуы царди зонгæ лæг, стыр ахуыргонд, дохтыр 
Гокъоты Дзамæрза æмæ йын уыд хорз чызг Госхан. 1922 азы Цæрай 
йæ цард йемæ баиу кодта. Стыр чындзæхсæв скодта йæ фыды кæрты. 
Госханы фыд Дзамæрза цæрæг лæг уыди. Бирæ исбон, зæхх, фос, 
кусджытæ дардта æмæ ницы бавгъау кодта йæ чызджы чындзæхсæв 
срæсугъд кæныныл. Уæдæ Цæрай дæр мæгуыр нæ уыд.

Цæрынтæ байдыдтой, хæдзар ногæй йæ къахыл слæууыд. 1925 
азы сын райгуырд чызг Фатимæ. Сывæллон чызг тынг зондджын 
разынд. Фыццаг къласмæ куы бацыд, уæд-иу ахуыргæнджытæ дис 
кодтой, ацы чызгæн фæндзæм къласы йæ бон суаид ахуыр кæнын, 
зæгъгæ. Фæлæ, дыккаг къласмæ куы бацыд, уæд æм стæгниз фæзынди 
æмæ дыууæ азы фæстæ амарди. Уый фæстæ ма сын райгуырд æртæ 
чызджы æмæ æртæ лæппуйы: Рахæнæт, Агуыбе, Венерæ, Амурхан, 
Лизæ, Таймураз.

Бинонтыл цард бацайдагъ, цард цæдджинæгау фыхти. Фæлæ 
кæйдæр маргæйдзаг æвзаг бахаста ныхас, Цæраймæ, дам, тынг бирæ 
сыгъзæрин ис, æмæ йæ æрцахсут. Афтæмæй йæм 1931 азы æрæгвæз-
зæг чекисттæ æрбацыдысты æмæ йæ фæсæмбисæхсæв йæ хæдзарæй 
акодтой. 

Уыцы бонты Агуыбе уыди ноггуырд, дзидзидай сывæллон æмæ 
фæрынчын менингитæй. Бæрзæй ныззылын, дзых нал гом кодта, 
дæндæгтæ нындæгъдысты, æмæ йын æхсыр йæ дзыхы лæгдыхæй 
уагътой. 

Цæрай ахæстонмæ уыцы хабар куы фехъуыста, уæд йæхи мæт 
нал кодта. Ныффыста писмо, мæн мæт мауал кæнут, мацæуыл 
бацауæрдут, лæппуйы сдзæбæх кæнут. Фæлæ дохтыртæ загътой 

Госханæн, мах бон ын ницы у, зæгъгæ. Æмæ йын уæд чидæр баца-
мыдта: «Азнауырты хъæуы ис иу лæг Таухъазахты Дрис, Туркæй 
ралыгъд æмæ ‘рцард уыцы хъæуы (2-аг Лескен Кæсæджы). Æмæ 
йæ уымæ алас. Госхан лæппуйы ахаста уырдæм. Дрис æркасти 
лæппумæ, цæмæйдæрты ма бафарста Госханы æмæ загъта: «Бам-
бæрстон æй ныр, дæ лæппуйы дын æз сдзæбæх кæндзынæн». 
Лескенæй Азнауырты ‘хсæн – дыууадæс километры. Госхан йæ 
рынчын сывæллонимæ алы бон дæр цыди Дрисмæ. Фыццаг бонты 
йыл Дрис аргъаугæ кодта. Уый фæстæ йын йæхæдæг кæрдæджытæй 
хостæ скодта, сывæллонæн сæ нуазын кодта, æмæ иу мæймæ                  
сывæллон фæдзæбæх.

Иубон Цæраймæ фæдзырдтой, акодтой йæ прокурормæ. Прокурор 
æй куы федта, уæд милицæйы кусæгæн афтæ зæгъы: 

– Нæхи бар нæ уадз…
Прокурор Цæраимæ дыууæйæ куы баззадысты кусæн уаты, уæд 

хæстæг æрбалæууыд Цæраймæ, йæ мидбылты худы, афтæмæй йæм 
дзуры сабыргай:

– Нал мæ хъуыды кæныс?
Цæрай йæм бакаст æмæ йæ нал базыдта. Уæд æй прокурор йæ 

хъæбысы ныккодта æмæ йын загъта:
– Мæнæ Аляскæйы æхца кæмæн радтай æмæ зынаргъ лæвæрт-

тимæ кæй рарвыстай, уый дæн æз, Годжиты Дзамболат, æрыдойнаг. 
Мацы сдзур, фæлæ æз дæу фæрцы дæн абон ацы куысты, – йæхæдæг 
милицæйы кусæгмæ фæдзырдта æмæ йын тызмæгæй загъта: 

– Акæн ацы лæджы йæ бынатмæ. 
Ууыл къуыри куы рацыд, уæд Цæраймæ бадзырдтой, «с вещами», 

зæгъгæ. 
Суæгъд æй кодтой. Нæ йæ уырныдта, тарсти, фæсте йæ куы 

æрбагæрах кæной, уымæй. Афтæ, фæстæмæ фæкæсфæкæсгæнгæ, 
сæхимæ рацыд.

Куыстуарзон лæг Лескены колхозмæ бацыди, куыста дзы уæхск- 
уæзæй. Йæ хорз куыстмæ йын куы ‘ркастысты, уæд æй бригадир 
скодтой, стæй сси правленийы уæнг дæр. Аргъ ын кодтой йæ хорз 
куыстæн. Райста бирæ кады гæххæттытæ, арфæйы ныхæстæ, газетты 
йыл арæх фыстой. Ахуыргонддзинад æм куы уыдаид, уæд уæлдæр 
бæрнон бынæттæм дæр схызтаид. Æвæццæгæн, дарддæр дæр афтæ 

уыдаид, хæст куынæ райдыдтаид, уæд. Хæст бирæ адæмæн алыг 
кодта сæ развæндæгтæ, æмæ Цæрайы дæр йæ азар басыгъта.

1942 азы райдайæны Цæраймæ æфсæддон комиссарадмæ фæ-            
дзырдтой. Загътой йын, хæстмæ йæ кæнынц, уый. Цæрай æрбацыд, 
йæхи срæвдз кодта фæндагмæ. Фæлæ быдыры куыстгæнæг уыд, æмæ 
йæ куысты уавæр хъуамæ фехъусын кæна районы хицауадæн. Æрæфы 
райкомы секретарæй уæд куыста Годзойты Кертыби. Æмæ Кертыби 
уый куы базыдта, Цæрайы хæстмæ кæнынц, зæгъгæ, уæд æфсæддон 
комиссармæ телефонæй фæдздзырдта: 

– Кæд уæ колхоз нал хъæуы æмæ афтæмæй хæцын уæ бон у, уæд 
æй, табуафси, арвитут. Æгъуызары-фырт хæстмæ куы ацæуа, уæд 
мæнмæ ахæм лæг нæй, йæ бæсты йын кæй сæвæрон, æмæ уæд колхоз 
хæлгæ кæны.

Афтæмæй йæ хæстмæ нал акодтой. Колхозы раздæр куыд куыста, 
уымæй дыууæ – æртæ хатты фылдæр фæллой кодта, уымæн æмæ 
æмбæрста, хицауад ыл ахæм æууæнк цæмæн бафтыдта, уый. Цæрай 
æгуыдзæгдзинад нæ уарзта. Йæхицæй куыд домдта, афтæ иннæтæй 
дæр. Карз лæг, топпыхос. Колхозы быдыртæм кодта адæмы кусынмæ. 
Æмæ йæм фылдæр адæм хъуыстой, аргъ ын кодтой.

 Цæрай цы колхозы куыста, уый районы колхозты раззагдæртæй 
иу уыди. Æмæ уым, раст зæгъын хъæуы, зынгæ бынат ахста Цæрайы 
куыст дæр. Уыцы хъуыды районы разамонджытæ æдзух се ‘мбырдты 
дзырдтой. Фæлæ хæст хæст у æмæ йæ хъуыддаг кæны. Кæд советон 
æфсад тынг хъæбатырæй хæцыд, уæддæр йæ бон нæ баци гитлерон 
æрдонгты бауромын.

1942 азы октябры æрбабырстой немыцы æфсæдтæ Ирыстоны 
зæхмæ. Цæмæй знаджы къухмæ ма бахауой, уый тыххæй, аласæн 
кæмæн уыдис, уыдон хохмæ аластой, уыдонимæ колхозы фос æмæ 
мулк дæр. Цæраймæ та фæдзырдтой райкоммæ æмæ йын бафæ- 
дзæхстой: «Колхозы мулкæй аласын цы нæ бантыст, уыдон искуы 
бамбæхсут, знаджы къухмæ куыд нæ бахауой, афтæ. Знаг ам бирæ 
нæ фæуыдзæн, æмæ фæстæмæ куы ‘рцæуæм, уæд колхозы бындур 
куыд нæ фесæфа, афтæ».

Лескены цы ‘фсæддонтæ уыдис, уыдон сæхи хъæдмæ айстой.     
Хъуаг æййæфтой хæринагæй дæр æмæ уæлæдарæсæй дæр. Цæрай уый 
куы федта, уæд бæхыл сбадти æмæ, сæхимæ цы ссардта хойрагæй, 

уыдон голджыты ныккалдта, стæй ма сыхæгтæ æмæ хъæуæй кæй 
зыдта, уыдоныл æрзылд æмæ, кæмæ цы уыди, уый æмбырд кодта. 
Голджытæ байдзаг кодта æмæ сæ аласта æфсæддонтæн. 

Афтæ иуцалдæр цыды йæ къухы бафтыд. Колхозонтæй кæуыл 
æууæндыд, йæ зæрдæ тынг кæуыл дардта, уыдон йæ хæдзармæ                  
иуизæр æрæмбырд кодта æмæ сын бамбарын кодта, цавæр хæс æвæрд 
ис йæ размæ, уый. Ома, колхозы мулкæй, цас амал ис, уымæй фыл-
дæр куыд бамбæхсæм, афтæ. Æз, дам, иунæгæй ницы бакæндзынæн, 
сымах мæм куынæ фæкæсат, уæд. Æмæ уæ кæмæн йæ бон цы у, уый 
бафæсвæд кæнут. Кæнгæ дæр афтæ бакодтой.

Уалынмæ немыц бацахстой Лескен. Нæлгоймагæй ма дзы чи 
баззад, уыдоны æрæмбырд кодтой. Уыдонимæ уыди Цæрай дæр. 
Загътой сын, хъусын уын кæнæм, мах сымахæн цы зæгъæм, уый 
куынæ кæнат, стæй мах ныхмæ знаггад кæнут, уый куы базонæм, 
уæд уæ æд бинонтæ фесафдзыстæм. 

Цæрайы банымыгътæуыд, бригадирæй куыста, зæгъгæ, æмæ йæм 
фæдзырдтой, бафарстой йæ:

– Кæм сты колхозы фос æмæ мулк?
– Хохы…
– Гæды ныхас куы зæгъай, уæд дæхи хъахъхъæн.
Немыцы рæстæг Лескены цæрджытæ фылдæр акъоппыты цардысты 

–сæ хæдзæрттæ сын немыц бацахстой. Цæрайы хæдзары дæр цардис 
авд немыцаджы. Декабры тынг уазал бонтæ скодта. Цæрайы хæдзары 
цы немыцæгтæ уыд, уыдон фæйнæгæй быру ныппырх кодтой æмæ 
дзы уыйбæрц фæарт кодтой, æмæ фыр тæвдæй цар ссыгъди, хæдзарæн 
йæ фылдæр хай басыгъди, тыххæй-фыдæй ма йæ ахуыссын кодтой. 
Иуæхсæв партизантæ рабырстой хъæдæй, схæцыдысты немыцимæ 
æмæ бацахстой хъæуæн йæ иу æмбис. Уæд немыц ног хъарутæ æр-
бакалдтой, æмæ партизантæ фæстæмæ аздæхтысты. Дыккаг бон та 
изæрæй Госхан сывæллæтты акъопмæ акодта.

Куыддæр хæдзары хизæнтæй бынмæ æрхызт, афтæ сæ уæлхъус 
алæууыд иу сырхæфсæддон. Уый уыд санитар, хæдзары пъолы 
бын бамбæхста цæф советон афицеры æмæ йæм ныр æрбахъуызыд 
изæрдалынгты, цæмæй йæ хъæдмæ акæна. Уæдмæ Цæрай дæр фæ-
зынд, радзырдтой йын сæ хъуыддаг. Фыццаг уал сын бахæрын кодта                
къæбæр. Уый фæстæ йæ дыууадæсаздзыд лæппу Агуыбейы рарвы-

ста, акæс-ма æмæ бæрæг базон, кæрты æмæ уынджы немыцæгтæ ис 
æви нæ. Хорз, æмæ дзы ничи разынд. Хъæд сæм хæрз хæстæг уыди, 
æдæппæт дыууæсæдæ метры. Цæрай сын загъта: «Уæ цинелты æдде 
мæнæ мæ зæронд уæлæдарæс скæнут, æмæ уæ æз   акæндзынæн                                 
хъæдмæ». Акодта сæ. 

Алы хъизæмæрттæ уыдтой лескенæгтæ немыцæй. Фæлæ фыд-
бон æмæ фыдлæг бирæ нæ хæссынц. Æрбахæццæ 1943 аз. Гос-
хан йæ сывæллæттимæ акъоппæй схызт, бæстæ цыдæр сабыр 
уыди. Госхан хæдзармæ бацыд, кæсы, æмæ хæдзары дзаумæттæ 
кæлдтытæй лæууынц пъолыл, иу немыцаг дæр йæ алыварс нал 
ис. Уыдон æхсæвыгон   алыгъдысты. Хъæуы лæгтæй дæр бирæты 
семæ акодтой.   

Лескены хицауæй куыста Цъеуты Бабухарæ. Фондз къласы йед-
дæмæ йæм ахуыр нæ уыд. Фæлæ коммунист уыдис, æмæ йыл хицауад 
æууæндыдысты. Немыц куы æрбахæстæг сты Лескенмæ, уæд Бабу-
харæ, иунæг сылгоймаг уæвгæйæ, партизантæм алыгъди, Цæрайæн 
дæр загъта, партизантæм цом, зæгъгæ, фæлæ Цæрай не сразы, хæ- 
дзарыдзаг сывæллæтты знаджы къæхты бын куы ныууадзон, исты 
сыл куы æрцæуа, уæд, дам, мæ цард цы уыдзæн. Йæ сывæллæттæй 
сæ иуæй иннæ – æнахъомдæр. 

Ныр немыцы фæдыл цæуынц лескенаг лæппутæй бирæтæ. Кæй 
зæгъын æй хъæуы, пъæлицæйы чи куыста, уыдон бирæты фæтæр-
сын кодтой, æртхъирæн дæр ма сæм бакодтой, нæхионтæ уæ маргæ 
кæндзысты, зæгъгæ. Æмæ уый гыццыл тас нæ уыди.

Цæрай фæтарст, йæ зæрдыл æрлæууыд, 1931 азы йæ Хуыцауы 
рæстæй кæй æрцахстой, уый. Цæрай æрæнкъард. Арф ныхъхъуыс- 
та йæхимæ. Госхан æмæ йе ‘нахъом сывæллæттæн, йæ цæстысыг 
калгæйæ, хæрзбон загъта, йæ маст йæ хъуыры æлхынцъæй лæууы, 
сæргуыбырæй сбадт саргъы бæхыл æмæ араст йæ æнæбары балцы 
лескенаг лæппутимæ. Цыдысты иугæндзон. Немыцы æфсæдтæ та-иу 
арæх æрлæууыдысты, фæстæмæ гæрах кодтой.

Лæппутæ бахæццæ сты Пятигорскмæ. Цæрай ам зыдта сæ 
хæстæджытæй кæйдæрты, уыдонмæ бамбæхст, йæ бæхы уынджы 
суагъта æнæ саргъæй. Фæлæ йæ уайтагъд ссардтой йе ‘мбæлттæ, 
ног бæх ын радтой æмæ йæ, æртхъирæнтæгæнгæ, акодтой семæ 
дарддæр. Ростовы цур немыцæн сæ фæндаг алыг кодтой Сырх 

æфсад. Адон та, лидзæг ирæттæ, фæфале сты. Уым сын немыц сæ 
бæхтæ байстой. Хорзæй сæм цы уыди, уыдон сын астыгътой. Куыд 
уацайрæгтæ, афтæ сын лæвæрдтой мамæлайы хæринаг. Уый агъом-                                                                              
мæ цалдæр лæппуйæн сæ къухы бафтыд сæхи бафæсвæд кæнын 
æмæ Лескенмæ сыздæхын. 

Иннæтæ ахæццæ сты Италимæ. 1944 азы ардæм æрбацыдысты 
америкаг-англисаг æфсæдтæ. Лидзæг адæм уыдоны къухмæ ба-            
хаудтой. Ныр сæм гуыбыны хардзæй хуыздæр каст цыд. Фæстæдæр 
уыдоны фæрцы нæхионты къухмæ æрбахаудтой. Цæрай цы къорды 
уыди, уырдæм иу америкаг афицер æрбацыд, бафарста:

– Англисагау дзурын чи зоны, ахæм уæм ис?
– Ис, – бацамыдтой йын Цæраймæ.
– Æрбацу-ма мæ цурмæ, – афицер англисагау фæдзырдта Цæрай-

мæ. Аныхас кодтой, æмæ афицер бахудти, йæ уæхск ын йæ къухæй 
разыйы хост æркодта æмæ загъта:

– Тæлмацгæнæгæй мæм уыдзынæ.
Дарддæр, кæрæдзи хуыздæр куы базыдтой, уæд Цæрайæн бæхтæ 

бабар кодтой, зылди сæм. Уый Цæрайæн æнцойдзинад уыд. Рабæрæг, 
Цæрай Америкæйы кæмæ куыста, уыцы лæджы лæппу кæй у ацы 
афицер, уый.

1945 азы хæст куы фæцис, уæд ын уыцы афицер загъта: 
– Фæстæмæ уæхимæ куы аздæхай, уæд дæ фæндагыл амардзысты, 

хæдзарыл нал сæмбæлдзынæ. Фæлтау цом мемæ æмæ дæ æз дæ фыц-
цаг бынатыл сæмбæлын кæндзынæн. Дæ цард дæр ирвæзт уыдзæн, 
дæ бинонтæн дæр æххуыс кæндзынæ уырдыгæй.

Сразы, фæлæ йе ‘мбæлттæм куы ‘рбацыд, уæд хæкъуырццæй 
куыдта сывæллонау. Куы йæ бафарстой, цæуыл кæуыс, зæгъгæ, уæд 
сын загъта:

– Мæ уарзон бинонты нал фендзынæн æмæ ууыл кæуын.
Дыууæ мæйы фæстæ ацыдысты уыцы афицеримæ Америкæмæ. 

Цæрай ма йемæ акодта лескенаг æхсæрдæсаздзыд лæппу Хайты Хад-
зыбечыры, загъта сын, мæхи лæппу у, зæгъгæ. Америкæйы раздæр 
кæмæ куыста, уыимæ куы фæиу сты, уæд ыл тынг фæцин кодта, стæй 
йын уый фæстæ загъта: 

– Баулæф, стæй дын æз фенын кæндзынæн дæ хæдзар дæр, стæй 
ма, кæм куыстай, уыцы ран дæр. 

Иннæ бон куы ацыдысты æмæ Цæрай йæ хæдзар куы федта, уæд 
дисы бацыд: куыдæй йæ ныууагъта, афтæ æнæвнæлдай лæууыд   
хæдзар. Йæ кæрт дæр æмæ хæдзары алывæрстæ – сыгъдæг. Куы ба-
фарста, чи сæм зилы, уый, уæд ын загътой: 

– Æцæгæлон адæм, зыдтой, кæй хæдзар у, уый æмæ йæм зылдысты. 
Гуыдыр бакодтой, бацыдысты мидæмæ, кæй зæгъын æй хъæуы, 

мидæгæй хæдзар уыди æдзæллаг уавæры. Æмæ куыннæ? Цыппар 
æмæ ссæдз азы æхгæдæй фæлæууыд.

Афтæ Æгъуызарты Цæрайæн йæ ног цард райдыдта америкаг 
горæт Сиэтлы. Уæд ыл сæххæст фæндзай фондз азы, уыд йæ тæк-
кæ лæджы кары. Куыстуарзон лæг иу бон дæр æнцад не ‘рбадт. 
Райдыдта кусын шахтæйы. Бинонты хъуыддаг нал бакодта, царди 
иунæгæй. Уыцы рæстæг куыд уыди, уый алчидæр зоны, цалынмæ 
Сталин æгас уыди, уæдмæ. Уымæ гæсгæ Цæрай ницы зыдта, йæ 
бинонтæ куыд сты, цы сты, бинонтæ та сæ фыды бæрæг нæ зыдтой, 
æгас ма у æви нæ, уый. Афтæ, сæ зæрдæ кæрæдзимæ æхсайгæйæ, 
рæстæг æрвыстой. 

1953 азы Сталин куы амарди, уæд æнаххосæй адæмы нал æфхæрд-
той. Цæрай уæд фыццаг писмо æрбарвыста. «Æз бæргæ дзæбæх дæн, 
– фыста Цæрай, – ницы хъуаг дæн, фæлæ æхсæвæй-бонæй сымах 
мæтæй катай кæнын. Арæх мæм ахæм тæссаг хъуыдытæ фæзыны, 
кæд мæ бинонтæй ничиуал ис, зæгъгæ, æмæ ма уæд мæ цард цæуыл у? 
Кæд мын мæ писмо райсат, уæд ма фæзивæг кæнут æмæ мын дзуапп 
раттут мæнæ ахæм адрисыл: США, г. Сиэтл, (уынджы ном ничиуал 
зоны), Джим Пер.

Цæрай йæ бинонтæй писмо райста. Йæ дыккаг писмойы фыста:
«Райстон уын уæ писмо, мæ бинонтæ, раст цыма дыккаг хатт рай-

гуырдтæн дунемæ, ахæм æхсызгон мын уыди, æгайтма дзæбæх стут. 
Кæд Хуыцауы фæнда, уæд кæрæдзи дæр фендзыстæм». 

1954 туристон балцы Америкæйæ ирон лæг Хъарданты Залымджери 
æрцыд Ирыстонмæ. Цæрай Залымджерийæн рарвыста писмо æмæ 
лæвæрттæ йæ бинонтæн. Писмойы фыста йæ сагъæссаг хъуыдытæ, 
бинонтыл йæ зæрдæ рысти. Фыны сæ уыны. Сæрвыста йæ сывæл-
лæттæн уæлæдарæс, къахыдарæс… Фæстæдæр та æрбарвыста писмо, 
куырдта: «Рарвитут мæм Госхан æмæ мæ хоты къамтæ». Арвыстой 
йын къамтæ. 
3 l=. д3г 17 2022

Афтæ кæрæдзимæ писмотæ фыстой, кæрæдзиуыл цин кодтой. 
Фæлæ та дзы иу афæдз фыстæг нал истой бинонтæ. Сæ зæрдæ тынг 
æхсайдта. Уый фæстæ райстой ногæй писмо. Цæрай фыста: «Барæй 
уæм нæ фыстон, æвзæр рынчын фæдæн æмæ уын уæ зæрдæ нæ 
риссын кодтон. Æхца бирæ бафыстон, æмæ мæ хорз сдзæбæх кодтой 
дохтыртæ. Гæххæтт радтой, куыд дæс азы дæргъы нал фæрынчын 
уыдзынæн уыцы низæй, уый тыххæй. Ныр мæм уæ зæрдæ мауал 
æхсайæд. 

1957 азы сæрвыста хуынды гæххæтт Америкæйæ йæ фырт Амур-
ханмæ. Амурхан сцыбæл, тынг æй фæндыд Америкæмæ ацæуын йæ 
фыдмæ. Фæлæ йæ йæ хистæр æфсымæр Агуыбе нæ ауагъта. Тарсти, 
уый дæр уым куы баззайа, уымæй.

* * * 
Ацы радзырд чи кæса, уымæ ахæм фарст фæзындзæн, æвæццæ-

гæн: Цæрай куы ацыди немыцимæ, Америкæмæ куы бафтыди, уæд, 
цы уыди, уый зонæм, фæлæ ахæм тыхст рæстæджы, ам, Ирыстоны, 
æхсæз сывæллонимæ цы мад баззади, уый та цы кодта, цымæ, куыд 
æрвыста йæ рæстæг? Æз фæстæмæ здæхын æмæ уый хабæрттæ дæр 
лæмбынæг дзурын.

1943 азы 1 январы сырхæфсæддонтæ ногæй æрцыдысты Лескен-
мæ. Районы хицауадæй хохмæ чи ацыди партизантимæ, уыдон дæр 
æрыздæхтысты сæ бинонтæм. Райком, райæххæстком, организацитæ 
раздæрау сæ куыст кодтой. Партийы райкомы фыццаг секретарь 
Го- дзойты Кертыби иубон æрбацыд Лескенмæ, бабæрæг кодта 
Цæрайы хæдзар. Йæ бæх кæрты бæхбæттæныл бабаста æмæ ми-
дæмæ бацыд. Фæцин кодта сывæллæттыл, стæй Цæрайы бинойнаг 
Госханмæ дзуры: 

– Фехъуыстон Цæрайы хабæрттæ æмæ уый тыххæй æрбацыдтæн. 
Адæм афтæ дзурынц, Цæрай никуыдæм ацыди, фæлæ хъæды йæхи 
æмбæхстæй дары æмæ æхсæв сусæгæй хæдзармæ ‘рбацæуы, зæгъгæ. 
Кæд афтæ у, уæд мын зæгъ, кæм ис, уый, æмæ дын ард хæрын, кæй 
йын ницы уыдзæн, уымæй.

Госхан фæуыргъуыйау, скуыдта æмæ загъта: 
– Уæлæ Хуыцау ме ‘вдисæн, кæй йын ницы зонын, кæд æгас нал 

у, уæддæр.

– Цæй, уæдæ æз цæуын, фæлæ исты хабар куы уа, уæд мын-иу 
хъусын кæн…

Афтæмæй январь фæци, ралæууыд февраль. Февралы скодта 
тынг уазал, мит бирæ æруарыд. Афтæмæй иубон Цæрайы хæдзармæ 
æрæрвыстой цыппар милиционеры æмæ æртæ галуæрдоны.

– Кæм сты уæ хортæ?
– Нартхор, хъæдур, цыхтытæ æмæ æндæртæ уæлæ цары, картоф 

та уæрмы.
– Сывæллæттæй сæрæндæр чи у, уыдонимæ рацу.
Хор, хъæдур æмæ иннæ хойраг тæсчъыты фæхастой галуæрдæттæм. 

Уыдон хаст куы фесты, уæд та картоф фæхастой. Ахастой сæ колхозмæ, 
æмæ та фæстæмæ афтид уæрдæттæй æрбацыдысты Цæрайы хæдзар-
мæ. Скъæтæй ракодтой дуцгæ хъуг, дыууæ фысы æмæ иу сæгъ. Хос 
æмæ нартхоры хъæллæгъ уæрдæтты самадтой, хъуг уæрдоны фæстæ 
бабастой, фыстæ æмæ сæгъ дæр уæрдоны сæвæрдтой æмæ, афтæмæй 
ацæуынмæ куыд хъавыдысты, афтæ сæм Госхан кæугæйæ дзуры:

– Ацы сывæллæтты дæр аласут уемæ, æз сын цы кæндзынæн? 
Лæгтæй сæ иу мæнгард худт бакодта æмæ Госханы фæрсы:
– Дæлæ уый дæ лæппу у?
– О, мæн у.
– Æмæ йыл цал азы цæуы?
– Дыууадæс азы.
– Æмæ кæцон чызг дæ?
– Озрекаг чызг.
– Уæдæ уæртæ уыцы лæппу уырдæм ацæуынхъом у, уырдæм æй 

арвит, уым нартхор бирæ ис, æмæ уырдыгæй сласдзæн.
Афтæ хæдзары ницыуал ныууагътой æхсæз æнахъомы æмæ сæ 

рыст мад Госханæн. Уымæй иу-фондз боны фæстæ чидæр дуар æр-
бахоста, æрбацыди финагент.

– Сымах хъуамæ бафидат хæстæ: царв, дзидза, æйчытæ, къуымбил, 
картоф, нартхор. 

Æрбалæвæрдта гæххæтт, уыцы рæстæгмæ сæ куынæ бафидат, 
уæд уæ уæ хæдзарæй ратæрдзыстæм, зæгъгæ. Ууыл финагент ацыд.

Госхан куыдта, йæ хъарæгмæ йыл гыццыл сывæллæттæ æрбамбырд 
сты æмæ уыдон дæр йе ‘мкуыд кодтой. Сыхæгтæ æрбауадысты. Куы 
базыдтой, хабар цæй мидæг ис, уый, уæд Госханæн загътой:

– Тыхсгæ ма кæн, мæнæ дæм мах фæкæсдзыстæм, кæмæн йæ бон 
цы у, уымæй.

Æцæгдæр, сыхæгтæ баххуыс кодтой чи æхцайæ, чи хорæй, царвæй. 
Афтæмæй паддзахады хæс бафыста Госхан. Уый уыдис уалдзæджы 
къæсæрыл. Фароны хорæй ницыуал ис, ног хор нæма æрзад, сывæл-
лæттæ – æххормаг. Уæд Госхан Цæрайы дзаумæттæ – дзыппыдаргæ 
сыгъзæрин сахат æд рæхыс, сыгъзæрин авторучкæ, ног костюмтæ 
дыууæ фæлысты, цырыхъхъытæ, нымæт, басылыхъхъ æмæ æндæртæ 
ауæй кодта. Иннæ хорæрцыдмæ сывæллæтты аирвæзын кодта. Уал-
дзæджы колхозы быдырты Госхан æд сывæллæттæ куыста боны-
цъæхæй суанг изæрдалынгтæм. Уыцы куыстытæй уæлдай ма йын 
бахай кодтой гектары æрдæг, сывæллæттæ йæ белтæй фæкъахтой, 
фæсагътой, рывтой, фæззæджы та нартхор æртыдтой. Картоф къахтой, 
мæнæу най кодтой. Колхозы быдыры цы куыстытæ уыд, уыдон код-
той. Тыллæг æфснайд куы æрцыди, уæд Госхан йæ æртындæсаздзыд 
лæппу Агуыбемæ дзуры: 

– Бафарстон, æмæ нын бирæ фæллойбонтæ ис, авдсæдæйы, æмæ 
нын кæд исты раттикой, цу æмæ базон, цас нæм цæуы хор. 

Агуыбе ацыди æмæ йын бухгалтер афтæ зæгъы:
– Цæугæ уæм ницыуал кæны, уымæн æмæ колхоз бирæ хæс ба-  

фыста паддзахадæн æмæ йæм ницыуал баззад. Фæлæ уæхи цæхæра-
доны картоф æмæ нартхор ис?

– Ис…
– Гъе, уæдæ ацу æмæ уæ хæдзарæй æхсæз путы картоф æмæ æхсæз 

путы нартхор ардæм слас. 
– Цæмæн?..
– Колхозы быдыры куы куыстат, уæд хæргæ кодтат æмæ кæй 

бахордтат, уый бафидут.
Агуыбе йæ мадæн куы рахабар кодта, уæд Госхан бардиаг кодта:
– Æз æй зыдтон, афтæ кæй уыдзæн, уый. Агуыбе, кæд зын у, 

уæддæр цом, æртонæм нартхор, картоф скъахæм æмæ сын æй алас. 
Æрмæст сæ гæххæтт райсдзынæ, кæннод сыл æууæнк нæй, нал сыл 
басæтдзысты æмæ нын æй дыккаг хатт бафидын кæндзысты. 

Кæнгæ дæр афтæ бакодта Агуыбе.
Мæгуыр Госхан бафыста 1942 азы хæстæ. Æрбалæвæрдтой йæм 

ног хæстæ 1943 азæн. Бакатай кодта Госхан:

– Ныр цы бачындæуа, зæронд хæстæй тыхамæлттæй суæгъд дæн, 
æмæ та мыл ног хæстæ сæвæрдтой, колхоз дæр нын куы ницы рад-
та нæ куыстæн. Нæхи цæхæрадоны цы уыди, уымæн дæр йе ‘мбис 
колхоз куы айста.

Зымæг нæма æрхæццæ, афтæ Госхан ацыд Цыколамæ Агуыбеимæ 
йæ мадырвадæлтæ Гулутæм. Хорз æй суазæг кодтой, йæ хъыгыл ын 
хъыг кодтой. Стæй йын зæрдæ бавæрдтой, мацæуыл тыхс, мах дæ 
тыхсын нæ бауадздзыстæм, зæгъгæ. Мæнæ ныр дæр кæд нæ зивæг 
кæнут, уæд уемæ ахæссут, уæ бон цы уа, уый. 

Рахастой дыууæ путы нартхоры ссад. Фæндагыл гыццыл Агуыбе 
бафæллад æмæ ссады дзæкъулыл сбадти Хæзныдонæй Толдзгуыны 
æхсæн. Уалынмæ кæсы, æмæ иу бидаркæ æрбацæуы Цыколайæ Ле-
скены ‘рдæм. Агуыбе уый куы федта, уæд бацин кодта, мæ уаргъ 
мын райсдзæн, зæгъгæ. Бидаркæ æрбахæццæ ис Агуыбейы цур-
мæ. Бадти дзы боцкъайы хуызæн нард лæг Гарданты Гæбæлидзæ,                     
районы хицауадæй иу лæг. Агуыбейы цур фæурæдта бидаркæ æмæ 
йæм дзуры:

– Тынг бафæлладтæ, лæппу?
– О…
– Æмæ Лескенмæ цæуыс?
– О, Лескенмæ.
– Уæдæ рахæсс дæ голлаг æмæ æрбабад.
Агуыбе, цингæнгæ, йæ голлагмæ фæлæбурдта æмæ бидаркæйы 

цурмæ куы бахæццæ ис, уæд та йæ лæг ногæй афарста:
– Кæй лæппу дæ?
– Æгъуызарты Цæрайы.
Гæбæлидзæ уыцы ныхæстæ куы фехъуыста, уæд, цыма йæ бæх 

исты аххосджын уыди, уыйау ыл ехсæй ралæууыд æмæ йыл фæхъæр 
кодта. Бæх уыциу гæпп акодта æмæ адард. Агуыбе та лæугæйæ баз-
зад æмæ ма йæ фæстæ бирæ фæкаст кæуындзастæй. Госхан раздæр 
цыди Агуыбейæ æмæ куы федта, бидаркæ йæ цуры æрлæууыди, уæд 
æнхъæлмæ касти, кæд лæппуйы сæвæрид, зæгъгæ. Фæлæ бидаркæ 
куы ацыди æмæ, лæппу уым лæугæйæ баззад, уый куы федта, уæд 
æм фæстæмæ раздæхти æмæ йæ бафарста:

– Цы дæм дзырдта уыцы лæг?
Агуыбе радзырдта, хабар куыд уыди, уый.

– Уыдонæн Хуыцау дæр нæй, æмæ сæ хъуыды дæр ма кæн. Искуы 
фæндагыл фидар куы ‘рлæууай, уæд та сæ ма ферох кæн, чи дын цы 
уыди, уый. Ма сæм хъус ахæмтæм æмæ ма тыхс, дæ фыд лæг уыди,  
æмæ дзы хъуамæ сæрыстыр уай. 

Афтæмæй се ‘ккой скодтой сæ уæргътæ æмæ изæрмæ сæ хæдзармæ 
æрбахæццæ сты Лескенмæ.

Тухæнтæ кодтой Æгъуызарты бинонтæ. Суг цæмæй ластаиккой, 
уый нæ уыд. Æккойæ хастой хъæдæй. Фылдæр – Агуыбе. Уæлдай 
зындæр уыди зымæгон. Кæд-иу Лескены дон хорз ныйих, уæд ихы 
сæрты цыд сугмæ йæ хæцъил дзабырты. Фæлæ-иу арæх их тæнæг 
зынд, йæ быны-иу фæсаст. Уæддæр-иу хуылыдз къахæй миты æр-
фыты цыд. Афтæ æккойæ хаста суг æрвылбон дæр.

1944 азы зымæг сын зындæр йеддæмæ æнцондæр нæ уыди. 
Уымæн, æмæ сæм цы гыццыл муртæ уыд, уыдон 1943 азы фесты. 
Паддзахад та йæ хæстæ домдта ноджы карздæрæй. Сывæллæттæй 
куыстхъом ничима уыди, æмæ тынг зын уавæры рæзыдысты. 
Иубон, рагуалдзæг, æхсæвæр цы бахордтаиккой, уый дæр сæм 
нæ уыди, афтæмæй сывæллæттæ ныххуыссыдысты. Райсомæй 
Госханы куыстмæ акодта бригадир. Хистæр сабитæ скъоламæ 
ацыдысты. Кæстæр лæппу Таймуразыл уæд цыди æртæ азы æмæ 
æрдæг. Уый хæдзары баззад.

Госханæн быдырæй йæ зæрдæ æхсайдта йæ сывæллæттæм. Быды-
ры куысты йын цы къæбæр радтой, уый дæр нæ бахордта, йæ роны 
йæ æрбахаста. Хæдзармæ уыцы тындзгæ æрбацыд æмæ дзы никæй 
æрбаййæфта. Хистæр сывæллæттæн афтæ нæ фæтарсти, уыдон скъ-
олайы уыдзысты, зæгъгæ, фæлæ Таймураз кæм и? Сыхæгты афар-
ста, фæлæ уыдонмæ дæр нæ разынд. Уæдæ цы фæуыдаид, зæгъгæ, 
катайы бацыд мад. Дæлбылы куыроймæ азгъордта. Фæндаджы был 
уыд байбын къахт, Таймуразы уым хуысгæ баййæфта. Фелвæста 
йæ йæ къухтыл. Госхан бамбæрста, сывæллон æххормагæй мæлы, 
уый. Рахаста йæ сæхимæ. Сыхæгтæй æхсыр æрбадавта, фых æхсыр 
ын бануазын кодта æмæ лæппу йе ‘муд æрцыд. Уый фæстæ ма йын 
ноджыдæр æхсыр радта кæрдзынимæ. Афтæ мæлæтæй фервæзт 
лæппу. Фæлæ дарддæр та куыд?! Цы ауæй кодтаиккой, уый дæр 
сæм нал уыди. Иу сынтæг ма сæм баззад, никелæй. Æртæ путы 
нартхорыл æй радта.

Ахæм фыдбонтæ æвзæрстой бинонтæ. Æрбахæццæ сты мæнæу-
гæрдæнтæ. Мæнæу най кодтой æхсæвыгæтты. Фылдæр – сылгоймæгтæ. 
Æхсырфæй карстой мæнæу, куыристæ бастой æмæ сæ мæкъуылтæ 
амадтой. Бонæй – кæрдгæ, æхсæвы та – най. Иу ахæм бон, мæнæу 
карст куы фесты, уæд най кæныны агъоммæ, быдыры цы æфсиртæ 
баззадис, уыдон фембырд кодтой æртæйæ: Дзагуырты Бати, Зекиты 
Гуагуæ æмæ Госхан. Адон æрвылбон дæр иумæ куыстой. Æфсиртæ 
къухты æхсæн базгъæлдтой æмæ мæнæу сæ цъындаты ныккодтой. 
Бригадир сын загъта: ацæут уал уæ хæдзæрттæм, иугыццыл баулæфут 
æмæ фæстæмæ най кæнынмæ рацæут. Рараст сты.

Уалынмæ сыл амбæлд колхозы парторг Гæццыты Мæхæмæт. 
Æмæ сæ аздæхта, абон, дам, кæй æркарстат, уый, дам, банай кæнут. 
Уæхимæ, дам, райсом ацæудзыстут. Цы гæнæн ма уыд… Раздæх-
тысты. Сæ цъындаты цы мæнæу уыди, уый сæ цæмæй ма хъыгдара 
найгæнгæйæ, уый тыххæй йæ мусы цур бæласы бын æрæвæрдтой 
залмы сыфтыл. Дзырдхæсджытæ ауыдтой уыцы ныв, æмæ сæ туг 
схъазыд. Сусæгæй бахъуызыдысты æмæ æртæ цъындайы рахастой. 
Госханитæ æхсæв-бонмæ най фæкодтой. Райсомы сæ рыгтæ ныссæрф-                                       
той, сæхимæ базылдысты. Ныр сæхимæ рараст уой, зæгъгæ, афтæ 
сæм фæдзырдæуыд. Æвдисынц сæм, сæ цъындаты цы мæнæу уыдис, 
уый. «Кæм уын уыди ацы мæнæу?»

Госханитæ радзырдтой хабар. Хъæусоветмæ сæ скодтой. Хъæусо-
веты сæрдар Елеты Салат сбарста мæнæу æмæ Госханы цъындайы 
уыди 600 граммы, Гуагуæйы – 700 граммы, Батийы цъындайы та 
500 граммы. Уыцы бон устыты сæ хæдзæрттæм ауагътой. Мæнæу æд 
цъындатæ хъæусоветы ныууагътой.

Райсомæй раджы милицæйы кусæг тæргæ бæхæй æрбахæццæ 
æмæ æртæ усы йæ разæй акодта Цыколамæ фистæгæй. Афтæмæй 
фæцыдысты 18 километры. Уыцы бон сын стæрхон кодтой фæйнæ 
фондз азы ахæстоны фæбадын. Суагъæ уырыссагау куы бакастысты, 
уæд Бати æмæ Гуагуæ уырыссагау иу ныхас дæр нæ зыдтой æмæ 
Госханмæ, мидбылхудгæ, дзурынц: «Суæгъд нæ кодтой, нæхимæ 
цæуæм?» Госхан ныхъхъарæг кодта æмæ сын афтæ зæгъы: «Нæхимæ 
нæ цæуæм, нæ, ахæстонмæ цæуæм».

Уынджы æнхъæлмæ каст æхгæд сау машинæ. Уым сæ сбадын 
кодтой æмæ сæ Дзæуджыхъæуы стыр ахæстонмæ аластой.

Мæгуыр сылгоймæгтæ сæ цæссыгæй сæхи æхсадтой. Сæ камерæйы 
бирæ сылгоймæгтæ уыди. Горæтгæрон районмæ сæ акодтой. Уым 
æнæхъæн сентябрь фæкуыстой. Нартхор тыдтой, цæхæра къахтой, 
къабуска карстой. Аулæфыны бон сæ нæ уыд. Сихор хæрыны рæстæг-
иу нымад минуттæ фæхибар сты Госхан, Бати æмæ Гуагуæ. Зæххыл-
иу тымбыл æрбадтысты æмæ хъарæг кодтой сæхиуыл.

Сылгоймæгты быдырæй фæстæмæ стыр ахæстонмæ ракодтой. 
Бати æмæ Гуагуæйы æндæр куыстытыл бафтыдтой. Госханы та 
Дзаугэсмæ ракодтой. Уæд ГЭС-ы арæзтад йæ тæккæ тынгыл уыди. 
Теркæй ГЭС-мæ стыр къанау къахтой. Госхан дæр уым белæй къах-
та, йæ сыджыт та йын 300 метры хаста. Уыцы уæззау куыстæй йæ 
къухтæ ныррæсыдысты. Йæ бон нал уыди кусын. Фæлæ ууыл чи 
хъуыды кодта?.. Бригадир сын уыди грекъаг сылгоймаг. Уый йыл 
хъæр кæнын райдыдта æнæфсармæй.

Госхан фæрынчын, схызт йæ тæвд, ГЭС-мæ йæ нал акодтой, фæлæ 
йын уисойæ ахæстоны кæрт ныммæрзын кодтой. Дыккаг бон йæ 
тæвд куы æрхауд, уæд та ногæй – ГЭС-мæ. Изæры сæ ахæстонмæ 
æрластой. Иу сахаты фæстæ йæм камерæмæ дзурынц: «Агузарова, 
выходи!» Госхан рацыди æмæ уыны йæ чызг Райханаты. Кæуыныл 
фесты мад æмæ чызг. Уæд лæгты камерæйы бадти Æгъуызарты Ла-
зыр. Уый айхъуыста дуаргæсы ныхас, «Агузарова, выходи», зæгъгæ. 
Кæйдæр æххуысæй ссардта Госханы, базонгæ сты. Фæныхас кодтой. 
Госхан ын радзырдта йæ хабар. Рахъаст ын кодта, ГЭС-ы йын уæз-
зау куыстытæ куыд кæнын кæнынц, куыд фæрынчын, къухтæ куыд 
рæсийынц, уыдæттæ. Уæд æй Лазыр бафарста: 

– Къæбицы кусын дæ фæнды?
– Бæргæ мæ фæнды, фæлæ мæ чи уадзы?
– Æз сын зæгъдзынæн æмæ дæ куы нæ уадзой уырдæм, уæд сын 

слесырæй нал бакомдзынæн, слесыр та сæм нæй.
Афтæ Лазыры руаджы Госхан къæбицы кусын райдыдта. Ахст 

адæмæн суткæ хæринаг лæвæрдтой дыууæ хатты. Сау дзул 150 грам-
мы æмæ хамбохъ. Хатгай дзы-иу уыди дзидзайы мур, кæнæ иу-дыууæ 
картофы. 

Госхан хорз арæхсти хæринаг кæнынмæ, куыста æнæулæфгæйæ, 
райсомы 5 сахатæй изæры дæс сахатмæ. Ахст адæмæй фæлмастдæр 
чи уыди, уыдонæн-иу куы дзулы къæбæр авæрдта уæлдай, куы хъæ-

дындз, кæмæн къабускайы карст. Уæд Госханы мадæрвадæлтæ Гулуты 
Батырбег æмæ Алихан Сæйраг тæрхондонмæ бахъаст кодтой. Уым та 
куыста Надгериты Муссæ, раст лæг, мæгуыр адæмы фарсхæцæг. Уый 
сын сæ хъуыддаг арвыста Чырыстонхъæуы тæрхондонмæ, цæмæй 
æртæ сылгоймаджы хъуыддаг лæмбынæгдæр равзарой. Æркасты-
сты ногæй, банымадтой сæ растыл æмæ сæ хæдзæрттæм арвыстой 
уырдыгæй. Уый уыд 11 ноябры 1949 азы.

Рæстæг цыд. Кæд цыфæнды зын уавæрты уыди, уæддæр Госхан 
сывæллæтты сæ ахуырæй нæ фæцух кодта. Хистæр Агуыбе авд 
къласы каст фæци. Æстæм къласмæ куы бацыд, уæд æм къуырийы 
фæстæ скъолайы директор Хоранты Албег æрбацыд. Ахуыргæнæджы 
фæрсы, Æгъуызарты Агуыбе кæцы у, зæгъгæ.

– Мæнæ æз, – фестад йæхæдæг Агуыбе.
– Уæхимæ ацу æмæ ахуыр кæй кæныс, уый тыххæй æхца бафид 

15 туманы.
Агуыбе зыдта, сæ хæдзары иу сом дæр нæй, уый, æмæ йæ мæгуыр 

мадæн зæгъгæ дæр нæ кодта. Дыккаг бон Госхан йæхи цæттæ кодта 
быдырмæ, Агуыбе та хъуамæ скъоламæ ацыдаид. Фæлæ уый къæпи 
цæттæ кæны быдырмæ Госханимæ. Мад æй куы бафарста, скъоламæ 
та цæуылнæ цæуыс, зæгъгæ, уæд ма йын цы гæнæн уыд, радзырдта 
хабар.

– Ацу скъоламæ, сырдтæ куы не сты, кæд дын фæтæригъæд кæ-
никкой æмæ дæ ныууадзиккой. 

Йæ чингуытæ йæ дæларм бакодта Агуыбе æмæ ацыд скъоламæ. 
Урок куы райдыдта, уæд та ногæй директор æрбацыди æмæ, Агуы-
бейы куы федта, уæд хъæрæй дзуры: 

– Уæлæмæ сыст, Æгъуызары-фырт, æз дын куыд загътон, æнæ 
‘хцайæ скъоламæ мауал цу, зæгъгæ дын нæ загътон?

– Æмæ нæм æхца нæй, – тарстхуызæй загъта Агуыбе.
– Уый мæ хъуыддаг нæу, æнæ ‘хцайæ ма куы ссæуай скъоламæ, 

уæд дæ мæнæ рудзынгæй аппардзынæн.
Агуыбе æнкъардæй рацыд сæхимæ. Изæры йæ мадæн загъта: 
– Нал цæуын æз скъоламæ ацы аз, демæ быдырмæ цæудзынæн, 

æххуыс дын кæндзынæн.
 Æмæ æцæгдæр афтæ бакодта, колхозы быдырты фæкуыста йæ 

мадимæ. Ног ахуыры аз куы райдыдта, уæд тыхамæлттæй самал 

кодта фынддæс туманы æмæ сæ бафыста. Ахуыр кодта æстæм                                      
къласы. Директор æндæр хъæумæ ацыд кусынмæ, Лескены скъо-
лайы та директор сси Сабайты Сослæнбег. Иу зымæгон райсом та 
Агуыбе хъæдæй суг йе ‘ккой æрбахаста, уыцы хуылыдзæй, чингуытæ 
йæ дæлармы, афтæмæй скъоламæ фæраст æххормагæй. Скъола сæм 
уыди дыууæ километры дарддæр. Иугыццыл байрæджы кодта, æмæ 
дын директор Сослæнбег дуармæ лæууы, фæрсы йæ: 

– Цæмæн байрæджы кодтай?
– Хъæды сугмæ уыдтæн, æмæ мын айрæджы, – загъта Агуыбе.
Сабайы-фырт æй йæхæдæг дæр уыдта, лæппу къахæй сæрмæ 

хуылыдз кæй уыди, фæлæ йын нæ фæтæригъæд кодта, хæстæг æм 
бацыд æмæ йæ сонт цæф ныккодта. Цæф æруад цæстыл, афтæмæй йæ 
урокмæ арвыста. Агуыбе урокмæ бацыд, фæлæ йæ бон урочы бадын 
нал уыди, цæсты алыварс ныррæсыд, цæстысыг кæлы. Ахуыргæнæг 
Сагеты Дзæджи бафарста Агуыбейы, дæ цæст цы кæны, зæгъгæ. 
Агуыбе не схъæр кодта, директор æй кæй ныццавта, уый. Фæлæ 
ахуыргæнæг куы федта цæст, уæд ын загъта:

– Тагъд дохтырмæ згъоргæ, кæннод дæ цæст сæфы.
Агуыбе ацыд. Дохтыр куы ‘ркаст лæппуйы цæстмæ, уæд ныддис 

кодта:
– Чи дæ ныццавта афтæ тынг, гыццыл ма бахъуыд, дæ цæст схауа.
Агуыбе радзырдта, хъуыддаг куыд уыди, уый. Цæстмæ базылди 

дохтыр, йæхæдæг та хъæусоветмæ ныдздзырдта:
– Мæнæ скъолайы цы митæ кæнынц, уый нæ уынут, сывæллæтты 

маргæ куы кæнынц?
Хъæусоветæй директормæ фæдзырдтой æмæ йæм куы фæхыл 

кодтой, уæд сын уый афтæ зæгъы: 
– Кæй тыххæй мæм хыл кæнут, америкаджы фырты тыххæй? 

Стæй ма йæ сиахс дæр чи у, уый зонут?..
Йæ хистæр хо Райханаты лæг Дреты Сулейман уыдис хæсты 

æмæ 1943 азы Сталинграды цур уацары бахаудта. Хæст куы фæци, 
уæд сыздæхт. Уалынмæ йæм фæдзырдтой, æрцахстой йæ æмæ йын 
радтой фондз æмæ ссæдз азы, арвыстой йæ Сыбырмæ. Райханат ма 
уæд æрыгон уыд. Сывæллон ын нæма уыд, афтæмæй уый уал азы 
Дретæм куыд бадтаид. Йæ мады хæдзармæ ‘рцыди. Сахуыр кодта 
бухгалтеры курсыты. Фæстæдæр йæ хо Венерæ рынчындонæй куы 

рацыд, уæд дыууæ хойы ацыдысты Таджикистанмæ сæ мадыфсымæр 
Мæхæмæтмæ.

Директор уый йæ зæрдыл бадардта æмæ æдзух джыгъуы-джыгъуы 
кодта Агуыбемæ. Лæппуйы мæстæй йæ хурхы нарæгмæ скодта, æмæ 
Агуыбе ногæй йе скъола ныууагъта. Иу афæдз та колхозы быдыры 
фæкуыста. Уый фæстæ аз та ногæй æстæм къласмæ бацыд æмæ йæ 
тынг хорз бæрæггæнæнтимæ фæци, баивтой йæ фарæстæм къласмæ. 
Уæд йе ‘мгæрттæ скъола каст фесты. Фарæстæм къласы йын хиуæт-
тæй чидæр бафыста фынддæс туманы æмæ йæ фæци. Уый дæр тынг 
хорз бæрæггæнæнтимæ. Фарæстæм къласы фæстæ, каникултæ куы 
райдыдтой, уæд Агуыбе сфæнд кодта æхца бакусын. Лескены хъæуы 
сæрмæ комы уыди хырхæйфадæн завод. Уым ныллæууыд куысты. 
Фыццаг бонты уал галуæрдонæй ласта сыджыт заводы агъуысты 
къултæ сæрдынæн. Къултыл æмæ царыл хуыдта дранкæтæ. Уыдон 
куы фесты конд, уæд æй рарвыстой хырхмæ.

Агуыбейыл цыди иу æмæ ссæдз азы. Алчи дæр зоны, уыцы кары 
лæппумæ цы хъуыдытæ вæййы, уый. 14 августы 1951 азы уыд хур 
бон. Агуыбе хъæлдзæгæй ссыди йæ куыстмæ. Изæрмæ фæкуыста, 
куыд æмбæлди, афтæ. Куыст куы фæцис, уæд йæхи цæугæдоны нын-
надта æмæ, сæхимæ куыд фæцæйцыд, афтæ йæ фæстæмæ раздæхта 
Хоранты Дауки, прораб:

– Мæнæ ма дзы дыууæ хъæды ис æмæ уыдон афадут æххæст æмæ 
уæд ацæудзыстут. 

Кусджытæ не сразы сты, загътой, уыцы дыууæ хъæды мах не сты, 
æмæ, кæй сты, уый сæ афадæд. Мах нæ сыгъдæг дзаумæттæ нæ уæлæ 
скодтам æмæ нæхимæ цæуæм. 

Афтæмæй ацыдысты. Баззадысты ма дзы Тинаты Раман, æх-
сæвгæс æмæ Дауки. Агуыбе баззади, уымæн æмæ йæ æхца тынг 
хъуыди, æнæ ‘хцайæ йæ дæсæмтæм нæ бауагътаиккой, ахуыр 
кæнын та йæ тынг фæндыди, стæй йæ кæстæртæн дæр чингуытæ 
æлхæнын хъуыд. Хæдзарæн дæр æй æххуыс кæнын фæндыд. Æмæ 
тарсти, райсом æй куыстмæ куы нал бауадзой, уæд ма æхца кæм 
бакусдзæн… 

Райдыдтой хъæд фадын. Иу-дæс минуты фæстæ мидæгæй,             
хырхы цы цалх кусын кæны, уый гæрз рахауди. Хырх йæ кусынæй 
ныллæууыд. Раман тындзгæ рауад æмæ дон ацæуæзта. Стыр цалх 

йæ зилынæй ныллæууыди. Раман архайдта гæрз фæстæмæ цалхыл 
бакæныныл. Фæлæ йыл иунæгæй йæ бон нæ цыд. Фæдзырдта прораб- 
мæ, искæй-ма мæм рарвит, зæгъгæ. Агуыбейы йеддæмæ дзы ничи 
уыд, æмæ йæм уый барвыста. Дыууæйæ архайын байдыдтой гæрз 
бакæныныл, фæлæ уыцы рæстæджы æдде донæй цы цалх зылди, 
уымæ гыццылгай дон цыхцырæй уади æмæ, йæ къуырф дæндæгтæ 
донæй куы байдзаг сты, уæд доны уæзæй иу зылд æркодта цалх. 
Агуыбе гæрз цы цалхыл кодта, уый æрзылди æмæ йын йæ рахиз 
къух рацахста. Уæхскы рæбын æмæ армы тъæпæн ныцъæл сты гæрз 
æмæ цалхы æхсæн. Фæлæ уæддæр Агуыбе нæма феуæгъд, гæрз æй 
ласы мидæмæ. Уыцы уысм Раман сонт лæбурд фæкодта, йæ астæу 
ын ацахста æмæ йæ гæрз æмæ цалхы æхсæнæй ратыдта. Цонг лыс- 
тæг пырхай куы ауыдта Раман, уæд йæ хъæлæсы дзаг ныккуыдта. 
Агуыбе та йæ галиу къухæй пырх цонгыл хæцы, сонт лæуд кæны. 
Раман æй хъæбысгæнæгау йæ дæларм æрбакодта, асинтыл схыз- 
тысты кæртмæ.

Хабар æрцыд изæрдалынджы, машинæ нæ уыди, цæуыл æй ала-
сой, уый нæй. Æмæ уæд, Агуыбе йæхæдæг цы галтыл куыста, уыдон 
скъæтæй ракодтой, сивтыгътой сæ æмæ йæ галуæрдоны раластой 
Лескены амбулаторимæ. Уым ын дохтыр базылди йæ пырх цонгмæ. 
Загъта йын, тагъд æй Цыколамæ ласут æвæстиатæй, зæгъгæ. Кæцæй-
дæр фæзынд хъæдласæн машинæ. Адæм фæфæдис сты, амбулаторийы 
кæрт байдзаг. Схæццæ сты йæ мад Госхан æмæ йæ мадыфсымæр 
Мухарбег. Афтæмæй Агуыбейы Цыколамæ аластой. Йемæ ацыдысты 
йæ мад æмæ Мухарбег дæр. Фæсæмбисæхсæв Цыколамæ бахæццæ 
сты, æмæ йын рынчындоны йæ бæстытæ райхæлдтой æмæ йæм ногæй 
базылдысты. Дохтыр загъта:

– Æвæстиатæй йæ алысын хъæуы Чырыстонхъæумæ, фæлæ туг 
бирæ фæцыд æмæ йæм ам туг куынæ бауадзæм, уæд тæссаг у фæн-
дагыл. Мадыфсымæр йæ туг радта, туг æм бауагътой æмæ йæ Чы-
рыстонхъæумæ аластой.

Бонивайæнты Чырыстонхъæумæ бахæцца сты. Рынчындоны рады 
дохтыр йеддæмæ ничи уыди. Æмæ йæ аходæнтæм ныууагътой. Рай-
сомæй хирург Хъесаты Мæхæмæт куы æркасти Агуыбейы цонгмæ, 
уæд бамбæрста: цонгæн æнæ лыггæнгæ нал уыдис. Мæхæмæт фæ- 
дзырдта Агуыбейы мад æмæ мадырвадмæ æмæ сын загъта: 

– Йæ цонг ын куынæ алыг кæнæм, уæд суткæйæ фылдæр нал 
ацæрдзæн, æмæ уæ куыд фæнды, уый зæгъут. 

Уыдон сразы сты, æрмæстдæр нын æгасæй баззайæд, зæгъгæ.
Агуыбейы операцион стъолыл куы æрæвæрдтой, наркоз ын куы 

радтой, уæд бамбæрста, йæ цонг ын лыг кæй кæндзысты, уый. Цæмæй 
сæм тынгдæр бахъардтаид йæ тæригъæд æмæ йæ цæмæй тынгдæр 
бамбæрстаиккой, уый тыххæй цонджы кой нæ кодта, фæлæ сын загъта:

– Ме ‘нгуылдзтæй мын иу дæр алыг кæнат, ууыл разы нæ дæн æз. 
Ома, йе ‘нгуылдз лæг кæнын нæ уадзы, уæд ын йæ цонг куыд 

алыг кæнæм. Афтæмæй арф æрфынæй наркозæй. Цалдæр сахаты 
фæстæ æрчъицыдта Агуыбе. Æваст галиу къухæй фæлæбурдта йæ 
рахиз уæхскмæ. Фæлæ дзы цонг нал уыди. Исдуг хъусæй алæууыд, 
ницы дзырдта, аджих, цæстытæ донæй айдзаг сты, бынтон афæлурс, 
стæй мадмæ дзуры:

– Цæмæн мын бауагътай мæ цонг лыг кæнын? – Йæ маст йæ       
хъуыры нылхынцъ. 

Мад ын зæрдæвæрæн ныхæстæ загъта, ома, æгайтма æгас баз-
задтæ, дæу хуызæттæ иу æмæ дыууæ не сты, дæ уд мын дзæбæх 
уæд, æндæр… Хирург Мæхæмæт загъта, æнæ афтæ бакæнгæ нæ 
уыд, зæгъгæ. Æмæ уæд мах дæр сразы стæм. Агуыбе аджих.                                                 
Хъусæй лæууыд. Ницы дзырдта иуцасдæр. Æрæджиау бацагуырд-
та кърандас æмæ гæххæтт.

– Гъеныр мæ иунæгæй уадзут, мæ цуры куыд ничи уа, афтæ. 
Мæгуыр мад фæтарст, кæд исты фыдвæнд кæны йæ лæппу… Нæ 

йæ фæндыд Агуыбейы иунæгæй ныууадзын. Фæлæ Агуыбе йæ фæнд 
атардта. Уæд Госхан дохтырæн бамбарын кодта хъуыддаг. Медицинон 
хо Зарæ йæм иннæ уаты рудзынджы зыхъхъырæй йæ цæст дардта. 
Агуыбе иунæгæй баззад, йæхæдæг йæхиимæ ныхас кодта:

«Рахиз къух нал и, уый фæстæмæ нал раздахдзынæн æмæ æга-
ды уавæрмæ дæхи ма ‘руадз, мæгуыргур дæ сæрмæ ма ‘рхæсс, дæ 
бон цæрын куыд уа дæхи сæры зондæй, ууыл бацархай, æмæ де 
‘мгæрттæй нæ фæцух уыдзынæ. Уымæ гæсгæ та, гæнæн цы хъуыд-
дагæн нал ис, уый ферох кæн. Рахиз къух дын нал ис, фæлæ дыл 
ис сæр, къæхтæ æмæ галиу къух. Дæ размæ сæвæр хæс: ахуыр, 
ахуыр æмæ ахуыр». 

Уый Агуыбейæн уыди ардбахæрд! Уыцы ныхæсты фæстæ къран-

дас æмæ гæххæтт райста, галиу къухæй фыццаг хахх ныккодта. Уый 
уыди 15 августы 1951 азы, операцийы бон. 

Галиу къухæй фыццаг хаххы фæстæ Агуыбейы царды ралæууыд 
ног дуг. Дыууæ къуырийы фæстæ, 1 сентябры йæ скъоламæ цæуын 
хъуыд, æмæ йæхицæн хæс сæвæрдта, уæдмæ галиу къухæй фыс-
сын базонын. Æрбахæссын кодта йæ хуыссæнмæ дæсæм къласы 
чингуытæ æмæ йæхæдæг йæхицæн уроктæ лæвæрдта æмæ сæ 
ахуыр кодта.   

Иуцалдæр боны фæстæ фыццаг фыстæг ныффыста йæ галиу              
къухæй, йæ мадыфсымæр Мæхæмæтмæ Таджикистанмæ.

Мæхæмæт Таджикистаны уыд 1928 азæй фæстæмæ. Хорз зыдта 
Госханы бинонты хъизæмар цард æмæ, йæ бон цы уыд, уымæй сын 
æххуыс кодта.

Мæхæмæт Агуыбейы хабæрттæ зыдта, фыстой йæм уымæй размæ. 
Æмæ фыстæг сæрвыста. Агуыбе йæхæдæг дзуапп радта уыцы фыстæ-
гæн. Уый фыста: «Дæ бон хорз, Мæхæмæт! Фыссын дæм галиу къухæй 
æмæ кæд, мыййаг, дамгъæтæ не ‘мбарай, уæд сæм лæмбынæгдæр 
æркæсдзынæ».

Агуыбемæ рынчындонмæ æрбацыд госстрахы инспектор. Бафарс- 
та йæ, фыдбылыз куыдæй æрцыд, уымæй. Рафыста йын бюллетень 
æмæ йын загъта: «Рынчындонæй куы рацæуай, уæд æй бахæсс, кæм 
куыстай, уырдæм æмæ дын æхца бафидой».

Рынчындонæй рацыд Агуыбе 25 сентябры. Уый фæстæ бон бюл-
летень ахаста артельмæ. Радта йæ сæйраг бухгалтермæ. Иуцасдæры 
фæстæ, сæхæдæг куы ницы хабар кодтой, уæд сæм Агуыбе бацыд. 
Загъта сын, æхца мæ тынг æхсызгон хъæуы, æмæ мын мæ мызд æмæ 
мæ бюллетенæн дæр бафидут. Темырчи лагъз раласта, гæххæттытæ 
фæракал-бакал кодта, лагъз фæстæмæ бахгæдта æмæ загъта:

– Дæ бюллетень мæнæ ам уыди æмæ цыдæр фæци, фесæфти. Фæлæ 
дын дæ мызд кассир ратдзæн.

Агуыбе ма бафæлвæрдта сдзурыныл бюллетены тыххæй, фæлæ 
йæм Темырчи хъусгæ дæр нал кодта. Уæд кассирмæ ацыди Агуыбе 
æмæ йын загъта: «Цы мæм цæуы, уый мын раттут…» Кассир æркаст 
ведомостьмæ æмæ Агуыбемæ дзуры, дæ къух æвæрын, дам, зоныс?

– О, зонын.
– Уæдæ мæнæ уым дæ къух авæр, æз та дын де ‘хца ратдзынæн.

Агуыбе райста 425 сомы. Райста сæ йæ къухмæ æмæ хъуыдыты 
аныгъуылдис, ау, бирæ куы фæфыдæбон кодтон ам, мæйæ фылдæр. 
Мæ рахиз къабаз дзы куы ныууагътон, уæд мын уымæй фылдæр 
куыннæ саргъ кодтой?

– Цы ма лæууыс, цæуылнæ ацæуыс, ницыуал дæм цæуы, – дзуры 
йæм кассир. 

Агуыбе йæм бакасти, йæ цæстытæ доны разылдта, зонын æй, 
зæгъгæ, сабыргай сдзырдта æмæ рацыд.

* * * 
Фæззæг дæр та ралæууыд, ахуыры рæстæг. Æрбацыдысты Агуы-

бемæ йе ‘мбæлттæ Хъараты Ермак, Хайты Астемыр, Сагеты Валодя 
æмæ иннæтæ. Уыдон æй æмбæрстой, Агуыбейæн афтæмæй скъоламæ 
фыццаг бон æнцон цæуæн кæй нæ уыдзæн, уый, æмæ йын загътой: 

– Райсом дæм æрбацæудзыстæм, æмæ скъоламæ махимæ ацæу-
дзынæ.

Æцæгдæр афтæ бакодтой. Фыццаг бон скъолайы Агуыбейыл 
тынг фæцин кодтой ахуыргæнджытæ дæр æмæ ахуырдзаутæ дæр. 
Разæй йæ сбадын кодта Елеты Мурат, физикæ æмæ математикæйы 
ахуыргæнæг. Фыццаг урочы бады Агуыбе, æнхъæлмæ кæсы, урок 
райдайдзæн, зæгъгæ. Фæлæ ничи ницы дзуры, нæдæр Мурат, нæдæр 
ахуырдзаутæ. Кълас æгасæй дæр ныссабыр, цыма улæфгæ дæр нал 
кодтой. Агуыбе бадис кодта, цæмæн афтæ у, зæгъгæ, æмæ фæстæмæ 
фæкасти. Федта скъоладзаутæн сæ фылдæрæн сæ цæссыг кæлы. Ахæм 
уавæры уыди Мурат йæхæдæг дæр, æмæ урок райдайын йæ бон нæ 
уыд. Стæй ахуыргæнæг йæ бынатæй сыстад, аивæй къухмæрзæнæй 
цæсгом адзæбæхтæ кодта. Агуыбейы цурмæ ‘рбацыдис æмæ йæм 
дзуры: 

– Фысгæ куы кæнай, уæд дæ гæххæттыл исты сæвæр, быргæ дын 
куыннæ кæна, афтæ, – æмæ чернилæдон æрбайста, сæвæрдта йæ 
гæххæттыл, мæнæ афтæ, зæгъгæ. Ручкæ йын райсын кодта æмæ йын 
цыдæртæ ныффыссын кодта. Стæй, цæмæй Агуыбейæн йæ зæрдæ 
фæхъæлдзæг уыдаид, уый тыххæй йын загъта:

– Тынг хорз фыссыс, кæм базыдтай афтæ фыссын? – æмæ, йæ 
фарсмæ чи бадти Агуыбейæн, уымæ бацамыдта. – Мæнæ уый йæ 
рахиз къухæй афтæ куынæ фыссы... 

Уыдон зæрдæлхæнæн ныхæстæ сты, уый Агуыбе æмбæрста, 
фæлæ йын тынг æхсызгон уыди, афтæ йæ кæй æмбарынц, уый. Æмæ 
йæ уый разæнгард кодта. Уыцы бонты Агуыбе ахуыргæнджытæн 
бамбарын кодта, иннæтæй куыд домынц, уымæй дзы фылдæр куыд 
домой, афтæ. Уый зыдта, скъолайæ лæмæгъ зонындзинæдтимæ 
куы рацæуа, уæд институтмæ кæй нæ бахаудзæн. Канд къласы 
нæ, фæлæ æнæхъæн скъолайы хуыздæр чи ахуыр кодта, уыдонæй 
уыди Агуыбе. Фæлæ дзы ныр фылдæр сагъæс бацыд, тынгдæр бан-     
къардта, йæ царды развæндаг æрмæстдæр ахуырæй аразгæ у, уый. 
Æмæ йын хорз бантыст. Скъолайы æппæты хуыздæр ахуырдзау 
сси. Куыд ахуыры, афтæ æгъдауæй дæр. Суанг ма-иу уæнгдыхæй 
дæр куыста иннæтимæ.

 Царды бирæ фæзилæнтæ ис. Агуыбейæн уæды онг уарзон чызг 
уыдис – Милусяимæ кæрæдзи бамбæрстой. Чызг уарзондзинадмæ 
бæллыд, æмæ йæ фæндтæ базырджын уыдысты. Ныронг Агуыбейы 
алы ныхасмæ дæр уыди тынг къæрцхъус. Фæлæ ныр æрæнкъард. Ни-
цыуал æй æндавы. Йе ‘мбæлттæ-иу сæ уарзæтты кой куы кодтой, уæд-
иу Милуся æдзæмæй лæууыд. Джихтæ кодта. Йæхицæн-иу дзырдта:

– Куыд цæрдзынæн сахъат лæгимæ, æнгуылдзхъуаг ма куы уаид, 
йе цалдæр æнгуылдзы, фæлæ… Цонг йæ рæбыныл хауд, уымæй дæр 
рахиз. – Æмæ цынæ хъуыдытæ æвзæрд Милусямæ. Мысыд Агуы-
бейы сæрæн змæлдтытæ, æргъомбастæй-иу суг куыд æрхæццæ кодта           
хъæдæй. Ныр та ма мæгур иу цонгимæ цытæ кæндзæн?

1-æм майы номыл митинджы Милуся æнæрхъуыдыйæ фев-
нæлдта Агуыбейы дысмæ, уый пиджачы дзыппы тъыст уыд, 
æмæ йæ рогæй фелвæста. Цонг дзы нæй, уый фембæрста æмæ йæ 
сусæгæй фæстæмæ дзыппы нытътъыста. Йе уæнгты дыз-дыз ссыд 
Милусяйæн.

Рæстæг цыд. Ахуыры аз кæронмæ фæхæццæ кæны, фæлæ Милуся 
æмæ Агуыбейы ‘хсæн ныхас нал цæуы. Агуыбе æнхъæлмæ кæсы 
чызгæн йæхимæ. Йæ мæгуыры бон зыдта æмæ йæ ахуыры кой кодта. 
Фæлæ дзы Милуся иу уысм дæр рох нæ кæны. Уый нæ, фæлæ ма йыл 
фылдæр хъуыды кæны. Фæзæгъы йæхинымæр: «Цы аххосджын у 
Милуся, цы зылынджын фæци, куынæуал мæ уарзы, уæд? Фыдбылыз 
мыл уый аххосæй не ‘рцыд».

Ницыуал ныууагъта йæ зæгъинæгтæй Милуся, иууылдæр йæ 

хъуыдытæ, йæ фæндтæ раргом кодта Зарæйæн. Уый сæ йæ уарзон 
Аликæн радзырдта.

Иу райсом Алик æмæ Агуыбе Лескены цæугæдоны былты тезгъо 
кодтой. Сабыр ныхас сын бацайдагъ. Алик Милусяйы кой кæнынмæ 
нæ хъавыд, фæлæ Агуыбе йæхæдæг райдыдта, ома, дам, æфсæрмы 
кæнын чызгæй, афтæ куы ахъуыды кæна, йæ цонг йæ уæлæ нал и 
æмæ ма йæм цытæ цæуы… Милуся йæхæдæг та кой дæр нæ кæны. 
Цыма не ‘хсæн æппындæр никуы ницы ныхас рауад, афтæ дары 
йæхи, æрмæст мын тæригъæд фæкæны.

Алик фенкъард, йæ сæр æруагъта æмæ зæхмæ ныккаст. Хъуы-
дыты аныгъуылд. Æрæджиау фæрæвдз æмæ уыцы ныфсхастæй 
загъта.

– Ме ‘рдхорд æфсымæр Агуыбе, уый чызг у, æмæ йæ куыддæрид-
дæр фæнды, афтæ йæ бар – йæхи. Знон æй хъуыдтæ? Хъуыдтæ! 
Абон дæр æй хъæудзынæ, цæуылнæ йæ хъуамæ хъæуай? Ома, цонг 
нал и, æмæ уый тыххæй? Уый æфсон нæу. Кæд æцæг адæймаг у, 
уæд дæ хъуамæ ноджы хæстæгдæр айса йæ зæрдæмæ, хъуамæ дыл 
ноджы æнувыддæр уа. Кæд уый нæй, уæд ахæм чызг мах нæ хъæуы. 
Дæ иу базыр дæ уæлæ нал и, уый диссаг нæу. Хуыцау нæ æнæсæр 
лæппуйæ бахизæд, дæ хуызæн сагсуртæ та нæм фылдæр уæд!

Дыууæйæ дæр ныхъхъус сты. Ницы дзурынц. Агуыбе донмæ 
ныджджих, æнкъард хъуыдытыл æй бафтыдтой Аличы ныхæстæ. 
Бамбæрста, Алик афтæ дзæгъæлы нæ дзуры, уый. Уырны йæ, Зарæ 
æмæ Милусяйы ‘хсæн ныхас рауад æмæ Аличы хъустыл æрцыд. Уæз-
зау хъуыдытæ йыл æруæз кодтой: «Мæ рахиз цонг нал и, уый мын 
æгъгъæд нæу, фæлæ ма мæ уарзон чызгæй дæр æнæ хай кæнын…». 
Æдзынæг та ныккасти донмæ. Уыцы уысм йæ сæрмæ февзæрдысты 
дыууæ зæрватыччы, зилдух кæнынц ныллæджыты. Сæ цъыбар-цъы-
бурмæ скаст къухаууонæй. Тæхудиаг, куыд дзæбæх сты, сæ къабæзтæ 
– сæхи бар…

* * * 
1952 азы Агуыбе каст фæци дæс къласы. Ныр кæдæм бадæтта 

йæ гæххæттытæ? Фæнды йæ Мæскуыйы дунеон ахастдзинæдты 
институтмæ. Фæлæ йæ чи хъуамæ бауагътаид уырдæм?.. Йæ фыд 
Америкæйы цæры.
4 l=. д3г 17 2022

Аттестат куыддæр райста, афтæ ацыд Налцыкмæ. Равзæрста 
педагогон институты историон-филологон факультет.

1952 азы 1-æм августы ныффыста сочинени. Дыккаг фæлварæн та 
уыди уырыссаг æвзагæй æмæ литературæйæ, дзургæ фæлварæн. Уый 
йæ билет афтæ дзæбæх радзырдта, æмæ йæм ахуыргæнæг фестади, 
бацыд æмæ йæ йæ хъæбысы ныккодта, бафарста йæ:

– Кæцы скъолайы ахуыр кодтай æмæ дын чи уыди ахуыргæнæг?
– Лескены скъолайы, мæ ахуыргæнæг та – Цæрионты Сулейман.
Сулейманмæ арфæйы фыстæг ныффыстой, ахæм хорз зонын- 

дзинæдтæ кæй радта йæ ахуыргæнинагæн, уый тыххæй.
Немыцаг æвзаг дæр æнцонæй радта. Фæлварæнты фæстæ Агуы-

бемæ фæдзырдтой:
– Ахæм бæрæггæнæнтæ иунæг ды райстай, æмæ дын мæнæ гæххæтт, 

студент кæй дæ, уый тыххæй. Фыццæгæм сентябры та ахуыр кæ-
нынмæ æрцæудзынæ.

Агуыбейæн ахæм амондджын сахат йæ царды бонты никуы уыди, 
æмæ Лескенмæ тынг хъæлдзæгæй ссыди. Йæ зонгæтæ йын фæарфæтæ 
кодтой. Æрбацыд æм Цæрионты Сулейман:

– Дæ цæрæнбон бирæ уæд, Агуыбе, мæнæн дæр ма кад скодтай.
Афтæ Агуыбейы царды райдыдта ног къæпхæн. Цыппар азы ахуыр 

кодта æмæ цыппар азы дæр иста уæлдæр стипенди, уæды æхцайæ 240 
сомы. Æртыккæгæм къæпхæны инвалид кæй уыд, уый тыххæй та 
иста 300 сомы пенси. Уымæй уæлдай ма æрмадзы (артелы) аххосæй 
кæй ахауд йæ къух, уый тыххæй йын фыстой 170 сомы. Æмткæй алы 
мæй дæр иста 610 сомы уæды æхцайæ. Канд йæхи фаг нæ, фæлæ ма 
бинонтæн дæр æххуыс кодта. 

1956 азы йæ ахуыр фæци Агуыбе. Æнхъæлмæ кастысты, кæй 
кæдæм арвитдзысты кусынмæ, уымæ. Иубон сæ æрæмбырд кодтой 
æмæ сын загътой: «Кæсæджы паддзахадон институт ацы азæй 
фæстæмæ уыдзæн университет. Бар уын дæттæм иу аз ма сахуыр 
кæнынæн, æмæ уæд райсдзыстут университеты дипломтæ æмæ 
риуылдаргæ нысантæ. Кæй уæ нæ фæнды, уымæн, табуафси, дæттæм 
институты диплом. Æрмæст куыст уæхæдæг агурут. Мах бынæттæ 
скæндзыстæм, иннæ аз чи фæуа, уыдонæн». Иу-дыууæйæ фæстæмæ 
се ‘ппæт дæр райстой дипломтæ æмæ сæхæдæг агуырдтой куыст. 
Афтæ Агуыбе дæр. Фæлæ та ам дæр æнæ фæхæцæгæй нæ рæвдз кодта 

йæ хъуыддаг. Æмæ йæм уæд йæ хотæ Таджикистанæй ныффыстой, 
ардæм рацу, зæгъгæ.

Цыбыр дзырдæй, Агуыбе стыр зынтæй Сталинабадмæ бахæццæ. 
6 сентябры йæ дипломимæ бацыди Рухсады министрадмæ. «Мате-
матик кæнæ химик куы уыдаис, уæд ныртæккæ дæр – табуафси, – 
загъта йын министр, – фæлæ нæхи историктæн дæр бынæттæ нæй. 
Рæстæгæй-рæстæгмæ-иу нæ бæрæг кæн, æмæ кæд хъæууон районты 
исты ссариккам, уæд дæ уырдæм арвитдзыстæм».

Афтæмæй Агуыбе æртæ мæйы дзæгъæл рацу-бацу фæкодта. 
Уый фæстæ гæнæн нал уыдис, æмæ сразы цыфæнды куыстыл дæр. 
Арвыстой йæ Советон районмæ, Танапчийы сывæллæтты хæдзар-
мæ хъомылгæнæгæй, ног ахуыры аз куы райдайа, уæд та дын исты 
кæндзыстæм, зæгъгæ.

* * * 
1959 азы, сентябры Агуыбе урокæй куы рацыдис, уæд æй иу ирон 

лæппу баурæдта æмæ йæм дзуры:
– Бахатыр кæн, Æгъуызарты Агуыбе нæ дæ?
– Бæгуыдæр уый æз дæн, фæлæ ды та чи дæ?
– Æз дæн Хосроты Елхъан, цæрын æмæ кусын Сталинабады, 

æмæ дæумæ ‘рцыдтæн. Кæд дын рæстæг ис, уæд мæ иучысыл демæ 
ныхас ис.

Агуыбе йæ йæ фатермæ æрбакодта: Елхъаны зæрдæ дзырдта Агуы-
бейы хо Винерæимæ. Винерæйæн йæхи зæрдæмæ дæр цыди Елхъан, 
фæлæ йын, Агуыбейы фæндон цалынмæ базона, уæдмæ дзуапп нæ 
радта. Агуыбе бамбæрста хабар æмæ йæ фæрсы:

– Чи дын загъта, æз ам кусын, уый?
– Дæ хо Винерæ.
– Уæдæ Винерæйæн йæ зæрдæмæ куынæ цæуис, уæд дæ, æз мæ 

хойы хорз зонын, мæнмæ нæ рарвыстаид. Ацу æмæ йын зæгъ, дæу 
куыд фæнды, ууыл æз разы дæн, зæгъгæ.

Лæппу æмæ чызг сæ цард баиу кодтой.

* * * 
1960 азы сæрды каникулты Агуыбе ссыд Лескенмæ йæ мады 

бабæрæг кæнынмæ. Тынг ыл фæцин кодтой иууылдæр. Уайтагъд 
каниултæ фесты. Æрхæццæ 25 август, æмæ Агуыбейы фæстæмæ 
цæуын хъæуы. Райста хæдтæхæгмæ билет Минводæй. Фæлæ йæ йæ 
мад Госхан бакъуылымпы кодта:

– Æз дæ афтæмæй никæдæм уадзын, кæд мæм хъусыс, уæд: æнæ 
бинонтæй дæ нал уадзын æмæ… 

Госханы ныхасыл дыууæ нал загъта лæппу, йæ билет фæстæмæ 
радта. 1960 азы 5 сентябры чындзæхсæв скодтой лескенаг Гадзауты 
Хъырымы чызг Салихатимæ. Йæ фыд хæсты фæмард, æмæ æртæ хойæ 
æмæ иу æфсымæр сидзæрæй схъомыл сты. 6 сентябры та Салиха-
тимæ атахтысты Таджикистанмæ. Уый размæ тел арвыста Агуыбе, 
чындзимæ фæцæуын, зæгъгæ.

Уым йæ размæ аэропортмæ рацыдысты йæ мадыфсымæр Гокъоты 
Мæхæмæт æмæ Цæрайы фыдыфсымæры лæппу Æгъуызарты Умар 
стыр хæдтулгæ «Зим»-ы, иу автобусы дзаг та – хиуæттæ, зонгæтæ. 
Сталинабады аэропорты Агуыбе æмæ Салихатæн арфæйы ныхас 
ракодтой Мæхæмæт æмæ Умар, дидинджытæ сын балæвар кодтой, 
стæй сæ «Зим»-ы сбадын кодтой, семæ – дыууæ лæппуйы æмæ фæн-
дырдзæгъдæг. Афтæмæй, ирон фæндырæй цæгъдгæйæ, Сталинабады 
уынгты чындзхонтæ араст сты. Адæм сæ фæдыл дисгæнгæйæ кас- 
тысты, ай таджикаг музыкæ куы нæу, зæгъгæ.

Бацыдысты Æгъуызарты Умары хæдзармæ. Уым дæр ног чындз-  
æхсæв скодтой. Дыккаг бон ацыдысты Гокъоты Мæхæмæты хæд-
зармæ æмæ та уым дæр афтæ… Уый фæстæ Агуыбе æмæ Сали-
хаты срæвдз кодтой æмæ сæ хъæлдзæгæй арвыстой, Агуыбе кæм 
куыста, уырдæм.

Дангарамæ тел радта, æмæ сæ бацыдмæ æнхъæлмæ кастысты. 
Агуыбе зыдта, йе ‘мкусджытæ йын тынг аргъ кæй кæнынц, уый, 
фæлæ йæ афтæ сбуц кæндзысты, уый æнхъæл нæ уыди. Дангарамæ 
бахæццæ сты цыппæрæмы. Хуыцаубоны та скъолайы спортзалы 
скодтой чындзæхсæв. Балæвар ын кодтой телевизор. Агуыбейæн фен-
цондæр, йæ зæрдæ ради, йæ бинойнагимæ кæрæдзи хорз æмбæрстой. 
Цæрын сын бацайдагъ. Агуыбе куыста скъолайы ахуырадон хайы 

разамонæгæй, лæвæрдта уроктæ дæр. Салихат та уыдис хуыйæг æмæ 
куыста скъолайы, амыдта ахуырдзаутæн йæ дæсныйад.

Ницы хъуаг æййæфтой. Дыккаг аз, 1962 азы, мартъийы, Агуы-
бейæн йæ рахиз зæнг уæраджы сæрмæ риссын райдыдта, цудгæ 
дзы цыди. Ницæмæ йæ дардта иу мæйы бæрц. Стæй куынæ дзæбæх 
кодта, уæд Сталинабадмæ дохтыртæм ацыди, рынчындоны æрхуыс-
сыд. Куыд рабæрæг, афтæмæй йæ уæраджы æвзæрдис дон. Кæддæр 
æй æрыгонæй ныццавта, æмæ йыл ныр æртæфст. Дыууæ мæйы 
рынчындоны фæцис. Къах фæдзæбæх. Куы рацыд, уæд сæхимæ 
æрбаййæфта ноггуырд сывæллон Ларисæйы. Дыууæ хъуыддагыл 
тынг фæцин кодтой – Агуыбейы сдзæбæхыл æмæ ноггуырдыл. 
Стыр куывд скодтой.

Рæстæг цыд. Цард йæ кæнон кодта: 1963 азы сын райгуырди 
лæппу – Валодя. Бинонты цард сфидар. Фæлæ йæм йæ мады мæтæй 
фæзынд хъуыдытæ: Госхан кæдмæ тухæн кæндзæн иунæгæй, æз мæ 
мадимæ цæуылнæ дæн?

1964 – 1965 ахуыры аз куы фæцис, уæд йæхи куыстæй суæгъд 
кæнын кодта. Тынг æй сбуц кодтой йе ‘мкусджытæ, куы цыди, уæд. 
Таджикистанмæ иунæгæй бацыд, фараст азы дзы фæкуыста. Фæлæ 
дзы ныр фæстæмæ, йæ фыды уæзæгмæ хæдзары дзаг бинонтæй рацыд, 
æмæ ма уымæй хуыздæр цы ис.

Йе ‘рбацыдмæ Агуыбейы кæстæртæ скъола каст фесты. Амыр- 
хан æфсадæй ссыд æмæ бацыд хъæууонхæдзарадон институтмæ 
зооветеринарон факультетмæ. Лизæ ахуыр кодта медицинон инсти-
туты. Кæстæр Таймураз та æфсады фæстæ ахуыр кодта кулинарон 
техникумы. Сæ мад Госхан та Лескены иунæгæй баззад. Сфæнд 
кодтой, сæ мад семæ куыд уыдаид Дзæуджыхъæуы, афтæ, фæлæ 
кæм цæрой, уый нæй. Уæд ныффыстой фыстæг Америкæмæ сæ 
фыд Цæраймæ. Æхца нын сæрвит æмæ Дзæуджыхъæуы иу къуым 
балхæнæм, зæгъгæ. 

Уыцы рæстæджы æхца æргом æрвитын нæ уагътой уырдыгæй. 
Фæлæ уæд Цæрай срæвдз кодта хуын, уым дзабырты хуылфы æмæ 
ма æндæр дзаумæтты арф бахуыдта 2000 доллæры. Фыстæджы та 
сын цыбырæй бамбарын кодта дыгуронау, арвыстон уын, æцæг 
дзæбæх æркæсут, зæгъгæ. Бинонтæ райстой хуын, æхца ссардтой 
æмæ сæ баивтой банчы. Радтой сын 1400 сомы. Афтыдтой ма йыл 

æмæ 1700 сомæй балхæдтой дыууæуатон хæдзар Дзæуджыхъæуы, 
Августы цауты уынджы 24-æм хæдзар. Госхан йæ сывæллæттимæ 
уым æрцард.

15-æм июлы Агуыбе æд бинонтæ уыди Дзæуджыхъæуы вагза-
лы. Уырдæм æм рацыдысты йе ‘фсымæртæ. Хъазгæ-худгæйæ йыл 
сæмбæлдысты. Госхан йæ хъæбулты иумæ куы федта хъæлдзæгæй, 
уæд цин кодта:

– Хуыцауы цæст мын æй бауарзæд, мæнæ цы амондджын дæн!
Фæстæдæр Агуыбе куыстыл зилын байдыдта. Радтой йын Алагиры 

районмæ гæххæтт. Уыдон æй арвыстой Уæллаг Зджыдмæ ахуыр- 
гæнæгæй, йæ бинонты аласта уырдæм æмæ дзы кусын райдыдта 
скъолайы. Йæ бинойнаг Салихат дæр уым куыста ахуыргæнæгæй.

Иу афæдзы фæстæ Зджыды скъолайы директоры Мызуры скъоламæ 
директорæй арвыстой. Агуыбемæ фæдзырдтой, анкетæ йæм радтой, 
байдзаг æй кæн, зæгъгæ. Агуыбе анкетæ байдзаг кодта, фæлæ дзы 
«партийность» кæм уыд, уым ныффыста б/п. Районы ахуыры хайады 
хицау куы ‘ркасти, уæд æй афарста, партийы уæнг нæ дæ?

– Нæ дæн.
– Ацу æвæстиатæй дæ гæххæттытæ ратт æмæ партимæ бацу. 

Зджыды скъолайы дæу йеддæмæ кæй сæвæрæм директорæй, уый нæй.
Агуыбе йæ гæххæттытæ барæвдз кодта, райстой йæ партийы 

уæнгтæм кандидатæй. Стæй йæ директорæй сæвæрдтой. Фæстæдæр 
æй арвыстой Мæскуымæ ахуыргæнджыты зонындзинæдтæ фылдæр-
гæнæн институтмæ. Иу мæй дзы сахуыр кодта. Уыцы бонты Агуыбе 
фидарæй скарста: «Нæ фыд базæронд, æцæгæлон бæстæйы цæры, 
цас ма фæцæрдзæн, æмæ, йæ мард æцæгæлон бæстæйы цæмæй ма 
баззайа, ууыл бацархайын хъæуы.

Агуыбе КГБ-мæ бацыд, куыд уыди, цы уыди, уыдæттæ сын                 
бæстон радзырдта. Уым ын загътой:

– Дæ фыд Цæрай советон паддзахадæн мисхал дæр знаггад ни-
куы бакодта. Америкæмæ кæй ацыд, уый та у йæ рæдыд, æмæ ахæм 
рæдыды тыххæй мах æфхæргæ нæ кæнæм лæджы. Фæлæ нæ кæд 
уынаффæйæ фæрсыс, уæд афтæ бакæн: ныффыссут æм фыстæг, 
æрхонут æй ардæм куыд турист, афтæ, бинонтæ стут æмæ йæ мауал 
ауадзут. Никæй бон уын ницы у. 

Агуыбе сразы. Сарæзта, цы гæххæттытæ йæ хъуыдис, уыдон æмæ 

сæ арвыста. Фыстæджы та йæм дыгуронау ныффыста, КГБ йын куыд 
бацамыдтой, афтæ. 

Райста уыцы гæххæттытæ Цæрай. Йæ цинæн кæрон нал уыди. 
Уым цы ирæттæ цард, уыдонæй сæ алкæмæ дæр равдыста, дыууæ 
боны фæстæ нæхимæ цæуын мæ бинонтæм, зæгъгæ. Фыр цинæй йæ 
хуыссæг фæлыгъд. Райсом рараст уа Ирыстонмæ, зæгъгæ, афтæ ма 
бауад йæ ирон æмбалмæ. Дыккаг уæладзыгмæ куыд фæцæйхызт 
асинтыл, афтæ æвиппайды фæцудыдта, гæзæнхъæдыл ма фæхæцыд, 
стæй йæхи сындæггай æруагъта асинтыл æмæ… ахицæн. Ууыл фæцис 
йæ цардвæндаг Цæрайæн…

Амард 1966 азы сæрды. Цыди йыл 78 азы. Уый фæстæ Америкæйæ 
Хъарданты Залымджери Лескенмæ æрбарвыста писмо. Фыста 
Цæрайы бинонтæм зианы хабар, бавæрдтой йæ, ирон æгъдау куыд 
амоны, афтæ, зæгъгæ. Йæ къамтæ йын систой æмæ сæ сæрвыстой. 
Йæ дзыппы цы уыди, стæй йæ къухыл цы сыгъзæрин къухдарæн 
уыд, уыдон дæр сæрвыстой. Залымджери куырдта, кæд, дам уæ 
фæнды, уæд, дам мын æрæрвитут æууæнчы гæххæтт æмæ уын уæ 
фыды фæллæйттæ арвитон.

Бинонтæ нæ зыдтой, æндæр паддзахадмæ цавæр гæххæттытæ 
хъæуы, уый. Агуыбе Мæскуымæ ныффыста писмо, райста дзуапп 
юридикон коллегийæ. Уыдон бацагуырдтой бинонты (суанг сæ фы-
дыфыд æмæ мадымады онг) райгуырды гæххæттытæ, паспорттæ, 
характеристикæтæ, автобиографитæ. Рæстæг бирæ рацыд, дыууæ 
азы. Фæлæ сæ Агуыбе срæвдз кодта, арвыста сæ Мæскуымæ.

1968 азы та райстой гæххæтт: «Æрцæут Мæскуымæ æмæ уæ фыд 
Цæрайы æхца райсут». Агуыбе арвыста йæ кæстæрты, Амурхан æмæ 
Таймуразы. Мæскуыйы сын загътой: Америкæйы баххуырстам дыууæ 
æвдакаты, Мæскуыйы дæр – афтæ æмæ сæ алкæмæн дæр бафыстам 
фæйнæ æхсæз проценты. Æмткæй уыдон сты дыууын цыппар про-
центы Цæрайы хардзæй. Бинонтæм та æрбахæццæ æхсæз мин æмæ 
дыууæсæдæ доллæры. Амырхан æмæ Таймураз телефонæй сдзырд-
той сæхимæ æмæ, куыд бауынаффæ кодтой, уымæ гæсгæ балхæдтой 
дыууæ машинæйы: «Волгæ» ГАЗ-21 æмæ «Москвич»-412. Амырхан 
æмæ сыл Таймураз ссыдысты Мæскуыйæ.

Нал ис Цæрай. Бинонтæ сæ бон базыдтой сæ дард бæлццонæй. Нал 
æм æнхъæлмæ кæсынц. Æрмæст ын йæ рухс ном рох нæ кæнынц. Мы-

сынц æй. Ног хор куы фæзыны, уæд ын ныххæлар кæнынц. Афæдзы 
дæргъы иумæйаг мæрдты бонты дæр сæ хойрагæй хæлар кæнынц. 
Æвæццæгæн, сæ зæрдæтæ йемæ кæй дзурынц, уымæ гæсгæ Цæрайы 
арæхдæр уынын байдыдтой фыны.

Фæстаг рæстæг Агуыбе фын федта: цыма йæ фыд Цæрай кæуы.
– Цы кæныс, мæ фыд, цæуыл кæуыс, хъаймæт дыл æрцыд?
– Хъаймæтæй мыл фыддæр хабар æрцыд, мæ мард ныгæд кæм æр-

цыд, уым нæ зæххæй иу мур дæр нæй! Райгуырæн зæхх та ныййарæг 
мады хуызæн у, кæйдæр сидтыты рæвдыд нæ уыны. Мæ нывæрзæны 
мын иу армыдзаг ирон сыджыт куы бакæниккат.

Уыцы фын Госханæн радзырдта Агуыбе. Госхан æм байхъуыста 
æмæ уæд зæгъы: мæрдты ницы ис, зæгъгæ, мачи дзурæд. Цыппар 
æмæ ссæдз азы уæ фыд, сымах фенынмæ бæлгæйæ, фæцарди æмæ 
йын уый нæ бантысти. Хуыцауы, æвæццæгæн, афтæ фæндыди. Фæлæ 
ныр, уыцы фынмæ гæсгæ, мæ фæндон афтæ у: уæ фыд мæрдты агуры 
йæ сыджыты хай йæ райгуырæн бæстæйæ. Уыцы хъуыддаг чи бакод-
таид, уыцы дыууæ хойы нал сты, сты Амырхан æмæ Таймураз. Æмæ 
дæхæдæг æнæзонд нæ дæ æмæ ахъуыды кæн, уыцы хъуыддагæн куыд 
хуыздæр скæнæн ис, ууыл. Дæ фыды цыртыл хъуамæ конд æрцæуа 
йæ сыджыты хай ардыгæй.

Агуыбе хорз æмбæрста, Америкæмæ æнцон фæцæуæн кæй нæу, 
материалон æгъдауæй дæр æмæ закъонæй дæр. Уымæ гæсгæ ахъуы-
ды кодта, Цæрай хорз кæимæ царди Америкæйы, уыдонæй искæмæ 
ныффыссын. Ныффыста йæ фын дæр æмæ йæ фæндон дæр Хайты 
Хадзыбечырмæ. Уый йæм хуынды гæххæтт сæрвыста.

1975 азы фæззæджы Агуыбейæн йæ гæххæттытæ срæвдз сты. Ныр 
æй ацæуын йеддæмæ ницыуал хъæуы. Сæ кæрты кауы рæбынæй 
сыджыт ракъахта æмæ йæ ныннадта сармадзаны афтид гилдзы. 
Æрхуы зесты гæбазæй йын йæ сæрыл агъуд æркодта. Гилдзы фарсыл 
къухмийæ дæсны лæгæн ныффыссын кодта: «Кавказæй хаст ирон 
сыджыт».

1930 азы сæ кæрты Цæрай (Ирыстоны ма куы уыд, уæд) ныссагъта 
мыртгæ бæлас. Сындæггай сбирæ æмæ дынджыр къутæр сси. Алы 
аз дæр зад уыд. Бирæ йæ уарзта Цæрай. Æдзух æм зылди. Бæласыл 
рæсугъд рог къалати бафидар кодта, æмæ дзы цардысты сырддон- 
цъиутæ. Зымæгæй, сæрдæй хъæлдзæг цъыбар-цъыбур кодтой. Цæрай-

мæ уый тынг хорз касти. Мыртгæ-иу æнæ тындæй арæх ныууагъта 
сырддонцъиутæн хæрынæн. 

Ныр Агуыбе уыдон æрхъуыды кодта æмæ бæласы бын скъахта 
дыууæ талайы. Уидæгты сыджыт сæ уæлæ ныууагъта, хызыны сæ 
батыхта. Цæрайы конд къалати къудзийы сæрæй рафтыдта, фондз            
сырддонцъиуы дзы æрцахста, дыууæ нæлы æмæ æртæ сылы. Къа-
латийы сын еууы æмæ мæнæуы нæмгуытæ фæндагмæ хæрыны фаг 
нывæрдта.

Афтæ 1975 азы фæззæджы Агуыбе поезды сбадт æмæ дыууæ 
боны фæстæ Мæскуыйы уыди. Уым дыккаг бон хæдтæхæгыл атахт 
Нью-Йоркмæ. Нью-Йоркæй Сиэтлмæ бынæттон хæдтæхæгыл атахт. 
Хайты Хадзыбечыр йæ размæ рацыд аэропортмæ. Кæрæдзи бы-
зыдтой. Сæ цинæн кæрон нал уыди. Фæлæ кæугæ дæр кодтой… Сæ 
ныхæстæн ма кæрон уыд? Æмæ цæмæй нæ бафарста Хадзыбечыр, 
кæй кой нæ ракодта Лескенæй, Æрæфы районæй, суанг, Ирыстоны 
кæй зыдта, уыдонæй. Арæх-иу йæ цæстысыг калди. Агуыбе йын 
лæмбынæг фæдзырдта хабæрттæ. Уæлдайдæр та, Лескен æмæ 
Æрæфы районы цы ивддзинæдтæ æрцыди Хадзыбечыры ацæуыны 
фæстæ, уыдон.

Дыккаг бон Хадзыбечыр йæ рог машинæйы акодта Агуыбейы 
уæлмæрдмæ. Уый уыди хæрззылд. Уынгтæ-уынгтæ. Уæлмæрды                                
къæнцылармæ хæстæг ныгæд у Цæрай. Хадзыбечыр ын йе ‘нгуыл-
дзæй дардмæ ацамыдта йæ цырт. Агуыбе йæм фæкомкоммæ.                                                                                              
Ныхъхъус. Йæ цæстытæ дзы нал систа, æдзынæг каст цыртмæ æмæ 
бынтон æнæдзургæйæ хæстæг бацыд йæ фыды ингæнмæ. Цæстытæ 
донæй айдзаг сты, йæ кæуын хъуыры нылхынцъ. Æрæджиау цырты 
уæхсчытыл йæ армытъæпæн хъавгæ æрæвæрдта, ныхъхъæбыс ын 
кодта, афтæмæй кæуы… Стæмхатт сдзуры: «Мæ фыд…» Нал æнцад 
йæ кæуынæй. Ноджы ма Хадзыбечыр бахъарæг кодта: «Цæрай! 
Дæ хъæбул Агуыбе дæм æрбацыд нæхицæй, Лескенæй, иу каст 
ма йæм ракæн…» Сæ куыдæй нал æнцадысты. Агуыбе ингæныл 
ныддæлгом, йæ цонг ыл айтыгъта. Хадзыбечыр гыццыл бел райс-
та къæнцыларæй. Дыууæ мыртгæ талайы ингæны фæйнæфарс 
ныссагътой, хъацæнтæй сæм базылдысты. Метры дæргъæн хъилтæ 
сын сæ фарсмæ ныкъкъуырдтой æмæ сæ кæрæдзиуыл бабастой. 
Ингæны ныхмæ кауы михы стæвдæн æфсæйнаг хæтæл ныссагътой, 

йæ сæрыл ын къалати бафидар кодтой æд сырддонцъиутæ. Цырты 
рæбын Агуыбе къусы мæнæуы нæмгуытæ нывæрдта цъиутæн. 
Ингæны рагъыл гилдзы хуылфы Лескенæй хаст ирон сыджыт 
æрфидар кодта Агуыбе йæхи къухæй. Рухсаг загътой Цæрайæн, 
ныххæлар ын кодтой ирон сыджыт, мыртгæ бæлæстæ Госханæн 
йæхиконд арахъхъæй…

Афтæ алы бон дæр цыди Агуыбе йæ фыды ингæнмæ. Дон æмæ 
хæринагæй æфсæста сырддонцъиуты. Къуыримæ къалатийы дуар 
байгом кодта æмæ сырддонцъиутæ Цæрайы ингæны сæрмæ пæррæ-
стытæ кодтой. Цъыбар-цъыбурæй нал æфсæстысты, цыма зыдтой, 
ам, бынæй, ныгæд ис, Лескены сын къалати чи скодта, уыцы Цæрай, 
æмæ йын лескенаг зарджытæ кæнынц…

Агуыбе уым фæци иу мæй. Цæрай кæм царди, уыцы хæдзар ын 
фенын кодта Хадзыбечыр. Йæ куыстуат, йæ фæндæгтæ, йæ хæлар 
адæм, кæимæ куыд цард.

– Иуизæр та нæхимæ æнафонтæм фæбадтыстæм, – дзырдта           
Хадзыбечыр. – Цæрай радио раздух-баздух кодта. Æнæнхъæлæджы 
дзы Цæгат Кавказы адæмты кой ракодтой. Стæй разарыдысты ирон 
адæмон хъæбатыр Хазбийы зарæг. Хъусæй лæууыдыстæм, цыма 
улæфгæ дæр нал кодтам. Цалынмæ Кавказы кой кодтой, уæдмæ 
иу ныхас дæр не скодтам. Стæй гæххæтт райстам æмæ Хазбийы 
зарæджы ныхæстæ ныффыстам. Цæрай дзы цы ныхæстæ фæуагъта, 
уыдон та æз хъуыды кодтон. Нæ зæрдæ суынгæг, цæстысыг калди. 
Кавказы хæхтæ нæ цæстытыл ауадысты, нæ бинонтæ, хъæуккæгтæ. 
Цæрай уыцы æхсæв махмæ баззад, хуыссæг нæ нал ахста. Райсом 
куы рабадти Цæрай, уæд йæ баз – хуылыдз.

Агуыбе фæстæмæ куы цыди, уæд ма уыцы райсом фæстаг хатт 
бабæрæг кодта йæ фыды ингæн. Мыртгæ талатыл дон акодта, йæ хъарм 
къух сыл æрхаста, цыртæй райдыдта æмæ ахæм гæбаз нал баззад, йæ 
къух кæм нæ аныдзæвд. Хадзыбечыр æм æдзынæг касти, ницы йæм 
дзырдта, уымæн дæр йæ цæстысыг калди. Цæрайы ингæнæй сыджыт 
систа Агуыбе æмæ рацыдысты уæлмæрдæй. Агуыбе фæкæс-фæкæс 
кодта, цалынмæ йæм йæ фыды цырт зынди, уæдмæ.

Машинæйы куы сбадтысты, уæд ма иу каст фæкодта, цæсты ти-
гъæй ма йæ ауыдта, стæй скуыдта: «Дзæгъæлы дæ уадзын, мæ фыд, 
цымæ ма дæм искуы исчи æрбафтдзæни нæхицæй?».

Аэропорты хæдтæхæгмæ куы цыди Агуыбе, уæд æй Хадзыбечыр 
ныхъхъæбыс кодта, йæ цæнгтæ зыр-зыр кодтой, цæстысыг ны-                        
згъæлдта… «Æрыгон лæппуйæ æрбафтыдтæн ардæм, мæ сæрæн ницы 
зонгæйæ, фæхаудтæн мæ райгуырæн Лескенæй. Ныр ам цæрын фондз 
æмæ ссæдз азы, æмæ, ды ам цы бонтæ дæ, уый фæхъхъау фæуæнт… 
Искуы та ма-иу æрцу… ма нæ рох кæнут… Цæрай кæд мард у, уæд-
дæр æм арæх бауайын æмæ йемæ фæныхас кæнын, Цæрайы ингæнæй 
мын хиондæр ам нæй…»

* * * 
Агуыбе Цæрайы ингæнæй цы сыджыт æрласта, уый Цæрайы фыд 

Майрæмхъулы ингæны цырты рæбын нывæрдта. Дыууæ кæрдзыны 
ныххæлар кодтой сыхаг зæронд лæгимæ. «Мæрдты æгъдауæн дын 
цæмæн æххуыс у, уымæн дын хæлар уæд дæ ингæнæй хаст сыджыт. 
Кæрæдзи уындмæ бæллыдыстут, фырт дард Америкæйы, ды ам, 
Лескены, æмæ уын ныр мæрдты кæрæдзи феныны бар уæд…»

Бирæ хабæрттæ æрбахаста Агуыбе Сиэтлæй, се ‘ппæт нал хъуыды 
кæнын. Фæлæ дзы мæ зæрдыл бадардтон ахæм. Сиэтлы Хадзыбечы-
ры машинæйæ абалц кодтой горæтыл. Хъæздыг у Сиэтл, дуканитæ 
алыхуызон товартæй се ‘дзаг, алыхуызон фæлладуадзæн парктæ, му-
зейтæ, райдзаст уынгтæ, рæсугъд уæладзыг хæдзæрттæ. Фæлæ тынг 
бæрæг дары, адæм кæрæдзимæ куыдфæндыйы цæстæй кæй кæсынц, 
уый. Дзæгъæл хионтæ, зонгæтæ нæй уым. Махмæ къæбæрæй куыд 
сомы кæнынц, уым та доллæрæй афтæ сомы кæнынц. 

Уæдæй фæстæмæ Хадзыбечыр рæстæггай æрвиты фыстæджытæ. 
«Дыууæ мыртгæ талайы сырæзыдысты. Ингæны сæрмæ сæ къа-
лиутæ уæрæх айтыгътой. Алы аз дæр сыл дыргъ зайы æмæ сæ цъиутæ 
бахæрынц. Уалдзæг сæ дидинæг урс-урсидæй дардмæ ферттивы. Сæрд 
йæ дыргъ æмæ сыфтæ   цъæх-цъæхидæй фæзынынц, фæззæг та сырх 
фæдарынц, уæлдайдæр, сæ сыф куы азгъæлы, уæд. Сырддонцъиутæ 
сæ цъыбар-цъыбурæй рæвдауынц Цæрайы. Гилдзы мидæг лескенаг 
сыджыт æнæхъыгдард у».

* * * 
Бинонтæ Цæрайæ сæ бон базыдтой. Цы исинаг уыдысты, уый рай-

стой сæ фыды фæллойæ. Чызгæй-лæппуйæ сæ алчидæр йæ фæндагыл 

лæуд у, фæлæ та æфхæрд бинонтæн ногæй сæ бындур бындзарæй 
ныззылди:

1970 азы 6 майы Таймураз, «Москвич»-ыл Лескенæй Дзæуджы- 
хъæумæ цæугæйæ, Мичурины хъæуы цур фыдбылызы амæттаг баци, 
уæззау цæфæй Æрхонкæйы рынчындонмæ бахауд. Агуыбе фæдисы 
хабармæ Зджыдæй рацыд. Таймуразы хуыссæны куы федта, уæд йæ 
зæрдæ барызт. Уый ма йын йæхæдæг зæрдæтæ æвæрдта, фæлмæн æм 
бахудт, загъта: «Ма тæрс, Агуыбе, ницы мын уыдзæн».

Фæлæ йæ хъуыддаг тынг æвзæр уыд. Йæ астæуыстæджы хъултæ фæ-
хицæн сты, æмæ астæуæй дæлæмæ нал змæлыд. Амырхан Мæскуымæ 
атахти, нейрохирург æм сласон, зæгъгæ. Агуыбе рынчыны уæлхъус 
уырдыг лæууыд æхсæвæй-бонæй. Дыууæ къуырийы фæстæ Агуыбе 
ацыд Зджыдмæ, мæ куыстмæ скæсон, зæгъгæ. Æртыккаг бон æм тел 
радтой: «Тагъд сæмбæл, Таймураз хорз нал у». 

Агуыбе ‘рхæццæ. Рынчындоны йын дуаргæс фехъусын кодта: 
«Таймураз нал и ... Дзæуджыхъæумæ йæ аластой». Бинонтæ фæхъыг 
кодтой, мулк дæр сæ нал хъуыди, ницыуал сæ æндæвта, фæлæ ма цы 
гæнæн уыд… Амырханæн Мæскуымæ фехъусын кодтой хабар, æмæ 
дыккаг бон раздæхти.

Бинонтæн сæ царды уавæртæ фæзындæр сты. Агуыбе уыцы аз 
раивта Куырттаты скъоламæ. Цæмæй арæхдæр æфта бинонтæм,  
Госханмæ. Ам дæр та йæ куыст хорз цыд. Уарзтой йæ ныййарджытæ 
æмæ скъоладзаутæ. Рæстæг цæуы, цард йæхионтæ домы, сæ судзæг 
зианæй æртæ азы рацыди. Бæргæ, ууыл уæддæр куы баззадаиккой, 
фæлæ та сæ хъысмæт йæ уæззау рæхысæй ныццæлхъ ласта. 

 Агуыбе уыд урочы. Æрбадзырдтой йæм, директор, дам дæм 
дзуры. Директоримæ ныхасгонд уыди Алагирмæ цæуыны тыххæй. 
Æнхъæл уыд, уый тыххæй йæ агуры. Хъæлдзæгæй йын бауад йæ 
кусæн уатмæ. Директор уыцы æнкъардæй фестади…

– Амырхан авари скодта, мæнæ ацы дыууæ лæппуйы дæумæ 
ссыдысты.

– Æгас баззади? – сонт фарст акодта Агуыбе.
– О.
– Дæ уæлæ дарæс скæн, æз дæр демæ цæуын, – загъта директор. 
Ныххæццæ сты Дзæуджыхъæумæ. Сæ хæдзары цур адæмы лæугæ куы 

федта, уæд æй бамбæрста, ногæй та йыл стыр бæллæх кæй æрцыд, уый. 

Амырхан куыста сæйраг егерæй. Йæ бæрны цы зæххытæ уыди, 
уыдоныл æрзылд. Бахæццæ Хъæрмæдоны рæгътæм. Уым Тмены- 
хъæуы æвзæр бырынцъаг фæндæгтыл машинæ йæхи нæ баурæдта 
æмæ былæй ахаудта. Кæцæй рахаудта, уый бæрзонд нæ уыди, фæлæ 
машинæйæн, тулгæйæ, йæ бак фегом, ссыгъди æмæ Амырхан дæр... 
Уый уыд 1973 азы 25 декабры. Баныгæдтой йæ Таймуразы фарсмæ.

* * * 
Госханæн иунæгæй уадзæн нал уыд, æмæ Агуыбе горæты куыст 

агурын байдыдта. Фæлæ йын ницы зæрдæ æвæрдтой. Уæд гæнæн 
нал уыди, æмæ йын Фыййагдоны скъолайы директор Бырнацты 
Роман бауынаффæ кодта: «Дæ уроктæ дын афтæ сараздзынæн, æмæ 
Дзæуджыхъæуæй дæ бон куыд уа цæуын». Ууыл сразы Агуыбе æмæ 
алы бон дæр автобусæй йæ куыстмæ цыд Дзæуджыхъæуæй Фыййаг-
донмæ. Афтæ – 1974 азы мартъийы онг. Апрелы йын куыст радтой 
горæты 22-æм астæуккаг скъолайы.

Æвæдза, диссаг у æнæхъару, фæлмæст, рыст уд. Уæздан сыл-
гоймагыл уыйбæрц зынтæ цæмæн æрцыди, куыд ныффæрæзта 
уый уд утæппæт зынтæн?.. Куыд нæ ныддур ис йæ зæрдæ æмæ ма 
куыдæй йæ бон у искæй зыныл дæр хъыг кæнын, искæй циныл 
цин кæнын?

– Сæ сывæллæтты тыххæй, – уыдис-иу Госханы дзуапп.

* * * 
Агуыбе фæкуыста ахуыргæнæгæй 1976 азы октябры онг. Ноябры 

йæ раивтой референтæй республикæйы æхсæнад «Зонынад»-мæ.                     
Иу-дыууæ азы дзы куы бакуыста, уæд æм университетæй æрбадзырд- 
та Цориты Хабибæ – доцент, педагогон наукæты кандидат:

– Кæд дын рæстæг ис, уæд-ма æрбауай. 
Агуыбе ацыди æмæ йын Хабибæ афтæ зæгъы, мæнæ фыццаг 

курсмæ кæй райстам ацы аз, уыдонæн ныффыссын кодтам бархи 
æрмæгыл сочинени: «Мой любимый учитель в школе». Æмæ мын 
тынг æхсызгон уыди, Фыййагдоны скъолайæ иу чызг æмæ иу лæппу 
дæуыл кæй ныффыстой, уый. Бакæс сæ.

Агуыбе сæ бакасти, куыддæр æнкъард худт бакодта æмæ, цыма 
æфсæрмы кодта, афтæ Хабибæйæн загъта: 

– Хорз фыссынц, тынг æхсызгон мын у, фæлæ мæ цыма æгæр 
æппæлынц, афтæ мæм кæсы.

– Æз дæр сывæллæтты хорз зонын æмæ, куыд фыссынц, афтæ 
куынæ уыдаид, уæд дыл ницы ныффыстаиккой. Фæлæ мæ уырны, 
скъолайы сывæллæттæ дæу бирæ кæй уарзынц, уый, æмæ дæ цæрæн-
бон бирæ уæд.

Куыста Агуыбе æхсæнад «Зонынад»-ы. Хорз арæхсти ам дæр йæ 
куыстмæ, йæ зæрдæмæ дæр цыд. Уæдæ йæ мызд дæр уыди йæхи 
фæндиаг. Лекцитæ кæмæн каст, уыдон æй царды хабæрттæй фарстой. 
Агуыбе уыцы фарстатæ æмбырд кодта æмæ сын дзуаппытæ агуырдта. 
Афтæмæй базыдта, хæрамдзинад дæр æмæ царды хъуагдзинæдтæ 
дæр кæцæй цæуынц æмæ кæй аххос сты, уый. Кусæг лæг ахæм фар-
статæ лæвæрдта: «Æз рады лæууын бирæ азты фатермæ, фæлæ мын 
нæ дæттынц. Мæ бинонтæм куы ‘рбацæуын, уæд, цы бахæрæм, уый 
нæм нæ вæййы. Мæ уæлæдарæс куы нал фæбæззы, уæд дуканимæ 
бацæуын æмæ дзы ницы ссарын. Фæлæ æз уый зонын, æмæ нæ 
хицæуттæн цалдæргай фатертæ кæй ис. Уæлæдарæс æмæ сын 
хæринаг та ласынц, цас сæ хъæуы, уымæй фылдæр. Æз отпусчы 
куы ацæуын, уæддæр ма кусгæ фæкæнын, уымæн æмæ, мæ бинонтæ 
цæмæй дарон, уый нæй. Искæй хицау та отпусчы дæр нæма ацæуы, 
афтæмæй рагацау бæрæг вæййы, кæм улæфдзæн, цавæр путевкæ 
йæм уыдзæн, уый».

Уыцы фарстатæн дзуапп агургæйæ-иу Агуыбейæн загътой: 
«Дæ куыст кæн, æмæ, дæумæ цы хъуыддаг нæ хауы, уый мæт дæ 
ма уæд».

Агуыбе уæд хъуыды кæнын райдыдта, фæрæдыдтæн, скъолайæ 
кæй рацыдтæн, уымæй, зæгъгæ. Фæндыди йæ фæстæмæ уырдæм 
раздæхын, фæлæ йæ йæ сæрмæ нал æрхаста. Иуцалдæр азы куы 
бакуыста æхсæнад «Зонынад»-ы, уæд æй равзæрстой партион ор-
ганизацийы секретарæй, æмæ ма дзы бакуыста дыууадæс азы. Уæд 
бынтон хорз базыдта, чи цы у, уый. 

1979 азы æхсæнад «Зонынад»-ы президиум фарста сæвæрдта 
Агуыбейæн республикæйы культурæйы сгуыхт кусæджы ном рат-
тыны тыххæй. Се ‘ппæт дæр æмхъæлæсæй ахæм уынаффæ рахастой. 
Гæххæттытæ срæвдз кодтой æмæ сæ партийы обкоммæ арвыстой. 
Фæлæ уым уыцы уынаффæйыл не сразы сты.

Агуыбе телефонмæ рады лæууыди фынддæс азы, йе ‘мкусджытæй 
та алкæмæ дæр уыд телефон. Йæ бирæ курдиæттæм ын се ‘ргом нæ 
аздæхтой ам дæр. Уыдоныл хъуыдыгæнгæйæ, Агуыбе йæхицæн загъта: 
«Æз партийы кæй нæ хъæуын, уый бæрæг у. Йæ разамонджытæ мын 
мæ хъуыддæгтæ халынц. Зиан йеддæмæ мын пайда не сты. Уæд мæхи 
æдылыйы бынаты цæмæн æвæрын? Хъуамæ сын уый бамбарын кæнон».

1990 азы сентябры Агуыбе сдзырдта обкоммæ: «25 октябры мæм 
уыдзæн партион дзуапдæттæн æмбырд, æмæ мæ фæнды, сымахæй 
нæм исчи куыд уа, афтæ». Æмбырдмæ биноныгæй бацæттæ кодта 
йæхи. Обкомæй æрцыд ног кусæг Гонобоблев, лекторты къорды хицау. 
Агуыбе йæ куысты тыххæй фæдзырдта сахатæй фылдæр. Æмбырды 
чи уыди, уыдон ын хорз аргъ скодтой йæ куыстæн. Гонобоблев дæр 
загъта: «Ацы аз уыдтæн фынддæс æмбырды, æмæ, мæнæ Æгъуыза-
ры-фырты раныхас мæ зæрдæмæ куыд фæцыди, афтæ иу ран дæр –  
нæ. Мæн фæндыди исты аипп ссарын, фæлæ ницы ссардтон. Уæ бар 
уæхи, фæлæ ногæй Æгъуызары-фырты секретарæй куы равзариккат, 
уæд, мæнмæ гæсгæ, хорз уаид», – Агуыбейы ’рдæм йе ‘ргом базылдта 
æмæ йæ фæрсы, дæхæдæг та куыд зæгъдзынæ, зæгъгæ. 

Агуыбе ницы сдзырдта, фæлæ гæххæтт балæвæрдта партионтæй 
иумæ æмæ йын загъта: «Мæнæ уый бакæс». Уый уыди курдиат: «Æз 
партийы рæнхъыты дæн 25 азы. Бацыдтæн партимæ зæрдиагæй. Мæ 
царды хуыздæр азтæ йын радтон. Мæхиуыл никуы бацауæрстон. 
Фæсмон дæр нæ кæнын, уымæн, æмæ æз афтæ æнхъæл уыдтæн, мæнæн 
дæр мæхи исты куы бахъæуа, уæд мæ бамбардзысты… Афтæмæй 
æрбахæццæ дæн æз мæ пенсион кармæ. Æмбаргæ нæ, фæлæ ма мæ 
тынг бафхæрдтой, мæ зæрдæ мын фæриссын кодтой. Бирæ æнæраст-
дзинæдтæ мын скодтой. Ныр мæн нал фæнды ахæм партийы уæнг 
уæвын. Курын, æмæ мæ суæгъд кæнут партийы рæнхъытæй. Мæ 
курдиатимæ уын дæттын мæ партион билет æнæ исты хъуагæй».

Æмбырды уæвджытæ джихæй баззадысты. Уæд æм Гонобоблев 
дзуры: 

– Ахъуыды кæн, Агуыбе, ма фæрæди.
– Æз ыл рагæй хъуыды кæнын æмæ, куыд æмбæлы, афтæ бакодтон. 

Фæлæ йыл ныр сымах асагъæс кæнут, цæмæн дæттынц коммунисттæ 
сæ партион билеттæ æмæ партийæ цæмæн лидзынц, ууыл.

БЫЗЫККАТЫ Земфирæ

БИРÆГЪЫ НУАР
Æцæг хабар

 – Уæ, мачи дзы уа, мачи… Ныр та мæ бирæгъы нуар агурынмæ 
æрвиты ме ’мкусæг, иу уаты кæимæ бадын, уыцы Наде. Бирæгъы нуар, дам, 
ссар æмæ, дам æй арты баппар, уæд, дам, дæ давæджы ссардзынæ… – Мид-
хъуыдыты сагъæссаг фæци æрыгон,  фондзæмæссæдзаздзыд, Зæликкæ 
йæ кусæн уаты:

 – Цæй бирæгъы нуар, æрмæст йæ ном «бирæгъ»-æй дæр тæрсгæ 
куы кæнын. Фæлтау мæ ницыуал хъæуы ацы дунейыл. Чи сæ ахаста, 
уый мын мæ фыдбылызтæ йемæ ахæссæд…

 Нырма Зæликкæ ног чындз у, æртæ азы размæ ссардта йæ амонд. 
Фæлæ йын сывæллон нæма ис. Дохтыртæ йын хос кæнынц, æмæ ауайы 
куыстæй – куы судзинтæ, куы та цытæ кæнынмæ. Ныр цалдæр хатты, 
цалынмæ фæстæмæ фездæхы, уæдмæ хъуамæ йæ кусæн уатæй исты 
фесæфа. Куы йын Къостайы «Ирон фæндыр» фæцыдæр, куы та ног 
чингуытæ – Егор Исаев «Даль памяти. Суд памяти» …

 Æмæ цæй зынтæй бафтыд йæ къухты, уый та?.. Рады дыууæ сахат-
мæ æввахс фæлæууыд! Далæ Дзæуджыхъæуы сын цы стыр чингуыты 
дукани ис, уым. Æвæдза, цы рæстæджытæ уыд, цы! Адæм чингуытыл 
уæд хæлоф кодтой!.. 

 – Арт та скæнын хъæуы искуы уынджы, æмæ бирæгъы нуар уым 
ссудз... – дзуры дарддæр Наде. – Мах и ууылдæр йæ сæрты агæппытæ 
ласдзыстæм, æмæ нæ давæг чи уа, уый бацæнкуылтæ уыдзæн! Уыцы 
хъуыддаг давæджы цыфæнды милицæйæ дæр хуыздæр рабæрæг кæн-
дзæнис, – дзуры Наде дыууæ æрыгон чызгæн. Афтæ æууæнкджынæй 
сын дзуры, æмæ уыдонæн дæр сæ цæстытæ фыр диссагæй сау æрттиваг 
цæппæртæ фестадысты æмæ сын рацæйбырыдысты.

 Уыцы ныхас цы кусæн уаты кодтой, уым æртæ сылгоймаджы ныр 
цалдæр азы иумæ бадынц. Бæргæ бадынц, фæлæ стыр худинагæн, сæ 
кæрæдзимæ æууæнк се ’хсæн фидаргонд нæма ‘рцыд. Уымæн æмæ, 
куыд рабæрæг, афтæмæй сæ кæцыдæр сæ хæрзтæй нæу, чидæр сæ йæ 
сау къухтæ йæхимæ нæ дары. Сæ иу хæдæфсарм, æрыгон чындз – Зæ-

ликкæ. Бады рудзынджы рæбын. Йæ хæдразмæ бады, къорд азы дзы 
хистæр чи у, йæ бынаты рагæй чи ныффидар, ахæм фæлтæрдджын 
кусæг Наде. Уый дæле та, йæ фарсмæ – рæстæмбискар, дыууæ сывæл-
лоны мад Дзидæ. 

 Иу иннæйы цур мацы фæуадза… Æй, тобæ! Тобæ, Æстафыры 
æллæх! Уæд æй мауал агур. Афтæмæй, æртæ æмбалы кæрæдзи цæст 
къахынц – йе ’фсарм, йæ цæсгом сæ чидæр бынтондæр бахордта. 
Гъе, уæууæй, гъе, цæй сау къухтæ æрзайы иуæй-иутыл, æвæдза, цæй 
сау къухтæ!.. 

 – О… Диссæгтæ … Æмæ, дам, бирæгъы нуар арты баппар æмæ, 
куыд судза, афтæ йæ сæрты не ’ппæт дæр агæппытæ кæндзыстæм, 
æмæ, чи уа аххосджын, уый цыбыр рæстæгмæ бацæнкуылтæ уыдзæн…

 Наде-иу афтæ фидарæй æмæ æууæнкджынæй дзырдта, æмæ йæм 
Зæликкæ хъустæй нæ, фæлæ дзыхæй дæр хъуыста, фыр адæргæй ма-
иу йæ дзых дæр фегом, йе ’фсæр-иу æрхауæгау кодта æмæ йын-иу 
ауыгъдæй баззад.

 Иубон та Зæликкæйы ауайын хъуыд дохтыртæм. Æрбацыдис 
æм хæдтулгæйыл йæ цардæмбал æмæ йæм рудзынгæй дзурæгау                                         
æрбадзæнгæрæг кодта. Фыр тагъд-тагъдæй йæ ног æрттиваг кæлмæрзæн 
æмæ йæ кæрдæгхуыз сæракæй конд чыссæ бандоныл аззадысты, æмæ, 
куыд уыдис, афтæмæй стыр хызын йæ къухы айста æмæ феддæдуар. 

 Рацыд дзæвгар рæстæг – иу-дæс азы, афтæмæй иумæ æртæйæ 
кусгæйæ фæбадтысты ацы сылгоймæгтæ. Уæдмæ Зæликкæ универ-
ситеты йæ фæсаууонмæ ахуыр фæцис æмæ рацыд йæхи дæсныйдыл 
кусынмæ æндæр ранмæ. Тынг зын ын уыд йе ‘мкусджытæй фæхицæн 
уæвын. Афтæ тынг сыл сахуыр, æмæ-иу йæ ног куысты йæ зæрдæ 
суынгæг, æрымысыд-иу йе ‘мкусджыты, æмæ та-иу, фæстæмæ уыцы 
куыстмæ ацæуон, зæгъгæ, фæндтæ кодта. 

 Рацыдис та азтæ ... Иу сихорафон Зæликкæйы кусæнуаты дуар 
æрбахостæуыд. Дыууæ бæрзонд бæзæрхыг ирон лæппулæджы… Сæ 
иу – къепкæйы, рæхснæг, иннæ – гомсæр, стыр цæстытæ йын, хæрз-
хуызтæ. Цыдæр цины равгæй сæ удрæбынтæ дзаг кæй уыдысты, уый 
сæ бакастыл бæрæг уыд.

 – Оу, мæнæ ма Махары уынын!.. Баби… Ды та мæм кæцæй фæ-
зындтæ?! – Æмæ сыл куы ныццин кæны Зæликкæ. Бадын сæ кодта, 
фæлæ тагъд кæнæм, зæгъгæ, сæ иу фæрæвдз:
5 l=. д3г 17 2022

 – Зæликкæ! Махæн рæстæг нæй, фæлæ дæм цæмæ ‘рбацыдыстæм, 
Зæликкæ! Хъуыды ма йæ кæныс, ды ма нæм куы куыстай æмæ-иу дæ 
цыдæртæ куы фесæфт… Мæнæ-ма ракæс, ацы чыссæ уыдис сылгоймæг-
ты уазæгдоны, уæле дон кæм æмбырд кодта, уым. Æмæ нæ чызджытæй 
чидæр афтæ зæгъы, уый, дам, æнæмæнгæй Зæликкæйы уыдзæн. Æмæ 
æрбацыдыстæм, цæмæй дын æй фенын кæнæм… Мæнæ ис, дæу нæу?!

 – О, о!.. Мæнæ-ма!.. Мæн уыд!.. Диссæгтæ!.. Йе ‘фсæйнаг сызгæ, фæлæ 
йæ сæрак кæрдæгхуызæй куыд баззад, нæ аивта… – Мæнæ бæллæх!.. 
Ныр уыцы давæг чи уыдаид, цымæ?! – фæрсы дыууæ лæппуйы. – Мæ 
чингуытæй, æрттиваг кæлмæрзæнæй, æхцадонæй… Иуахæмы мæхи 
дыууæ цæстæй федтон трамвайы Надейы чызг Мадинæйы, йе уæхс- 
чытыл цæхæртæ калдта мæ кæлмæрзæн. Фæлæ, зæгъын, уанцон нæу, 
уыцы фабрикæ æндæр нæ рауагъта? Балхæдтой йын æй …  Æппæтæй 
зындæр та мын уыд, Къостайы «Ирон фæндыр» мын куы фесæфт, уæд 
уый...  Æмæ уæддæр мæ чыссæ уырдæм чи сæппæрста?!

 – Демæ иу уаты чи бадт, уыцы ус!.. Наде!.. 
 – Æмæ, мæнæ – цирчытæ!.. Наде мæ уæд бирæгъы нуар агурæг 

куы ‘рвыста!..
 О, кæддæр ма-иу мæ фыдæй фехъуыстон ахæм ныхас: «Удæгасæй 

нæ мачи амæлæд!» 
 Фæлæ уæддæр, о уыцы мад æмæ фыд, уыцы бинонтæ, уыцы скъо-

ла, уыцы хъæубæстæ, кæм схъомыл вæййынц, цавæр бинонты ‘хсæн, 
цавæр скъолайы фæахуыр кæнынц ахæм цæстфæлдахджытæ æмæ 
хуыснæджытæ?! 

Владимир КУЗНЕЦОВ

ИРÆТТÆ – КАВКАЗЫ АЛАНТÆ
Кад æмæ радимæ æмбæлы йæ 95 азы юбилейыл, археологты, 

кавказиртасæг историкты, иранистты наукон куыстыты æдзух, 
аргъуыцгæнгæ, йæ кой кæмæн вæййы, уыцы Владимир Кузнецов. 
250 зонадон-иртасæн куысты æмæ бирæ монографиты авторы 
бынтæ цымыдис кæнынц дзыллæйы дæр – йæ чиныг «Очерки 
истории алан»  мыхуыры стыр тиражтæй ныридæгæн цыппар 
хатты рацыд, фæлæ уæддæр цы балхæнынмæ, цы библиотекæты 
чингуыты тæрхæджытыл зын ссарæн у. 

Æхсызгонæй агурынц адæм йæ ног чиныг «Кто мы? Осетины – 
аланы Кавказа» дæр. Йæ бындурæвæрæн хъуыдытæй йын иу къорд уæ 
размæ хæссæм, Ирыстон æмæ ирон адæмæн зæрдиагæй лæггадгæнæг 
зындгонд ахуыргондæн арфæйы æмæ бузныджы ныхæстæ дзургæйæ. 

 
Аланыстон æмæ алантæн-ирæттæн тæккæ мидисджындæр, сæ ка-

дыл кад æфтауæг, фæлæ, уыимæ, фыдæвзарæндæр рауадысты Х–ХII 
æнустæ. Райдайæнты æнæхъæн Ныгуылæн Европæйы паддзахæдты 

дæр рæзыд экономикæ, фидар кодтой социалон царды бындуртæ, 
политикон иуæгтæ. Ныгуылæн Аланыстон æнæмæнг хъæугæ уыд Ви-
зантийы политикæ æмæ дипломатийæн, ноджы ма Константинопольмæ 
комкоммæ фæндаг дæр йæ дæлбар кæй уыд, уымæ гæсгæ.

Х æнусы паддзахадон нысаниуæгимæ тæккæ ахсджиагдæр цау 
сси Ныгуылæн Аланыстоныл чырыстон дин парахаткæнынад. Дин 
тауджыты архайд фæрæстмæ, райтынг аргъуанты арæзтад. Алани 
уæдмæ ссæрибар хазарты дæлбарæй, фæлæ та се знæгтæ 932 азы                               
хæсты фæуæлахиз сты, æмæ, араббаг историк Аль-Масуди куыд зæгъы, 
афтæмæй Аланийæ атардтой, Византийы император кæй æрæрвыста, 
уыцы сауджынты. Ома, 930 азмæ алантыл саргъуыдæуыд, æмæ сæм 
уæдмæ дины куыст кодтой æрмæст византийаг сауджынтæ. 

Мах Сергей Малаховимæ иу рæстæг, фæлæ хицæнтæй æрцыдыстæм 
иумæйаг сæйраг хронологион хатдзæгмæ: аланты чырыстон кæныны 
хъуыддаг райдыдта Аланыстоны паддзахыл, хæстæг æм уæвæг адæмыл 
æмæ горæты цæрджытыл кадджын уавæрты саргъауынæй 916 – 917 
азты. Æдæппæт диныл æфтауыныл архайд цас рæстæг бацахста, уый 
нæ бон зæгъын нæу. Уыимæ мын дызæрдыггаг нæу саргъуыды фыццаг 
бынат – ныртæккæйы Дæллаг Архызы зæхх, Стыр Зеленчукы ком. Йæ 
цæгатырдыгæй ис Зеленчукы аргъуан. Арæзт æрцыд, куыд кафедралон 
аргъуан Константинополы патриархийы Алайнаг епархийæн. Уымæн 
ис сæрмагонд æвдисæнтæ, дзырдтон сыл мæ монографи «Зодчество 

феодальной Алании»-йы. Сæ сæйрагдæр – донаргъуыды бынат, ссард-
там æй 1960 азы ракъæхтыты рæстæг. Æз ма дзы ссардтон егъау дзуар, 
раздæр къухы хæсгæ чи уыд, ахæм. Уый фæстæ йæ бронзæ хæцæн асаст 
(кæнæ йæ асастой хазартæ, византийаг сауджынты куы тардтой, уæд). 
Грекъагау ыл фыстмæ гæсгæ йæ сцалцæг кодта Хуыцауы уарзон диныл 
хæст Фома, æмæ йæ зæгæлтæй къулыл бафидар кодта. Уый хорз, фæлæ 
Дæллаг Архыз æмæ цæгатаг аргъуанмæ ахæм лæмбынæг цæстæнгас 
цæмæн дардæуыдаид? Æвæццæгæн, уымæн, æмæ йæм 1067 азы цыд 
уæды зындгонд алайнаг фæтæг, Аланыстоны паддзах Номдзыд Дургу-
лель. Ныртæккæ уый фылдæр бынат ахсын райдыдта историографийы. 
Хъаруджын уыд уымæй, æмæ йæ адæмы æнгом кæй кодта, æфсæд-
дон-политикон бастдзинæдтæ йын кæй уыд Византи æмæ Гуырдзыимæ.

1900 азы Зеленчукы нæлгоймæгты моладзандоны цæгатаг аргъуаны 
уæлмæрды ссардæуыд саст дурын дзуар, ноджы ма иу ахæм дзуар та 
раргом кодта майор Потемкин. Фыст ыл уыд: 1013 аз. Ома, ХI æнусы 
райдайæны ам уыд уæлмæрд, æмæ уый у, аргъуан дзы бирæ раздæр, Х 
æнусы, кæй сарæзтæуыд, уымæн æвдисæн. Уымæ гæсгæ мæ хъуыды 
у бæлвырд – кæд дзы 916 азы фыццаг хатт саргъуыдæуыд, уæд уыцы 
рæстæгмæ аргъуан йæ куыст кодта.

Ноджы ма иу, сыхаг цæгаткавказаг адæмтæм чи нæй, ахæм миниуæг. 
1900 азы цы дзуар ссардтой, ууыл ис Сыгъдæг Николайы ном амынд. 
Ахуыргæндтæ зæгъынц, зæгъгæ, уый Сыгъдæг Николай Мирликийский 
кæнæ та Николай Чудотворец, зæгъгæ, зындгонд чи у, уыцы дзуар  у. 
Æвдисæнтæ ис, æнæхъæн Ныгуылæн Аланыстонæн дæр ахъазгæнæг 
кæй уыд, уымæн. Дыгуронау дзурæг адæм дзы цард, æмæ абоны онг 
дæр Сыгъдæг Николай тынг кадджын у Дыгуры æхсæнады, бæл-         
вырдæй, Доныфарс æмæ Мæхческы. Дзуары кувæндæттæ ис ирæттæм 
дæр. Всеволод Миллер амоны Мыкалгабырты кувæндон. Уый, дам,  
Цъæйдоны был Сыгъдæг Николайы номыл арæзт чырыстон аргъуаны 
хæлддзаг у. Ис ма ноджы дæнцæгтæ æрхæссæн, Аланыстонæн чырыстон 
дзуæрттæ уарзон кæй уыдысты, уымæн. ХIII æнусы тæтæр-мангол 
куы æрбабырстой, уæд сæ хæхтæм семæ ахастой, æмæ уым ногæй 
«райгуырдысты», ома, уыцы хуыцæуттæн фæзынд чырыстон нæмттæ. 
Ахæм ивддзинæдтæ Цæгат Кавказы æрмæст ирæттæм æрцыд, æмæ 
ма уый ноджы иу ирд æвдисæн у, ирæттæ æмæ дыгурæтты дадзинты 
ныгуылæн аланты туг кæй кæлы, уымæн.

Ирæттæ ма, Миллеры фыстытæм гæсгæ, Сыгъдæг Николайы бæрæг-
бон кодтой 9 – 23 майы. Аланыстон ныр дæр цæры рагон хæххон 
кæмтты æгъдаумæ гæсгæ!

Уæдæ Куырттаты комы та, Дзæуджыхъæуы 1830 азты коменданты 
фыстытæм гæсгæ, дыууæ номхыгъды æртæ хатты æмбæлы Алантыхъæу: 
14 цæрæнбынаты, 88 цæрæджы. Ома, чиныгæй ист ном ницы хуызы у, 
хъæу адæм сæхæдæг афтæ схуыдтой. Ирон адæмæй сæ рагистори рох 
никæд уыд, æмæ уымæй дисы æфтауынц алкæй дæр.

Кæй зæгъын æй хъæуы, Х æнусы фæстæ чырыстон тæваг кæуыл 
фæзынд, ахæм цæрæнбынæттæ ма Аланыстоны ноджыдæр уыд. Зæгъæм, 
аргъуантæ ис Теберда æмæ Хъубаны цæугæдæтты былтыл. Сæ иу та 
æрбынатон Суаны къæдзæхы цъуппыл. Уыцы ран аланты размæ дæр, 
бæлвырд, нымад уыд арв æмæ Хуыцаумæ хæстæг бынатыл. Ам уыда-
ид муртакк кувæндон дæр. Чырыстон дин парахатгæнджытæ уыцы 
хъуыддагæй арæхстджынæй спайда кодтой.

ХI æнусы 80-æм азты Номдзыд Дургулель амард, æмæ, Аланыстон 
паддзахадыл цы миниуджытæм гæсгæ нымад уыд, уыдон уайтагъд сæфын 
райдыдтой. Археологон æрмæг куыд дзуры, афтæмæй феодалты æддаг 
бакастæй хæдбардзинадыл тох (абон дæр дунейы æнгæс хабæрттæ цæуы!) 
сæфтмæ кæнын райдыдта. Тюркаг цæугæцардгæнæг знæмтæ базмæлы-
дысты, æмæ куыдфæстагмæ Цæгат Кавказы арф бахызтысты. Ноджы 
ма Византи дæр фæлæмæгъ, æмæ аланты æхсæнад бынтон ныддихтæ. 

Уæдмæ тæтæр-мангол æрбабырстой, æмæ истори иннæрдæм разылд. 
Раздæры Аланийæн йæ кой дæр нал уыд, йæ бынаты сырæзт Ирыстон. 
Знаг ныццагъта кæнæ сæ цæрæнбынæттæй фæтардта бирæ адæмы, 
байста бирæ зæххытæ. Фæлæ ирæтты фыдæлтæ сæ историйы тыххæй 
зонинæгтæ бахъахъхъæдтой, се ‘взаг, æгъдау, культурæ нæ ферох код-
той. Мингай азты дæргъы тухæнтæ дæр сæ, куыд адæмыхатт, афтæ 
нæ сыскъуыдтой! Цæйбæрц империтæ æмæ нацитæ аныгъуылдысты 
рохуаты фæлмы, ирæттæ та абон дæр сты рагон æмæ уыцы иу рæстæг 
нырыккон, сæ сыхæгтимæ хæларæй цæрæг кавказаг адæмыхатт. Бирæ 
цымыдисаг хабæрттыл ма æрдзурæн ис, фæлæ сæйраг фарст: «Чи 
стæм?»-æн историйы æвдисæнты бындурыл ныр дæр нæ бон у фидар 
дзуапп раттын: «Ирæттæ, Кавказы алантæ!»

Уырыссаг æвзагæй Тъехты Тамерланы тæлмац

ТЕМБОТ КЕРАШЕВ: 120 АЗЫ

Но� тæ	мацтæ

Адыгты нырыккон литературæйы 
бындурæвæрæг Тембот Керашев рай-  
гуырд 1902 азы Кошехаблы хъæуы. Йæ 
фыд уыд ахуыргонд адæймаг, æмæ йæ 
фæндыд, цæмæй йæ фыртæй дæр размæ-
цыд адæймаг рауайа. 
Лæппу ахуыр кодта хъæууон скъолайы, 

уый фæстæ иу аз сахуыр кодта Уфайы 
ахуыргæнджыты семинарийы, стæй – 
реалон училищейы, Краснодары поли-
техникон æмæ Мæскуыйы экономикон 
институтты. Ахуыры фæстæ сыздæхт 
йæ райгуырæн зæхмæ, кусын райдыдта 
Адыгейы сæйраг газеты редакторæй, 
стæй та – национ рауагъдады разамонæ-

гæй. 1931 азы йæ снысан кодтой сæ бæстæзонæн наукон-иртасæн 
институты директорæй, 1934 – 1936 азты та уыд Краснодары 
институты доцент. 
Йæ уацмыстæ мыхуыры цæуын райдыдтой 1925 азы. Тембот 

фыста романтæ, радзырдтæ, очерктæ, уацтæ. Цæгат Кавказы 
фысджытæй Керашев уыд Советон Цæдисы Паддзахадон пре-
мийы фыццаг лауреат. 
Ноджы æмбырд кодта адыгты адæмон поэтикон сфæлдыстад, 

цæттæ кодта скъолайæн литературæ ахуыр кæныны чингуытæ. 
Йæ уацмыстæ тæлмацгонд сты  уырыссаг, украинаг, кæсгон 

æвзæгæй уæлдай ма  англисаг, немыцаг, францаг, испайнаг, ки-
тайаг, болгайраг æмæ чехаг æвзæгтæм.

1948 азы сси Сталины премийы æртыккаг къæпхæны лауре-
ат. 1994 азы та (йæ мæлæты фæстæ) Уæрæсейы президенты 
амындæй Тембот Керашевæн радтой литературæ æмæ аивады 
Паддзахадон преми. Хорзæхджынгонд уыд Ленины, Октябры 
Революцийы, Адæмты хæлардзинады ордентæй, æндæр бирæ 
майдантæй.

Керашев  цардæй ахицæн 1988 азы. Рухсаг уæд. Майкъопы йын  
ис нæ номдзыд скульптор Гадаты Лазыры арæзт цыртдзæвæн.
Темботы ном хæссы Адыгейы республикæйы гуманитарон ирта-
сæнты институт.

РÆГЪ АУГÆСЫ МАСТИСТ
 Уацау

1
Уыцы цау уæд хъæубæсты ‘хсæн тынг бирæ ныхæстæ расайдта. Иутæ 

рæгъаугæс Лауканы сæрæндзинадыл дзырдтой, иннæтæ дис кодтой, 
хъæддаг æнæдомд дугъоны ‘рцахсын æмæ йæ хъæуы рæсугъддæр 
чызджы хæдзары дуармæ зæххыл æрфæлдахын йæ бон куыд бацис, 
ууыл. Æмæ ма-иу сæ ныхасмæ бафтыдтой: «Чи зоны, бæх æрцахсын, 
суанг æй йе рагъы нуæрттыл æрæвæрын дæр уыйбæрц диссаг нæу, 
фæлæ стыр диссаг уый у, уый, æмæ йæ, кæм æй фæндыд, уым кæй 
æрфæлдæхта».

Иууылдæр уыцы хъуыдытимæ разы уыдысты, фæлæ ма-иу уæддæр, 
искæй фыдгой акæнын чи уарзта, уыдон сæ ныхасмæ бафтыдтой:

– Цыфæнды рæсугъд куы уа чызг, цыфæнды, уæддæр дæсæмæссæдз- 
аздзыд нæлгоймагыл нæ фидауы æвзонг чызгæн йæхи афтæ хъарын... 

Ныр, æппæтдæр чи федта, уыдон та бæлвырд зыдтой: цæстмæ митæй 
дзы æппындæр ницы уыд, уæлдайдæр та чызджы раз хи равдисыны охыл. 

Хабар æрцыд, Лаукан кæмæ куыста, уымæн йæ бæхрæгъау хохы 
хизæнтæй куы ‘ртардтой æмæ йæ æмбондæй æхгæд бæхты базармæ 
куы бакодтой, уæд. 

Фæззыгон дзæбæх бон скодта, быдыры куыстытæ дæр фесты, æмæ 
ныр саргъы бæхтæй базар йæ тæккæ дзаг уыд. Æлхæнджытæ, сыхаг 
станицæтæй æфсадмæ цы хъазахъхъæгтæм фæдзырдтой, уыдон сæ 
уæрдæттæ баурæдтой базары цур. Бирæ адæм æрæмбырд хъæуæн йæхи 
цæрджытæй дæр. Фондз – аст сомыл бæх нæ, фæлæ хæйрæджы дæр 
бадомынмæ цæттæйæ лæууыдысты хъæуы фæсивæд. Æрдæгхъæддаг 
бæхты ахстой архъантæй æмæ-иу уайтагъд се рагъыл фегуырдысты…

Дзолгъо-молгъо, бæхты мыр-мыр æмæ цæфхæдты уынæрæй фæз 
байдзаг. 

Гыццыл æддæдæр, сæ цæнгтыл сæ бæхты бозитæ тыхт, афтæмæй лæууы-
дысты рæгъаугæстæ – Лаукан æмæ Рамазан. Дыууæйæ дæр се ‘вæлмон 
хуызæй иннæты астæу бæрæг дардтой. Æмæ уым диссагæй ницы уыд, 
уыдонæн сæ хæс бæхты хъахъхъæнын у, сæ уæй кæнынмæ ницы бар дарынц. 

Лаукан – хъаруджын лæппу: бæрзонд, бæзæрхыг, йæ нарæг астæу 
ронæй æлхъывд, тыхджын уæхсчытæ фæйнæрдæм фæцыдысты,                          
мæкъуыстчытæ цухъхъайы бынæй бæрæг дардтой. Цæст ын дардмæ 
ахста йæ хурсыгъд цæсгом, йæ сау рихитæ æмæ йе стыр цæстыты 
æнкъард æнгас. 

Рамазанмæ йе ‘мбалы бæрджытæй æппындæр ницы уыд: ныллæг-
гомау, къæсхуыртæ, мæллæг уæхсчытæ, фæлладхуыз цæсгом. Хъуыды 
дæр æй ничи ‘ркодтаид, йæ цырд цæстытæ æппынæдзух цыдæр æнахуыр 
худæндзаст куынæ уыдаиккой, уæд. Афтæ зынд, цыма йæ хъæлдзæг 
æмæ æвæлмон удыхъæд йæ мæллæг буары нал бацыд æмæ æгасæй дæр 
йæ цæстытæм раивылд.

Хъуыдыдзаст Лауканæй хъауджы цырддзаст Рамазанæй базары 
хабæрттæй ницы ирвæзт. Хатгай-иу цаутæн æмбæлгæ аргъ дæр акодта. 
Æмæ-иу уæд йæ ныхæстæм Лауканы цæсгомыл разыйы мидбылхудт 
фæзынд. 

Рæгъаугæсты æнæхъæн хъæу дæр хорз зыдтой: салам сын лæвæрдтой, 
сæ разы-иу æрлæууыдысты, исты ног хабæрттæ дæр сын-иу акодтой. 
Уæлдай хуыздæр ахаст сын уыд Рамазанмæ: уый сын-иу йæ хъæлдзæг 
зæрдæйыхаттæй сæ сагъæстæ рæстæгмæ фæсырдта. Ныр дæр æм сæ 
цурты цæуджыты къахæн хъæлдзæг ныхæстæн æвиппайды цыргъзонд 
дзуапп цæттæйæ разыны. Лаукан лæууыд æнæдзургæйæ, уымæн цардмæ 
ахæм æвæлмон ахаст нæ уыд, æмæ-иу хъазæн ныхæстæм æрмæст йæ 
мидбылты бахудт. Хъæубæстæй-иу рæгъаугæсты йæхи ‘нæуынæг чи 
акодта, ахæмтæ дæр разынд. Уыдон уыдысты орктæ. 

19-æм æнусы 60-æм азты зæхкусджыты реформæйы размæ адыгты 
кънйæзтæ æмæ уæздæттæ уыдысты уырыссаг дворянты æмсæр. Уырысы 
уæздæттæн дæр хъазайрæгтæ нал уыд, фæлæ сын баззад бирæ зæххытæ, 
орктæн та паддзах байста сæ дворянты бартæ, зæххытæ та сын бахай 
кодта мыггаджы нæлгоймæгты бæрцмæ гæсгæ, раст сæ раздæры хъа-
зайрæгты хуызæн. 

Орктæ æнæ хъазайрæгтæ æмæ æнæ стыр зæххытæй аззадысты. Баззад 
ма сæм æрмæст сæ хъал хуыз æмæ зæхкусджытæм æнæрвæссондзинад, 

афтæмæй сæхицæн дæр быдырты уыдон æмрæнхъ кусгæ æрцыд. Сæ 
раздæры æххуырстытæ сæ сæхицæн аргъ кæнын кæй агуырдтой, уый 
та сæ æнæтуг æргæвст кодта. 

Оркты зынæрвæссоны ныхмæ лæууыд зæхкусджыты лæгдзинад 
æмæ хиуылхæст, бахъуыды заман та – уæнгты тых дæр. Ноджы ма 
сæ раздæры цагъарты ‘хсæн диссаджы дзырды дæснытæ дæр разынд, 
æмæ-иу хъæуы иумæйаг æмбырдты сæ дзырдарæхстæй орктыл фæуæ-
лахиз сты. 

Уыцы реформæты фæстæ оркты æмæ зæхкусджыты ‘хсæн быцæутæ 
арæх цыд, æмæ-иу орктæн сæ уд сæ хъуырмæ схæццæ. Ноджы-ма зæх-
кусджытæй хъæздыг кæнынмæ чи фæци, ахæмтæ дæр фæзынд, æмæ-иу 
оркты хатгай се ‘ххуыс бахъуыд. Уыдонæй уыд, Лаукан æмæ Рамазан 
рæгъаугæстæй кæмæ куыстой, уый дæр. Хуымæтæджы мæгуыр зæхкусæ-
гæй рауад зындгонд бæхтæдарæг, æмæ ныр саргъы бæхтæ хъазахъхъы 
æфсæдтæн уæй кодта. 

Рæгъаугæсты цурмæ бацыд ныллæггомау лæг. Йæ сау къæбæлдзыг 
боцъо йæ цъæхбын фæлурс цæсгомыл раст цыма ныхæст уыд, афтæ 
зынд. Фæстинон кæй у, уый йæ къахайстæй бæрæг уыд: цыд сындæггай, 
лæдзæджы æнцой, æрлæууæрлæугæнгæ.

– Æз уæ дардæй дæр базыдтон, – дзуры лæппутæм мидбылты худ-
гæйæ. – Ды та, Рамазан – хæйрæджыты фæтдзæгъдæн, насы сыф хуры 
тæвдмæ куыд æрбампыла, уыйау де уæхсчытæ цы ‘руагътай? 

Йæ къæхтыл тыхæй чи лæууыд, уыцы низæфхæрд лæджы хъæлдзæг 
ныхас Рамазанмæ афтæ дзæбæх фæкаст, æмæ йын тæригъæдтæ кæныны 
бæсты йæ хъазæн дзырдæппарæн адарддæр кодта:

– Эх, Ахмед, Ахмед... Мæнгæн нæ акæнынц: «Арс, дам, бирæгъы 
фыдхъуынæй фаудта». Æз дæм æмпылд фæкастæн, фæлæ бынтон 
дæхæдæг куы бампылдтæ. Æвæццæгæн, низимæ хæцынæн не сфаг дæ? 

Ахмед ныххудт.
 – Гъе, мæ хæлар, кæд æмпылд дæ, уæддæр де ‘взаг цыргъ у! 
– Æмæ дæм уæдæ куыд нæ рамæсты уон, дæхæдæг ма, халон æнтæф 

бон йæ бырынкъ куыд фæхæлиу-фæхæлиу кæна, афтæ тыхулæфт кæ-
ныс æмæ мын мæ уагъд уæнгтыл худыс… Уый дын æцæг лæг. Ды дæ 
адзалимæ дæр, æвæццæгæн, хъазæн ныхæстæ кæндзынæ. 

– Бафæлладтæн, цалынмæ уатон уыдтæн, уæдмæ адæмы уынгæг 
хъæлæстæй, сæ хъарджытæй мæ уæлхъус. 

 – Кæд та дæм ногæй худын æрцыд, уæд дын тас нал у – адзæбæх уы-
дзынæ! Мæнгæн нæ акæнынц, мæлæт, дам, хъæлдзæг ныхасæй моллойы 
чиныгæй тынгдæр тæрсы. Куыд у де ‘нæниздзинад, Ахмед? – афарста 
йæ Лаукан дæр. 

– Ныр мын ницыуал у, фервæзтæн. 

2
Уалынмæ фæзынд къæлæсытæ-мæлæсытæ дарæсы иу дæргъындзæг 

лæппулæг. Йæ даргъ лыстæг къубал, схъæл сæр, дæргъæццон цæсгом, 
цъиусуры фындзау къæдз фындз æмæ йæ тар цæстæнгасæй уыд мæл-
лæг тугдзых маргъы æнгæс. Уый уыд Пшигот – æрыгон орк, æнæхъæн            
хъæуы зынæрвæссондæр æмæ къуыдипдæр. Бæхдавæг, загъдкъахæг 
æмæ æппæт хылты амидмингæнæг. Афтæ дзы фæдзурынц, Пшиготæн, 
дам, йæ къæдзилы бын фыдбылызы арт судзы. Суанг æй орктæ сæхæдæг 
дæр нæ уарзынц. Пшигот æхсгæ æнæрвæссон каст фæкодта бæхгæсты 
‘рдæм, салам дæр сын нæ радта, афтæмæй сæ иувæрсты аивгъуыдта. 
Ахмед, йæ сæрæй Пшиготы ‘рдæм ацамонгæйæ, сонт фарст акодта: 

– Ай цы у? Гогыз æви лæг?.. 
– Нæ йæ уыныс, йæ сæр куыд дары, уый? Кæй зæгъын æй хъæуы, 

гогыз, – ныххудт Рамазан.
 – Йæ сæр бæргæ гогызы дард кæны, фæлæ йын дзы гогызы зонды 

йас дæр нæй, – тызмæгæй сдзырдта Лаукан. 
– Цæй, мæ хæлæрттæ, æнкъард ма кæнут, æз ацыдтæн. Адæмы рагæй 

нал федтон. 
Гыццыл куы ауад, уæд фæстæмæ фæкаст æмæ рæгъаугæсты афарста: 
– Æмæ сымах та дзæгъæл лæуд цы кæнут? Сомтæ цæуылнæ ахсут 

хъазахъхъæн бæхтæ домынæй?
– Мах бабызтæй уæлдай не стæм: уыдон доны куыд ленк кæнынц, 

афтæ мах та æхцатыл, фæлæ ныл уыдон нæ ныхæсынц, – дзуапп ын 
авæрдта Рамазан. 

– Уым æнæ махæй дæр сомтæ æмбырдгæнджытæ фаг ис. Æхцайы 
тыххæй нæ ерыс кæнын никæимæ фæнды, – Рамазаны дзуапп фæбæл-
вырддæр кодта Лаукан.

 – Уæ хицауыл уæддæр ахуыр кæнут, уæ хицауыл, æхца кусын. 
Уынут, сомтæ йыл сæхи куыд ныхасынц, – нæ сæтты уæддæр Ахмед. 

Уыцы уысм базары цур бæстæ змæлд ссис. 

«Ахсгæ!» – хъæр кодтой алырдыгæй. 
Сырх бæх, йæ буар хурмæ æрттывдтытæ калгæ, агæпп кодта æмбонды 

сæрты æмæ лидзынмæ фæци. 
– Æз æй афтæ дæр зыдтон! Ныр ын æрцахсæн нал ис! – фæхъæр 

кодта Рамазан. 
– Тынг хорз у: æнæ ацы бæх рæгъау фидаугæ дæр нал кæндзæн, – 

бацин кодта Лаукан. 
Адæмы ‘хсæнæй фæхицæн иу халасбоцъо тыппыртæарæзт хъазахъ-

хъаг æмæ, йæ къухы аууонæй бæхы фæстæ кæсгæйæ, хъæр кæны: 
– Вот чертяка! Вот конь! Да який же гарный, який шустрый! – Стæй 

фæзылд бæхты хицаумæ. – Ну, хозяин, конь мий, никому не отдам. 
Тильки цего коня хочу! Вели поймать его! 

Бæхты хицауы дæр ацы бæх уæй кæнын нæ фæндыд, æмæ йæхи 
амæгуырхуыз кодта:

– Нæй йын æрцахсæн, бæх нæу, фæлæ хæйрæг. Цæмæй йæ æрцахсæм, 
уый тыххæй æнæнхъæн рæгъау рауадзын хъæуы. 

 – Нет, лови, как хошь. Тильки цего коня хочу. Добавлю тебе еще 
сто двадцать карбованцив! Просю тебя, лови коня, – лæгъстæ кæны 
хъазахъхъаг. 

Хицау йæ къухтæ фæйнæрдæм фæкодта, ома мæ бон ницы у, нæй 
йын æрцахсæн. Æрмæст изæрæй, рæгъау куы рауадзæм, уæд.

Уæд хъазахъхъаг адæмы ‘рдæм фездæхт: 
– «Десять карбованцев дам! Кто пыймае? – фæрсы, бæхты бадомынмæ 

цы лæппутæ æрæмбырд, уыдоны. 
Фæлæ хъæуы фæсивæд зыдтой бæхы уаг æмæ ныхъхъус сты. Уалынмæ 

адæмы къордæй фæхицæн Пшигот. 
– Æз æй æрцахсдзынæн æмæ йæ æрчырыстон кæндзынæн! – йæхæдæг 

рæвдз-рæвдз Лауканы ‘рдæм фæраст. 
Хъазахъхъаг ма йæ фæстæ адзырдта, дæ бæх кæм ис, куыд æй ахс- 

дзынæ, зæгъгæ, фæлæ йыл уый йæ къух ауыгъта.
– Æри-ма дæ бæх ардæм! – къæйныхæй дзуры Пшигот Лауканмæ. – 

Дæ арканчешы дын хорз хонынц.
Лаукан æй уыцы сабыр æмæ æнæмæтхуызæй фæрсы: 
– Рæгъаугæс йæ бæх æмæ йæ усы кæй никæуыл æууæнды, уый нæ зоныс?
 – Мæлæты кънйаз, йæ бæхы никæуыл æууæнды! – фæхъæр кодта 

Пшигот. 

– Кънйяз йæ хъалæй нæ уадзы йæ бæхыл искæй бадын, рæгъаугæс 
та – йæ кадæн. 

– Цы йын уыдзæн дæ бæхæн?
 – Æнарæхст барæг саргъ дæр асæтты. 
Орк фыр мæстæй асау æмæ, фæстæмæ акъахдзæф кæнгæйæ, фæхъæр 

кодта: 
– Уый дзуры, йæ фыдæлтæ æрмæст галтимæ кæмæн архайдтой, 

уыцы æххуырст! 
Стæй, йæ маст дзы цы хуызы райса, ууыл хъуыды кæнгæйæ, йæ цæст 

Лауканыл сæрæй къæхтæм æрхаста. Фæлæ Лаукан лæууыд раздæрау 
æнæмæтхуызæй, цыма йын йæ ныхæстæ хъусгæ дæр нæ фæкодта, æр-
мæст йæ къух йæ хъамайыл уæгъд æвæрд æркодта, æмæ орк ныхъхъус 
уæвын хуыздæрыл банымадта. 

– Æнхъæлдæн, фæрæдыдтæн. Ницæйаг адæймагæй кады хъуыддæг-
тæ домæн нæй! – зæгъгæ ма фæкодта, цæхгæр фæзылд æмæ фæцæуæг.

– Хæфс дæр кадыл бирæ фæхъуа-хъуа кæны, фæлæ кадæн ницы 
æмбары, – йæ фæдыл адзырдта Рамазан. 

Уæдмæ сырх бæх дæрдтыл цалдæр зылды æркодта æмæ æрлæууыд, 
цыма кæрдæгыл хизы, йæхи афтæ акодта, ныр ыл афтæмæй æндзæвгæ 
дæр нæ кæны. Стæй, йæ сæр фесхъæл кæнгæйæ, уæлахизы мыр-мыр                   
ныккодта, фæстæмæ, кæцæй алыгъд, уырдæм ныццавта æмæ, уæрдæтты 
цы бæхтæ ифтыгъд уыд, уыдоны цур æрлæууыд. Орктæй иу Пшиготмæ 
йæ саргъы бæх авæрдта, æмæ уый дæр æд архъан сырх бæхы ‘рдæм фæраст. 
Хæстæг бахъуызын æм йæ къухы бафтыд, фæлæ бæх уайтагъд хабар фе- 
мбæрста æмæ, цæхгæрмæ Пшиготы фæндаг куыд фæцæйлыг кодта, афтæ 
барæджы архъан йæ хъуырыл æртыхст. Ныр бæхахсæджы бахъуыд архъан 
фæуæгъддæр кæнын, кæннод йæхи бæх фæфæлдæхтаид. Фæлæ архъан йæ 
къухæй феуæгъд. Барæг ма тæхгæ-тæхын ацархайдта архъаны кæроныл 
фæхæст уæвыныл, фæлæ æнæдомд бæхмæ йæ къухы æввахс бацæуын 
дæр нал бафтыд. Фæстагмæ, йæ бæхы тухæнæй амардта, афтæмæй æнæ 
ницæмæй æрбаздæхт. Хъазахъхъаг æлхæнæг йæ лæгъстæтæ нæ уадзы. 
Бæхты хицауы кæд тынг нæ фæндыд, уæддæр нал бафæрæзта æмæ сразы. 

– Цæй, хорз! Нæ базонгæйы охыл, – йæ къух ауыгъта фæстагмæ æмæ 
рæгъаугæсты ‘рдæм фæраст. 

– Лаукан, æрцахсын бахъæудзæн бæхы. 
– Ахæм бæхæй фенæхай уæвын… Æвгъау у... 

– Æвгъау у, фæлæ цы гæнæн ис, сразы мæ кодта. 
Лаукан быннозæй ныуулæфыд, йæ тæнæгарæзт бæхыл абадт æмæ 

сабыр цыдæй араст. Пшиготы хуызæн уый дæр дæрдтыл æрзылд, фæлæ, 
сырх бæхмæ куы фæцæйхæццæ, уæд уый фæгæмæл, ныххуыррытт кодта 
æмæ йæхи размæ аппæрста. Лаукан йæ фæстæ нæ фæцагайдта, йæ цыд 
дæр нæ фæтагъд кодта, цыма æнæуи цæуы, йæхи афтæ акодта. 

Бæх, йæ хъуырыл цы архъан уыд, уымæй тæрсгæйæ, фæзы кæрæтты 
зылд. Лауканмæ куы ‘рбахæстæг, æрмæстдæр уæд фæцагайдта рæгъау-
гæс йæ фæстæ. Бирæ бæхтæ фенæг хъæуы цæрджыты дисы бафтыдта, 
Лауканы къæсхуыртæ бæх хъæддаг æнæдомд сырх бæхы æййафын 
кæй райдыдта, уый. Адæмы ‘хсæнæй хъуыст разыйы хъæртæ: «Лаукан 
зоны!», «Лаукан бæх æвзарын зоны!», «Æрмæст Лауканы арканчешыл 
ис ахæм бæх æрцахсæн!» 

Сырх бæх скатай, йæ фыр тыхстæй фæстæмæ базары ‘рдæм фæ-
зылд, фæлæ адæм йæ размæ æрлæууыдысты. Лаукан æй куыд æрба-                                                   
цæйæййæфта, афтæ сырх бæх хъæуы ‘рдæм ныййарц. 

Уыцы заманты хъæуы уынгтæ къæдз-мæдзытæ уыдысты нарæг лаби-
ринттау. Сырх бæх ахæм уынгтыл ахуыр нæ уыд æмæ йæ цыд фæсабыр 
кодта. Лауканы бæх та сыл ахуыр уыд æмæ уайтагъд дугъоны баййæфта. 
Бæхы рагъæй йæхи бынмæ æруадзгæйæ, Лаукан архъаны кæрон ацахста 
æмæ йæ йæхимæ æлвасын райдыдта, саргъыл æй фæфидар кодта æмæ 
ныр архъан топпы фатау раст ныллæууыд. Лауканы бæх банкъардта сырх 
бæхы тых, стæй йæхицæн ахауынæй тас æмæ йæ цыд фæсабырдæр кодта. 
Архъан бынтон куы нымраст, уæд йæ цыппар къахы дæр хæбæццæй зæхмæ 
фæбыцæу кодта æмæ, йæ гуыр фесхъæл кæнгæйæ, йæ бынаты сагъдæй 
аззад. Сырх бæх йæ тых-йæ бонæй йæхи айвæзта, йæ раззаг къæхтыл 
алæууыд æмæ, йæ хурхыл архъан, афтæмæй фæуæлгоммæ… 

Фехъуыст кæйдæр тарст хъæр, æмæ Лаукан ауыдта диссаджы ныв: 
хæдзары дуары къæсæрыл лæууыд аргъæутты рæсугъд чызг. Йæхи                
Лауканмæ баппарынæввонг, йæ къухтæ йæ риумæ нылхъивгæйæ, 
бæхмæ тарст каст кæны. Фæлæ Лауканы рæсугъд чызгмæ кæсынмæ 
не ‘вдæлд: спайда кæнын хъуыд, дугъон зæххыл цы уысм хуыссыд, 
уымæй. Бæхæй æргæпп кодта, йæ бæрзæйыл ын абадт, йæ сæр ын иу-
варсмæ фæзылдта, цæмæй сыстын йæ бон ма бауа, архъан райхæлдта 
æмæ бæхыл идон бакодта, архъан стыхта æмæ æрмæст уый фæстæ 
ногæй бакаст чызгмæ. 

Уый, йе ‘ргом Лауканы ‘рдæм, афтæмæй цавддурау лæууыд. Йæ 
цæстыты баиу æмæ бандзыг сты дис, цин æмæ, лæппумæ æппæтæй 
диссагдæр цы фæкаст, уый – чызг Лауканæн фæтарст. 

Сырх бæх фесхъиудта, йæ къæхтыл алæууыд æмæ, йæхи тилгæ, 
цъæхснаг мырмыргæнгæ, хъæуы уынгты ныййарц æд барæг. 

Арканчеш дæр сабыр цыдæй йæ хицауы фæстæ араст; уæдмæ йæм 
хъæуы кæронмæ æрхæццæ Рамазан æмæ бæхы идон йæ къухмæ райста.

Дыууæ сахаты æнауæрдон тохы фæстæ Лаукан æрбакодта домд бæхы 
æмæ йæ пыррыккрихи хъазахъхъаджы бар бакодта. 

Адæм сыл амбырд сты, фæлæ Лаукан никæй уыдта: нæ йæм хъуыс- 
тысты æппæлæн ныхæстæ. Йæ цæстытæй нæ хицæн кодта, хæдзары 
къæсæрыл цы тарст чызг лæууыд, уый. 

Хъазахъхъаг ын цы æхца радта, уыдон дæр, кæсгæ дæр сæм не ‘ркодта, 

афтæмæй æнæдзургæйæ йæ дзыппы нывæрдта æмæ фæцæуæг, раздæр 
кæм лæууыд, уырдæм. Рамазан æй сонт фарст акодта: 

– Цы кодтай? 
– Ницы, бафæлладтæн. Тынг тыхджын бæх у, – ныхас иннæрдæм 

здахы Лаукан.
Фæлæ Рамазан, æнцонæй кæй асайай, уыдонæй нæ уыд:
– Тыхджын бæхтæ иу æмæ дыууæйы не ‘рцахуыр кодтай… Уæдæ 

ахæм фæлладхуыз дæр нæ дæ, цыдæр мæ æмбæхсыс. 

3
Лауканыл дыууадæс азы йеддæмæ нæма цыд, æнамонд хъуыд-

даг æй йæ сабидугæй куы фæхицæн кодта, лæппу иу æхсæвмæ куы 
фæасдæр, уæд. Йæ фыд фокотл уыд махошты знæмæй. Цардысты, 
дыууæ доны – Чехрак æмæ Фарсы – ратæдзæнтæ кæм уыдысты, 
уым. Уæд Лаукан нырма лæгдзинад, кад æмæ намыс цы сты, уымæн 
ницыма æмбæрста. Æрмæст арæх хъуыста, сæ хъæуы цæрджытæ 
йын-иу йæ фыдæй куыд æппæлыдысты, уый. Лæппу хорз хъуыды 
кæны – йæ фыды куыстуарзондзинады руаджы сæ бинонтæ ницы 
хъуаг æййæфтой. 

Фыдмæ хорз бæх уыд, суанг ма-иу Лауканы æмбæлттæ дæр, сæ бæхтæй 
æппæлгæйæ, басастысты, Лауканы фыды бæх æнæхъæн хъæуы бæхты 
хуыздæр кæй у, ууыл. Фæлæ йын орктæ йæ фыдмæ знаджы цæстæй 
цæмæн кастысты, уымæн ницы æмбæрста, æрмæст хорз хъуыды кæны, 
орктæ йын йæ фыды бæх байсынмæ куы хъавыдысты, уæд æгас бинонтæ 
дæр цы мæты бахаудтой, уый: йæ фыды зæххытæм ын-иу бабырстой, 
фæлæ сæ къухы ницы æфтыд. Иу ныббырсты рæстæг лæбурджытæ 
дыууæйæ уæззау цæфтæ фесты. 

Уыцы фыдбылызы æхсæв Лаукан райхъал йæ мады хъæрмæ. Талын-
джы фыды нæ уыдта, æрмæст фехъуыста, фыд мадмæ, хъæр ма кæн, 
зæгъгæ, куыд сдзырдта, уый. Фыдгæнджытæ дуар батыдтой, æмæ топпы 
гæрæхтæй Лаукан акъуырма. 

Удуæлдай хъуырдухæн бирæ нæ ахаста, фыдбылызы адæм æвип-
пайды феддæдуар сты. Мад къуыммæ йæхи баппæрста æмæ йæ удаист 
дзыназын райхъуыст. 

Тыхгæнджытæ бирæ фæразил-базил кодтой кæрты, бæхдоны дуар 

басастой. Фæстагмæ бæстæ ныссабыр. Фæлæ уалынмæ райхъуыст 
цыдæр æнахуыр къæрццытæ æмæ сыф-сыф. Стæй кæрт ныррухс арты 
æвзæгтæй. Мад, фыды марды цурæй фестад æмæ уынгмæ, æххуысмæ 
хъæргæнгæ, разгъордта. 

Лаукан дæр фæтарст æмæ йæ фæстæ судзгæ кæртмæ ралыгъд...
Сæ хæдзар басыгъд, æмæ сын сæ сыхæгтæм цæргæ æрцыд. Фыды 

фæстæ мад дæр бирæ нал ахаста: цалдæр мæйы асад æмæ амард.                          
Лаукан баззад хæрз иунæгæй, уыцы хæлар бинонтæм цæргæйæ, æх-
хуыс сын кодта хæдзары куыстыты. Фæлæ иу бæллæхæй йæхимæ нæма 
‘рцыд саби, афтæ та æндæр фыдбылыз йæхи йæ сæрмæ айтыгъта. Йæ 
фыды марджытæ тарстысты, лæппу куы рахъомыл уа, уæд йæ фыды 
туг агурдзæн, зæгъгæ, æмæ сывæллонæй фервæзыны фæнд скодтой. 
Фæлæ сырдты закъонмæ гæсгæ дæр сылгоймаг æмæ сывæллоны марын                
мыггагмæ æгадыл нымад уыд, æмæ орктæ агуырдтой лæппуйы сусæгæй 
амарыны фадат. 

Иуахæмы йæ бахъахъхъæдтой, æмæ, сывæллон-лæппу, фыстæ хиз-
гæйæ, хъæдмæ хæстæг иунæгæй куы аззад, уæд ыл сæхи ныццавтой. 
Дыууæ бæхджын оркы йæ аскъæфынмæ хъавыдысты, фæлæ лæппу 
бæхты сагæхты æхсæнты агæпп кодта æмæ хъæдмæ балыгъд. Уым, 
æрдузы цы адæм куыстой, уыдонæй орктæ лæппумæ бавналын нал 
бауæндыдысты. 

Гыццыл фыййау æхсæвы хæдзармæ нал æрцыд, æмæ хъæу фæфæдис 
сты: фысты ссардтой, фæлæ лæппу – нæй. Лаукан хъæды арфæй-арфдæр 
цыд: адæм æм сырдтæй тæссагдæр кæсын райдыдтой. 

Дыккаг бон дæр æй не ссардтой, æрмæст æртыккаг бон æмбисæхсæв 
йæхæдæг фæзынд скъуыдтæ дарæсы, цъæррæмыхстытæй, йæ цæстытæй 
æхсидæвтæ калгæ. Хæдзары хицау бамбæрста, лæппумæ фыдбылыз кæй 
кæсы: йæ фæзынд ын никæмæн схъæр кодта, æмæ хъæу сывæллоны 
сæфтыл банымадтой. 

Цалдæр боны фæстæ иу тар æхсæв фысым Лауканы бæхыл сæвæрдта 
æмæ йæ дард хъæуы, кæуыл æууæндыд, ахæм зонгæ фокотлмæ ныууагъта. 
Фæлæ та уым дæр Лауканы æнæмæт цард бирæ нæ ахаста. Йе знæгтæн 
лымæнтæ уыд æндæр хъæуты дæр. Йæ сæфтыл фыды марджытæ гуырысхо 
кæнын райдыдтой æмæ йæ фæд агурыныл бафтысты. Тагъд рæстæджы 
Лаукан банкъардта, чидæр æм сусæгæй йæ хъус кæй дары. Лæппу фæтарст 
æмæ, ацы хатт никæмæн ницы схъæр кодта, афтæмæй фæлыгъд. Ардæм 

æй цы тар æхсæв æрбаластой, раст ахæм æхсæв ацыд хъæуæй, йæ къæхтæ 
йæ кæдæм хастой, уырдæм. Афтæ райдыдта Лауканы цæугæцард.

Бирæ фæцыд лæппу, йæ фæстæ аззадысты цалдæр хъæуы. Боныгон 
йæ фæллад уагъта хъæды, фæндыд æй йе знæгтæй, куыд амал ис, афтæ 
дарддæр фæцæуын. Æмæ лæппу цыд, цалынмæ йæ хæринæгтæ нæ фесты, 
уæдмæ. Стæй йæм афтæ фæкаст, цыма ныр орктæй тынг дард у æмæ, 
фыццагдæр цы хъæумæ бахæццæ, уым æрбынат кодта. 

Ныр та бахауд темиргойты знæммæ. Фæлæ уым дæр уыд орктæ, æмæ 
уыдонæй тас йæ фæдыл йæ аууонау зылди. Лаукан æдас ран нæ ардта 
æмæ-иу æнцонæй ныууагъта, цы хъæуы æрлæууыд, уый. Афтæмæй цыд 
дарддæр иу хъæуæй иннæмæ, иу бинонтæй иннæмæ – агуырдта, кæуыл 
баууæндыдаид, ахæм адæм, агуырдта, орктæ кæм нæ уыд, ахæм бынат, 
фæлæ йæ нæ ардта: уыдон уыдысты алкуыдæр. 

Æнæхæдзар лæппуйы ном адæмы астæу айхъуыст, зæгъгæ, дам, 
фæзыны, стæй хæйрæгау æрбадæлдзæх вæййы. 

Лаукан йæ райгуырæн бынæттæй бынтон адард, цæугæдон Пшишы 
сæрты ахызт æмæ бахауд бжедугты знæмы бынæттæм. Сырды лæппыны 
хуызæн адæммæ хæстæг нæ цыд, æмхуызон сын тарст сæ рæвдыд æмæ 
сæ надæй. Алыхуызон куыстытæ кодта, фæлæ йæ зæрдæмæ хæстæгдæр 
уыд фыййауы куыст. Быдыры, адæмæй дæрддзæф ран, йæ бон уыд йæ 
мастисæн бæллицтæ нывæндын. Æмæ йын-иу уæд сæнттæ æмæ æцæг- 
дзинад схæццæ сты: фыны дæр æмæ хъалæй дæр Лаукан уыдта, цыма 
дзы æрдхæрæны бæгъатыр рауад, ссардта аргъæутты бæх, алæмæты 
хæцæнгарз æмæ сухы цагъд ныккодта, зæххыл цыдæриддæр орктæ 
уыдис, уыдон. 

Æнæуи къæсхуыртæ, фæлæ фидæрттæарæзт лæппу æрмæст йæ 
сæнтты уыд æгъатыр хъæбатыр. Æнæуи та мысыд йæ мады, æмæ, кæд 
йæ цуры амард, уæддæр æй уырныдта, æгас кæй у, сæ хæдзар дæр кæй 
нæ басыгъд, йæ бынаты кæй ис. Æмæ-иу йæ диссаджы сæнтты йæ уæ-
лахизты фæстæ здæхт йæ райгуырæн хъæумæ. 

Рацыд цалдæр азы, æмæ та ног сау хабар йæ къæхты бынæй                              
нынкъуыста Лауканы. Æцæгæлон зæхмæ йæм фехъуыст, йæ райгуырæн 
знæм махош, æгасæй дæр Туркмæ фæлыгъд. Ныр йæ сæнтты кæдæм 
раздæхтаид, уый дæр ын нал уыд. Йе ‘фхæрд райсыны бæллицтæ дæр 
æм фæкастысты дзæгъæл фæндтæ. Йæ мысинæгтимæ æгъуызæй-æгъ-
уыздæр кодтой, хъæды дзыхы йæ цы дыууæ бæхджын оркы ахстой, 

уыдоны цæсгæмттæ дæр. Зæххыл цыдæридддæр фыдмитæ цæуы, уыдон 
æм зындысты оркты хуызы, æмæ йын ныр уыдон дæр сындæггай сæф- 
тысты. Йæ зæрдæйы æрбынат кодтой æрхуым æмæ æрхæндæг. Уыд, раст 
æндæр зæххы цы тала ныссадзай, уый хуызæн: кæнæ хъуамæ бахус уа, 
кæнæ фæхæца æмæ ног æвзартæ суадза. 

Цард фæуæлахиз. Æнæлаз, зынты фæлтæрд уд ахызт йæ хъын-             
цъымы сæрты, Лаукан йæ карæй фæхистæр, цардмæ ноджы æвронгдæр 
цæстæй акасти. Сахуыр фыд æмæ хæрзаудæн кæрæдзийæ хицæн кæнын, 
æууæнкджыны мæнгардæй иртасын. Федта, орктæ дæр иууыл иухуызон 
кæй не сты, се ‘хсæн бирæ растзæрдæ адæймæгтæ кæй ис. 

Йæ зæрдæ куы фæфидардæр, уæд буар дæр тыхджын кæнын райдыд-
та, æмæ цыбыр рæстæгмæ Лаукан агæпп кодта фæтæнуæхск хæрзконд 
рæсугъд лæппуйæ. Йæ сонт тарст цæстæнгас ын раивта ныфсхаст æмæ 
хъуыдыдзаст уæззау каст. Сындæггай йын адæм дæр хатын райдыдтой 
йæ сабыр, лæгдзинадæй æххæст хиуылхæст æмæ хæдзонд. Йæ раздæры 
тæрстытæй ма Лауканмæ баззад, орктимæ цыдæриддæр баст уыд, уымæ 
цавæрдæр æнæууæнк ахаст æмæ æнæуынондзинад. Каст адæммæ æмæ 
сæм зыдæй агуырдта, кусæг лæг цы хорз миниуджытæй хайджын у, 
уыцы нысæнттæ, барста сæ æнæфсис, зыдыка орктимæ. 

Лаукан хъæуи-хъæу нал зылд. Йæ ныры хицаумæ кусы дæс азæй 
фылдæр. Æвзаргæ та йæ уымæн ракодта, æмæ хъæздыг бæхтæдарæг 
йæхæдæг дæр фокотлтæй уыд æмæ йæ мулчы руаджы фæрæзта орк- 
тимæ ерыс кæнын, йæ уавæр куыд амыдта, афтæ хæцыд фокотлтæ 
æмæ раздæры хъазайрæгты сæрыл. Ноджы йæм Лаукан ссардта йæ 
зæрдæйы фæндиаг куыст – сси йын йæ бæхрæгъæуттæ хъахъхъæнæг. 
Кæд Лаукан йе ‘взонджы бæллицтæй фæхицæн, уæддæр йæ уды æппæт 
хъарутæй дæр архайдта оркты ныхмæ. Кæм æмæ кæд фæныхæй-ныхмæ 
уыдзысты, уый нæ зонгæйæ, æдзухдæр уыд хæстæввонг. Уыцы тохмæ 
цæттæдзинад ын йæ цардæн цыдæр нысан лæвæрдта. Йæхи фæлтæрдта 
бæхыл бадын æмæ мысан къуырынæй. Уымæн та йын уавæртæ уыд фа-
гæй фылдæр – æвзаргæ бæхтæ, йæ хицауы хæцæнгарз. Ноджы ма хицау 
йæхæдæг дæр лæппуйы разæнгард кодта. Бæхтыл ерыстæ-иу куы уыд, 
уæд оркты ныхмæ цыд Лаукан. Кадуарзаг бæхдарæг æмæ рæгъаугæсы 
иу кодта орктæм æнæуынондзинад. Лауканæн йæ бон уыд рæгъауæй 
кæцыфæнды бæх равзарын. Хицау ын радта, дæс азы куыстæн æм цы 
бæхтæ цыд, уыдон рæгъауы дарыны бар дæр. 

Дæс азмæ Лауканмæ цыдæр мулк æрбамбырд, æмæ йæм хи хæдзар, 
хи бинонтæ скæныны бæллиц арæхæй-арæхдæр æвзæрд. Рагæй йын цы 
хионтæ нал уыд, уыдоны мысын ын баивтой хæстæг адæймаг ссарыны 
хъуыдытæ. Хатгай-иу æрдæгæхсæв дæр фехъал йæ иунæгдзинады уæзæй 
æмæ-иу бонмæ йæ цæстытæ нал æрцъынд кодта. Хæстæг уарзон адæй-
магмæ бæллынæн ын нырмæ ницы бындур уыд. Куринаг чызджытæм 
æввахс бацæуынæй дæр тæрсгæ кодта, мыййаг ын йæ цæстмæ, кæмæй 
дæ, уый бæрæг куынæ ис, зæгъгæ, куы бадарой. Семæ не ‘мбæлгæйæ, 
Лаукан йæ хъуыдыты бæллыд, цæрæнбонтæм æй чи бауарза, цавæрдæр 
ахæм æнæзонгæ рæсугъдмæ. Фæлæ йын карз æцæгдзинад йæ цард 
æгъуыз кодта.

Лауканы ныфс бынтон асæттынæввонг куыд сси, афтæ уыцы дис-
саджы чызджы федта. Раст ын цыма хъысмæт тæригъæд фæкодта æмæ 
йын æй йæ размæ рарвыста, уыйау. Мæгуыр иунæг зæрдæ уарзон- 
дзинады рухс хъуыдытæй байдзаг. Æнæзонгæ чызгыл сагъæс уыд йæ 
маст райсыныл сагъæсы йас. Фæлæ ныр дæр уыдон уыдысты æрмæст 
бæллицтæ. Раздæрау ныр дæр тарст, чызг æм йæхи куы атигъ кæна, 
кæмæй дæ, уый бæрæг нæй, зæгъгæ. Фæлтау æм дардæй кæсдзæн æмæ 
бæлдзæн хуыздæр фæндмæ, цæйнæфæлтау æм фæхæстæгдæр уа æмæ 
дзы æнæразыйы дзуапп фехъуса. 

Хъуыды кодта, зæгъгæ, ссардта æнæзонгæ, искæй хуызæн æппын-
дæр чи нæу, ахæм диссаджы чызджы. Фæлæ рæгъаугæсы сагъæсты чи 
баппæрста, уыцы чызг разынд æнæхъæн хъæуæн дæр зонгæ Сура. Хорз 
æй зыдта Рамазан дæр. 

Сура уыд æртæ æрыгон куыстуарзаг æфсымæры иунæг хо. Æф-
сымæртæ уыдысты фокотлтæй, сæудæджер кодтой фосæй, куыд                        
дзырдтой, афтæмæй давæггаг бæхтæ уæй кæныныл дæр ком нæ 
дардтой æмæ уыдысты, реформæйы фæстæ йæхиуыл тагъд чи 
фæхæцыд, ахæм бонджын бинонтыл нымад. Сæ ныййарджытæ 
амардысты фæстаг рыны рæстæг, æмæ сæ гыццыл хо баззад æртæ 
æфсымæры æвджид. Бæллæхæй фæкъуырма уæвæг æфсымæртæм 
æнахъом чызг каст сæ мад æмæ сæ фыды мысинаджы хуызæн, æмæ 
сæ уарзондзинадæн кæрон нæ уыд. Сабийы табуйагау кæй дардзы-
сты, ууыл сомы бакодтой. Истæмæй йæ фæхъыг кæнын нымадтой 
сæ ныййарджыты номыл гадзрахатæй рацæуыныл. Ноджы ма сæ 
гыццыл хойæ диссаджы рæсугъд чызг куы рауади, уæд æфсымæртæ 

сæхинымæр бæллыдысты исты кадджын хъæздыг бинонтимæ 
бахæстæг уæвынмæ. 

Чызджы зæрдæ цыдæриддæр агуырдта, уымæй «нæй» нæ зыдта. 
Æфсымæртæн сæ иухуызон, æгъатыр, хатгай та чъизи хъуыддæгтимæ 
баст царды Сура уыд хуры тынау. Сæхæдæг дæр æй нæ бамбæрстой 
æфсымæртæ, афтæмæй сæ хойæ сæхицæн цавæрдæр чысыл хуыцаугонд 
рауайын кодтой. Æмæ сæм афтæ каст, цыма сæ уый фæхæстæг кæндзæн 
рухс рæсугъд цардмæ. 

Улæфты рæстæг-иу æфсымæртæ хъæлдзæг хабæрттæ кодтой сæ                      
хойæн кæнæ та-иу æй барæй ракъахтой, истæмæй-иу æй амæстæй 
мардтой, æмæ-иу сæм йæ тæргæйттæ худæг кастысты. Кæй зæгъын 
æй хъæуы, ахæм царды уавæртæ хорзæй ницы æрхæссинаг уыдысты                                
чызджы удыхъæдæн. Ничи архайдта, цы æнæзæрдæзæгъгæ миниуджытæ 
йæм фæзынд, уыдон аиуварс кæныныл дæр. 

Рамазан дзырдта, зæгъгæ, Сура зондджын у, фæлæ йæ зонд иууыл 
арæзт у искæуыл бахудынмæ, искæмæ сæрбæрзондæй кæсынмæ. Цырд-
дзаст чызг алцыдæр уыдта, фæлæ йын уый дæр арæзт уыд йæхи нæ, фæлæ 
йæ алыварс чи уыд, уыдоны хъæнтæ фенынмæ. Дзаумайы дзæбæхыл 
ахуыр чызг бирæ хъæздыг хæдзæртты чызджытæй хæрзарæзтдæр уыд. 
Зынаргъ дзаумæттæ æмæ хъæздыгдзинадыл æрвылбоны ныхæстæ йæ 
сахуыр кодтой цардмæ, фидæнмæ мулчы цæстæй кæсыныл æмæ йæхи-
цæн дæр усгур равзарыныл нæ тагъд кодта. 

Йæ рæсугъддзинад раджы бамбæрста чызг, ноджы ма, æнæхъæн 
хъæуы сылгоймæгтæй къухæй рæвдз чи уыд, уыдоны се ‘ппæты дæр 
æмбылдта. Уыцы миниуджыты фæрцы суанг хæрз æвзонгæй фæстæмæ 
йæ алыварс уыд бирæ усгуртæ. Рамазаны ныхæстæм гæсгæ, Сураты 
хæдзармæ фæндаг ис, кæйдæриддæр фæнды, уыдонæн, æмæ чызг се 
‘ппæтимæ дæр æмхуызон хъазæн ныхасæппарæн кæны, фæлæ дзы йæ 
цæст нырма никæуыл æрæвæрдта. 

Уазæгуаты, дам, вæййынц нымад мыггаджы лæппутæ, суанг орктæй 
дæр чидæртæ. Кæй зæгъын æй хъæуы, оркты æцæг усгуртыл банымайæн 
нæй, искæй сæ тынг куы бафæнда, уæддæр ын æй курын нæ бауадз- 
дзысты, фокотлтæй кæй у, уый тыххæй. Орктæ Сураты хæдзармæ æр-
мæст сæхи ирхæфсынмæ цыдысты. Раст зæгъгæйæ, чызг йæхæдæг дæр 
мыггæгты хорзыл нæ хъуыды кодта, касти æрмæст хъæздыгдзинадмæ. 
Фыццаг бынаты йын уыд сыхаг хъæуккаг къупецаджы фырт. Уыдон 

раздæр Хъубаны доны был цардысты æмæ базар кодтой хъазахъхъимæ. 
Ныр ардæм æрбалыгъдысты æмæ хъæуы байгом кодтой стыр дукани... 

Рамазаны ныхæстæ хъыг уыдысты Лауканæн, фæлæ уæддæр, чызгæн 
йе ‘рдхорд раст аргъ кæй нæ кæны, ууыл йæ зæрдæ дардта. Хъуыдытæ 
кодта, зæгъгæ, рæсугъд чызджы зæрдæ басæттын бирæты фæнды, æмæ 
уый дæр, куыд йæ бон у, афтæ архайы хинæй, цалынмæ йын нывгонд 
чи у, ууыл нæ сæмбæла, уæдмæ... 

Лаукан уæд æнæнхъæлæджы чызгæн йе ‘цæг цæсгом федта зæрдæхæлар 
æмæ уæзданæй. Чи зоны, сæ фембæлд чызджы зæрдæйы дæр, Лауканы 
зæрдæйы цы фæд баззад, ахæм ныууагъта. Нæй уый гæнæн, æмæ Лау-
кан афтæ рæдийа... Æмæ та-иу лæппуйы цæстытыл ауад, чызг ын куыд 
фæтарст, йæхи баппарынæввонг æм куыд уыд... 

4
Ахæм сагъæсты ахасты фæци Лаукан æгас зымæг Сурайы тыххæй, 

фæлæ йæм уæддæр иу хъуыдымæ æрцæуыны ныфс нæ уыд. Ралæууыд 
уалдзæг, æмæ та лæппуйы зæрдæйы монцтæ сног сты. 

Иуахæмы та Лаукан хъæуæй сыздæхт æмæ сæ бынатмæ куы бахæццæ, 
уæд йæ размæ разгъордта рæгъауы раздзог – бæзджынбарц саулохаг. 
Хæрзконд, тыхджын, йæ сæр бæрзонд систа æмæ, сагъды хуызæн 
лæугæйæ, мæстджынæй æнхъæлмæ каст барæгмæ, раст цыма йемæ 
схæцынмæ хъавыд, уыйау. Иуцасдæр афтæ алæууыд – нал базыдта 
рæгъаугæсы. Æцæгæлон æй фенхъæлдта æмæ стыхст, стæй йæ базыдта 
æмæ йæ цæстытæй раивылд хъарм уылæн, рæвдаугæ мыр-мыр бакод-
та. Æгомыг æрдæгхъæддаг фосы æнувыддзинад лæппуйы зæрæдæйы 
тæгтæм бавнæлдта, йæ иунæгдзинад ын ногæй йæ зæрдыл æрлæууын 
кодта, хæстæг, уарзон адæймаг ссарыны бæллиц та райхъал ис. 

Лаукан æдзæмæй лæугæйæ баззад, Рамазан æм куыд æрбахæццæ, 
уый дæр нæ рахатыд. 

– Хъуыдыты та бахаудтай, нæ!.. – фæлмæн уайдзæф ын бакодта 
Рамазан. – Хъахъхъæн, дæ сæры зонд ма фæцæуæд. 

– Куыд нæ сагъæс кæнон, афтæ хæрз иунæгæй, æгас дунейы…
Рамазан хорз æмбæрста йе ‘рдхорды æмæ йæм ныууырдыг:
– Омæ йæм бацу, бацу, æмæ дæ хъизæмарæй фервæзай. Хæстæгмæ 

дæм, чи зоны, ахæм æмбисонд ма фæкæса. Дæхи сагъæсæй цæуыл 
марыс? Уыцы хивæндыл цы ныйичъи дæ зæрдæ? Зæгъын дын, ацы 

Сураимæ ничи бафидаудзæн. Æмæ куы не сразы уа, уæд стыр бæллæх 
нæ уыдзæн. Ссардзыстæм æндæр, ахæм къулбадæг нæ, фæлæ, уарзын 
чи базона, ахæм. Ныр та æвæстиатæй цæуын хъæуы дæ рæсугъдмæ, 
æз дæр демæ бацæудзынæн. Æз сæм арæх вæййын æмæ йын йæ митæ 
хорз зонын. Цæуыс?

Йе ‘рдхорд Сурайы тыххæй рæдигæ кæй кæны, уый зыдта Лаукан, 
æмæ йемæ никуы быцæу кодта, ныр дæр æм æнæдзургæйæ хъуыста. 
Фæстагмæ æнкъардæй афтæ бакодта

– Омæ хорз, бацæуын сæм хъæуы... 
– Æцæг ма дын иу хатт зæгъын, тынг-иу ма мæт кæн, цы фенынмæ 

хъавыс, уый дзы куынæ фенай, уæд. Ноджы ма бирæ сау халæттæ уасынц 
чызджы хъусы, дæ фыдгой кæнгæйæ. Æппæтæй тынгдæр та Пшигот. 
Уæд, сырх бæх ахсгæйæ, фæхудинаг æмæ архайы, цæмæй адæмæй уыцы 
хабар ферох уа. Цы, дам дзы ис диссагæй, фосгæсы рæвдз фезмæлдæй 
уæлдай, фæлæ, дам, йæхи мары, цæмæй йыл адæм сæ цæст æрæвæрой. 
Афтæ, гъе, мæ хæлар. Цæттæ у алцæмæ дæр. Пшиготы уым кæй                                                                                                                                    
баййафдзыстæм, уый дæр гуырысхойаг нæу, арæх сæм вæййы... 

Лаукан æмæ Рамазан рæгъау æхсæвыгæтты хъахъхъæдтой, бонæй та 
– æвæлтæрддæр рæгъаугæстæ, уымæ гæсгæ хъæумæ рацæуынæн рæстæг 
ссарын зын нæ уыд. Сæхи бааивтæ кодтой æмæ араст сты Суратæм. 

Лаукан хорз зыдта ацы хуымæтæджы адыгаг хæдзар. Уæлдай хуыздæр 
та – чызджы кæм федта, уыцы кæройнаг дуары къæсæр. Уæдæй ныр-
мæ арæх æруайы йæ бæхыл ауылты, Сурайы дардмæ уæддæр феныны 
ныфсæй аивæй бакæсы хæдзары ‘рдæм. Уыцы цыдтытæ сусæг уыдысты, 
Рамазанæн дæр сæ никуы схъæр кодта: йæхимæ дæр сывæллоны миты 
хуызæн кастысты. 

Лæппутæ кæрты никæй баййæфтой, фæлæ, агъуысты гом дуармæ 
куыд хæстæгдæр кодтой, афтæ сæ хъустыл кæйдæрты ныхас ауад.                 
Лаукан куыддæр фæтыхсæгау кодта, бафæндыд æй фæстæмæ раздæхын. 

– Чидæртæ сæм ис... 
– Æмæ цы?! Рæсугъд чызджы алыварс адæмæй фылдæр цы вæййы?! – 

ныфсытæ йын æвæры Рамазан. 
Бирæ хъæлæсты астæу æнцонæй раиртасæн уыд Пшиготы цъæхснаг 

зырзыргæнаг хъæлæс. Æмæ уый Лауканæн цыдæр разæнгардгæнæн 
хос фæци, æнæуынондзинад та цæхæртæ акалдта, æмæ æвиппайды йæ 
тыхст фæцыдæр. Мидæмæ бахызт фидар къахдзæфтæй. 

Сурайы агъуыст уыд нывæфтыд: къултыл – йæхи къухæй быд алы 
рæсугъд хæрдгæхуыд дзаумæттæ. Къуымы рагъæныл – чызджы зынаргъ 
уæлæдарæс, бæрзонд базыл – сызгъæрин æндæхтæй нывæфтыд гопп. 
Адыгаг хæдзары дзаумæттæй уæлдай агъуысты уыд уырыссаг хæдзары 
дзаумæттæ дæр: гауыз уырыссаг нывтимæ, хуызджын зестæй гыц-
цыл чырын стъолыл рæсугъд рудзынгæмбæрзæнтæ æмæ хуыссæнæм-
бæрзæнтæ. Уыцы заман уырыссаг стъол æмæ авгæй æхгæд рудзгуытæ 
арæх нæма уыдысты адыгаг хъæуты. Стъолыл бирæ ног дзаумæттæ, 
цыбыр дзырдæй, агъуысты хицауы равдисын цыдæриддæр фæндыд, 
уыдон уыдысты зынгæ ран. 

Цæрæнбонты мусонг æмæ æххуырсты мæгуыр къуымы чи фæ-
цард, уыцы Лауканмæ чызджы уат фæкаст аргъæутты бæстæйау, чызг 
йæхæдæг та хæрзарæзтæй – аргъæутты рæсугъдау. Сура лæууыд стъол 
æмæ сынтæджы æхсæн. Дыууæ æрдхорды дæр æрлæууыдысты æмæ 
агъуыстыл сæ цæст ахастой. Стъолы цур, кадджын бынаты, Сурайы 
ныхмæ, йæ иу къах иннæуыл æппæрстæй бадт Пшигот. Гыццыл дард-
дæр та – æндæр лæппулæг, уый дæр, æвæццæгæн, орк. Дуармæ хæстæг, 
къулмæ фидаргонд цуркыл хæцгæйæ, лæууыд хæрз æвзонг лæппу 
чызджы мыггагæй. 

Дыууæ æрдхорды куы бацыдысты, уæд Пшигот æмæ йе ‘мбал гыц-
цыл базмæлдысты, фæлæ, æгъдаумæ гæсгæ куыд æмбæлд, афтæ стгæ 
не скодтой, ахæм кады аккагыл сæ нæ банымадтой. Лаукан фыццаг 
бацыд чызгмæ æмæ йын салам радта, стæй дуары ‘рдæм фæстæрдæм 
акъахдзæфтæ кодта æмæ иннæтæн иумæйаг салам радта, йæ рахиз къух 
хæрдмæ сисгæйæ. Уыцы змæлдтытæ кодта æнæдзургæйæ, хиуылхæстæй. 
Орктæ йын йæ саламæн дзуапп нæ радтой. 

– Хъуыды кæныс, цы дын дзырдтон, уый? – дзуры Пшигот чызг-
мæ. – Раст афтæ рауад! Бæндæнтыл кафæг æрбацыд йæ мыздмæ, дæ           
хæдзары дуармæ цы ныв ацарæзта, уый тыххæй. Мызд та, æппынкъад-
дæр, уыдзæн дæ уарзондзинад!.. – орк зынæрвæссонхуызæй йæ хъæлæсы 
дзаг ныххудт. 

Ахæм æдзæсгомдзинадæй Лаукан цавддурау фæци, дзуапмæ дæр 
нал фæцарæхст. Фæлæ Рамазан сæрæндæр разынд æмæ кæнгæ ницы-
хуызæй сдзырдта:

 – Мах раджы фехъуыстам, дам-думтæ æмæ фыдгойæ алкæй дæр 
æмбулыс, фæлæ хъæддаг дугъонты бадомынмæ та... 

– Стыр дæсны уæвын нæ хъæуы, ахуыр арканчешыл бæх æрцахсынæн! 
Уый фосгæсы æвзыгъдзинад фæуæд, – йæ ныхас ын фескъуыдта Пшигот. 

Лауканы нæ фæндыд чызджы раз дæрзæг быцæу кæнын æмæ сабы-
рæй бамбарын кодта Пшиготæн: 

– Саргъыл бадын чи нæ зоны, уымæн æгъдæнцой дæр быцæу нæу, 
лæгдзинад кæмæ нæй, уымæ та æнцойгæнæн æфсарм нæй... 

– Сбадут, – фæтагъд кодта Сура. 
Адыгты феодалон закъонмæ гæсгæ, фокотлæн, уæлдайдæр хъазай-

рагæн, оркы раз бадæн нæ уыд, йæхицæй кæстæр куы уыдаид, уæддæр. 
Уый тыххæй бирæ ныхас цыд нудæсæм æнусы астæу. Фокотлтæ домд-
той, цæмæй сæ хистæртæ æмсæр уой, кад хъуамæ мыггагмæ гæсгæ нæ, 
фæлæ кармæ гæсгæ, лæгдзинадмæ гæсгæ уа, зæгъгæ. Иуæй-иу фокотлтæ 
фыццагау уырдыг лæууыдысты оркты цур, ома, дам, фыдæлты æгъдау 
æххæст кæнæм. Фæлæ бирæтæ реформæйы фæстæ афтæ нал хъуыды 
кодтой, æмæ орктæн уый тынг хъыг уыд. 

Ныр дæр дыууæ æрдхорды дыккаг хуындмæ нæ фенхъæлмæ кастысты, 
фæлæ оркты фыддæрадæн æрбадтысты. Пшигот йæхи ныттар кодта, 
йе ‘мбалимæ кæрæдзимæ бакастысты æмæ сæ бынæттæй фæгæппытæ 
кодтой. Сура сæ фембæрста, фæлæ йæхи ницымбарæг акодта æмæ сæ 
худгæйæ афарста: 

– Цæй тагъд уыд, Пшигот, цæуылнæ ма абадтыстут?.. 
– Ацы фос – фокотлтæ – кæм æрхуыссыдысты, уый оркæн бынат нæу. 
Чызджы цæсгом мæстæй атар. Рамазаны ныхæстæм гæсгæ, Сура 

Пшиготмæ хорз цæстæй нæ каст, сæ хъæздгуытæй кæй нæ уыд, уымæ 
гæсгæ йын йæ арæх цыдтытæй дæр тыхст. Фæлæ уæддæр ахæм цæхгæр 
ныхкъуырд нæ радтаид Пшиготæн, чызгæн йæхи знæмы кадмæ куынæ 
фæныхылдтаид, уæд. Ныр ын тызмæгæй бауайдзæф кодта:

– Кæдæм цыдтæ, уый дæ рагацау базонын хъуыд, фокотлты хæдзары 
адæймагæн кад йæ худы бæрзæндмæ гæсгæ нæ кæнынц...

 – Раст дæ: фæрæдыдтæн, кадджын лæгæн цæуын кæдæм не ‘мбæлы, 
ахæм хæдзармæ кæй æрбацыдтæн, уымæй! Дæ рæсугъддзинад дын 
адæймаджы намысимæ фæхæццæ кодтон. Ды та разындтæ æрмæстдæр, 
чи схъал, ахæм æххуырст! 

– Раст фæдзурынц, худ, дам, æмхуызон æмбæрзы æдылы æмæ 
зондджын сæрты, – нал фæлæууыд Лаукан. – Намысджын лæг сылгой- 
магыл йæ къухтæ нæ фæтилы. 

– Дæуимæ та мын, æххуырст, æндæр ныхас уыдзæн! – мæсты къæпп 
фæкодта Пшигот. – Сылгоймаг дзы куынæ уаид, уæд дын æз дæ бынат 
бацамонин! 

– Уый дын æндæр хъуыддаг! – хъæлдзæгæй фæкодта Лаукан. – Уый 
дын лæгау-лæджы ныхас. Фæлæ æртхъирæнтæн дæр æндæр ран уыд 
равзарæн. Быдыртæ æмæ хъæдтæ бирæ. Æз цæттæ дæн уым демæ 
фембæлынмæ. 

– Фендзыстæм, чи кæуыл фембæла, уый! – ферра Пшигот æмæ йе 
‘мбалимæ феддæдуар сты. 

Сура Пшиготмæ смæсты, фæлæ йæхимæ дæр йæ маст къаддæр нæ 
уыд. Йæ цæсгом асырх, йæ цæстытæ цæхæртæ калдтой. Лаукан æмæ 
Рамазан та разыйæ баззадысты орктимæ быцæуæй, разыйы хуыз уыд 
Сурайы хæстæджыты лæппуйæн дæр. Агъуысты æгуыппæгдзинад 
фыццаг фехæлдта Рамазан. 

– Арвæрттывдтытæ алыхуызон вæййынц: иутæ – æнæсым, фæлæ 
расайынц тыхджын тымыгътæ æмæ тæрккъæвдатæ, иннæтæ та – гы-
бар-гыбуримæ, фæлæ ахицæн вæййынц уарыны цалдæр æртахæй, – худт 
Рамазан, оркты фæстæ кæсгæйæ. 

Рæгъаугæс раст уыд. Пшиготы хиуыл фæхæст йæ уæздандзинады 
тыххæй нæ уыд: æгас хъæубæстæ дæр зонынц, хыл ракъахынмæ йæ 
нæдæр сылгоймæгтæ хъыгдардтой, нæдæр сывæллæттæ. Фæлæ ныр 
æмбæрста, Лауканимæ æргом хæсты кæй ницы рамбулдзæн, уый. Йæ 
бæхдавæг æрдхæрдтæ хорз зыдтой рæгъаугæсы рæстдзæвин. Цал хат-
ты сын-иу рахъавыдысты сæ бæхтæй атæрынмæ, фæлæ та-иу сын нæ 
фæрæстмæ, Лауканы нæмыджы амæттаг-иу баисты. 

Рамазаны хъазæн ныхæстæн дзуапп ничи радта. Сура худыныл 
нæ уыди. Бынмæ каст, афтæмæй йæ зæлдаг кæлмæрзæны хаутимæ ар-
хайдта. Чызг зыдта, йæ ныхæстæ уайтагъд æнæхъæн хъæуыл ахæлиу 
уыдзысты. Орктæ мæстджынæй йæ фыдгой кæндзысты. Иннæтæ дæр 
ын йæ ныхæстæм сæдæтæ бафтаудзысты. Къуыдипп орктæ йын нæ                    
ныббардзысты, æмæ хæйрæг йæ зонæг, цы фыдми æрхъуыды кæндзысты, 
сæ астæу цъаммар адæм гыццыл нæй. 

Фокотлтæ æппæлдзысты Сурайæ, æмæ йæ уæлæрвтæм сисдзысты. 
Æппæты тынгдæр уымæй тарст чызг: нæ йæ фæндыд, цæмæй йæ ном 
фокотлты чызгæй айхъуыса. Сура йæхи нымадта, йæ хъæздыгдзинадæй 
йæхицæн уæзданы ном чи агуырдта, уыцы ног сословийыл. Æнусты 

æхсыст фокотлты сæрыстырдзинад æм каст уæззау уаргъау. Ахæм 
цæстæнгас чызгмæ фæзынд йæ кадыл мард бинонты аххосæй. 

Сура йæ хъуыдытæй æрратæ кодта, мæстæй мард йæхимæ. 
– Иууылдæр ацы æнæкъона, æнæфæхæцæджы аххæстæ сты, ме 

‘намондæн цымæ кæцæй фæзынд?» 
Лауканмæ чызг йæхи хуызæн нал каст. Йæ разы лæууыд, йæ рæсугъд- 

дзинадæй æнæнцой цы чызджы тыххæй фæци, уый, фæлæ бынтон æндæр 
хуызы: уазал, фыдахин, суанг цыдæр æнахуыр знаджы цæстæнгасимæ. 
Рæсугъддзинад йæ бынаты баззад, фæлæ йæ удæй рухс нæ цыд. Æрмæст 
йе ‘ппæт æнгасæй дæр зынд сæрбæрзонддзинад. Цæстытæ! Уыцы рæсу-
гъд цæстытæй калд йæ уды уазал уылæн. Рæсугъд, фæлæ тæссаг сырды 
лæппын йæхимæ æлвæста, фæлæ дзы хи хъахъхъæнын дæр хъуыд. 

Лаукан ын уæддæр цыдæр растгæнæнтæ агуырдта: чызг смæсты 
Пшиготы хъæддаг митæм. Йæхинымæр æлгъыста оркы, фæлæ йæхи 
æрбацыдыл дæр фæсмон кодта. Архайдта ацæуынæн исты æфсон сса-
рыныл. Рамазанмæ та æндæр хъуыдытæ уыд, æмæ, цыма æппындæр 
ницы æрцыд, уыйау афтæ бакодта: 

– Арв æхсæвыгон стъалытæй фидауы, чызджы цæсгом та – йæ цæс- 
тыты æрттывдæй. Фæлæ, Сура, дæ цæстытæ цыдæр тар сты... 

Сура дисæй мард, Рамазанмæ ма Пшиготимæ хылы фæстæ хъазын 
куыд цæуы, ууыл æмæ йæм æнæууæнк каст бакодта. Фæлæ федта 
æнæхин фæлмæн цæстæнгас. Чызг Рамазаны рагæй зыдта, арæх-иу 
фæныхæй-ныхмæ сты дзырдæппарæнты, æмæ чызг йе ‘взаг цыргъ кодта 
аккаг ныхмæлæууæгимæ тохы. Ныр дæр Сурайы цæсгомыл фæзынд 
æнæбары мидбылхудт.

– Æмæ дæм цы диссаг фæкаст, исты сау мигътæ хатгай стъалыты 
нæ амбæрзынц?.. – рæвдзгомау афарста чызг. 

– Мигътæ тæссаг не сты. Адæм зонынц: мигътæ фæцыдæр уыдзысты, 
æмæ та стъалытæ сæрттивдзысты. Фæнды мæ базонын, дæуæн дæ 
цæстытæ цы мигъ амбæрзта, уый тагъд фæцыдæр уыдзæн? 

– Æрмæст хур адæмы æмхуызон тавы, чызджы цæстытæ алкæмæ 
æмхуызон не ‘рттивынц. Уый тыххæй чызг кæнæ æдылы хъуамæ 
уа, кæнæ та – дыдзæсгом. 

– Æз зонын, чызджы цæстытæ абон цы амондджынмæ худынц, 
уый гæнæн ис, райсом мауал уа амондджын, – хъæрæй сдзырдта 
Рамазан. 

– Мæнæй цы домыс? – ныххудт Сура. – Асайон дæ, уый дæ 
фæнды? Фæлæ дæ ныхæстæм гæсгæ бирæ сæйдтытæ баййæфтай. 

– Ныхас мæныл нæ цæуы, æз уыцы фæлварæнтæ раджы                                
бавзæрстон. Фæлæ мæ хæлар Лауканы тынг фæнды дæ сайаг цæс- 
тыты судзаг бавзарын. 

– Нæ мæ уырны, æмæ Лаукан, ахæм хъуыддагхуыз адæймаг, 
тырна мæ хуызæн къæйных чызгмæ. 

Ам Лаукан дæр ныхас айста. 
– Цæф сæгуыт донмæ згъоры, цæф зæрдæ та, чи йæ фæцæф 

кодта, уымæ. 
– Цæф сæгуыт донмæ згъоры, цæмæй йын дон йæ цæф зæрдæйы 

тæвд фæкъаддæр кæна. 
– Æхсæв ныфсæвæрæн вæййы, суанг сæххæст уæвæн цы бæллиц- 

тæн нæй, уыдонæн дæр, уарзондзинад дæр æнхъæлмæ фæкæсы, кæй 
уарзы уый зæрдæйы фæфæлмæнмæ. 

– Рисгæ цы сæр фæкæны, уымæ фæлмæн баз дæр хъæбæр фæкæсы, 
чызджы зæрдæ цæф зæрдæмæ ноджы хъæбæрдæр фæкæсын дæр зоны. 

– Уый раст у. Фæлæ вæййы, зæрдæ райгæ дæр æмæ æнкъард 
дæр цы зарæгмæ фæкæны, ахæмтæ, æмæ уымæй зарæг æвзæрдæр 
нæ фæвæййы. 

Дзырдкъахæн ма бирæ ахаста. Сура Лауканæн, Рамазанæн куыд 
æнцонæй лæвæрдта дзуæппытæ, афтæ æнцонæй нæ лæвæрдта. Ныр 
уый дзырдта хъавгæ æмæ уазалхуызæй. Лауканы уырнын райдыд-
той Рамазаны фæдзæхстытæ. Нæ зоны уарзын ацы чызг, йæ зæрдæ                
хъæбæр у. «Зондджын, хинæйдзаг æмæ хирвæссон», – ахæм хатдзæг-
мæ æрцыд Лаукан. Фæлæ уæддæр йæхицæн басаст, ахæмæй дæр ын 
чызг æнæкæрон зынаргъ кæй у, ууыл. Æмæ йæхицæн ныфс æвæрдта 
чызджы зæрдæйы уарзондзинады цæхæр баппарынæй, стæй йæ, ис-
тæуыл йæ зæрдæ дара æви нæ, уый сбæлвырд кæнын дæр фæндыд. 

Сура йæхи нал баурæдта. 
– Уарзондзинад дæр лæгдзинады хуызæн у, нæй йын æрмæст 

зæрдæлхæнæнæн раттæн. Кæй хай фæуа, амонд – уый. Мыд адджын 
у, фæлæ кæй зæрдæмæ нæ цæуы, уый йæ нæ хæры, – йе уæхсчытæ 
фелхъивгæйæ, сдзырдта чызг. 

– О, фæлæ уарзондзинад зæрдæимæ иумæ нæ райгуыры. Æрмæст 
амонды бæллиц куы фæзыны, зæрдæ зæрдæмæ фæндаг агурын 

уæд райдайы. Афтæ хъæбæрзæрдæ мæм цæмæн дæ? Мæ зæрдæ дæ 
зæрдæмæ фæндаг кæй агуры, уый тыххæй? 

Цыдæр æнæныфс лæгъстæ фехъуыст чызгмæ лæппуйы ныхасы. 
Æмæ Лауканы рæдыд уым уыд. Фæлæ лæппу цæмæй зыдта, ахæм 
кадмондаг сылгоймаджы зæрдæ хъæбæрдæр фæуыдзæн, уый. 

Сура дисхуызæй йе ‘рфгуытæ уæлæмæ фелвæста æмæ æнæрвæс-
сонхуызæй бакаст Лауканмæ. Йæ хуыз дзырдта: цæмæй дæ ис ныфс, 
æнæхæдзар æнæфæхæцæг гæвзыкк лæппу? Куыд мæм бауæндыдтæ? 
Цы хуызы хъуамæ бахауа ахæм ницæйаджы уарзондзинады уацары? 

Æмæ æргом къæйных фидисы хуызæнæй дзуры лæппумæ: 
– Омæ хорз. Ахъуыды кæнæм, кæцы бæласы бын цæрдзыстæм, 

кæнæ кæй знæмыл нæхи баныхасдзыстæм… 
Лаукан æрвдзæфау фæци. Дыууæ минуты бæрц æнæдзургæйæ 

абадт, йæ маст æмæ йæ зæрдæйы рыст ныхъхъус кæныныл архайдта. 
Агъуыст нындзыг, суанг дзыхарæхст Рамазан дæр Сурайы æгъатыр- 
дзинадæй топпы цæфау фæци. 

Æппынфæстаг Лаукан, цыма уæззау уаргъы бынæй фервæзт, 
уыйау йæхи базмæлын кодта, мæстæлгъæд худт бакодта æмæ сыстад. 

 – Æнæзнæм, æнæфæхæцæг кæй баззадтæн, уым аххосджын нæ 
дæн, уый ме ‘намонддзинад у, – загъта сабыр æмæ хиуылхæстæй, 
чызджы иувæрсты кæдæмдæр кæсгæйæ. – Зæрдæ цы адæймагæн 
вæййы, уый æнамонддзинад цæстмæ нæ фæдары. Цы гæнæн ис, 
куыд кæсын, афтæмæй дæуæн зæрдæ нæй… Мæ цæст дын æвзæр 
нæ уарзы. Æрмæст дын мæ зæрдæ зæгъы, цæмæй æгæр æрæгмæ ма 
бамбарай иу æцæгдзинад: æнæ уарзтæй хъæздыг хæдзары цæрыны 
бæсты фæлтау бæласы бын уарзондзинадимæ цæр. 

5
Цалдæр боны Лаукан къуырмайау уыд. Рамазан ын йæ уавæр 

æмбæрста æмæ йын Сурайы кой кæнгæ дæр нал скодта. Лаука-
ны маст æрмæст Сурайы æнæразыдзинад куы уыдаид, уæд ын 
бафæрæзтаид, дуне уыцы чызгыл не ‘рæнцад, зæгъгæ, стæй йын 
йæ сæрыстырдзинад дæр æххуысгæнæг фæуыдаид йе ‘нæдзуапп 
уарзты. Фæлæ цæф æруад, рæстæгæн дзæбæх кæнын цы хъæдгом 
нæ комы, ууыл. Царды алы æнæхъола æвзарæнтæй фæллад Лаукан 
сахуыр алы ног фыдбылыз дæр хъысмæты æгъатыр цæфтыл ны-
майыныл. Сурайы дæрзæг фидис дæр та уымæн уыд ног æвдисæн, 

æмæ арф хъынцъым æрбынат кодта лæппуйы зæрдæйы, йе уæнгтæ 
йын æлхъывта мæцъистау. 

Сурайыл хъуыды дæр нал кодта, хъыг дæр ын цыма нæ уыд, ахæм 
ницæйаг кæй разынд, уый. Йæ хъуыдытæ æндæр уыдысты. Æртæ хатты 
йын хъысмæт ахъаззаг цæфтæ ныккодта: йæ ныййарджыты æмæ йæ 
фыды хæдзары сæфт, æнæмыггаг æмæ æнæфæхæцæгæй баззад æна- 
хъомæй, йæ уарзон чызг ын йæ уарзтыл гуымиры худт ныккодта; æмæ 
алы ран дæр аххосджын уыд фыдæзнаг – орк. 

Йе ‘нусон фыдгултæм æнæуынондзинад та ноджы тыхджындæрæй 
ссыгъд. Йе ‘ппæт маст дæр ныр сцæм Пшиготы алыварс, афтæ йæм 
каст, цыма цыдæриддæр чъизидзинад ис, уый Пшиготы хуызы рацыд. 
Рамазан фыццагау ницы дзырдта, ныфсæвæрæн ныхæстæ уæлдай фы-
дæбоныл нымадта. 

Рæстæг цыд, æмæ, æдде бакæсгæйæ, афтæ зынд, цыма Лаукан йæ 
уæззау уавæрæй фервæзт, цыдæр фæндмæ æрцыд. Йæхи цæмæдæр зæр-
диагæй цæттæ кæны. Æппæты фыццаг хицауæй ракуырдта, рæгъауы цы 
зæронд саулохаг уырс уыд, уый æрцахсыны бар, цæмæй йæ æрцахуыр 
кæна. Уæддæр æй исты фæкæнын хъуыд, уымæн æмæ, æрæджы рæгъа-
уыл цы æрыгон уырс бафтыд, уыимæ нæ фидыдтой, æмæ фыдбылызæй 
тæссаг уыд. Хицау уыцы уавæрмæ гæсгæ æнцонæй сразы Лауканимæ. 
Æнцон нæ уыд æрцахсын æмæ æрчырыстон кæнын, адæймаджы къух 
чи никуы бавзæрста, уæгъдибарæй чи сахуыр, уыцы хъæддаг бæхы. 
Фæлæ Лаукан афтæ фæндвидар уыд, æмæ йæ цы фæндыд, уый йæ къухы 
бафтыд, бадомдта бæхы. 

Найынмæ йæ кæнын куы райдыдта, уæд та бафиппайдта бæхы 
диссаджы миниуæг: разынд, адыгтæ «донгалм» кæй хонынц, уыцы 
бæхты стæм мыггагæй. Уыдон афтæ ленк кæнын зыдтой, æмæ сын 
дон се ‘рагъ не ‘мбæрзта, уымæ гæсгæ-иу бæхы рагъы хъæд доныл 
калмы тар тæлмы хуызæнæй зынд. Лауканы цинæн кæрон нал уыд. 
Æмæ алы бон дæр цалдæр хатты фæтæн доны иу былæй иннæмæ 
ленк кодтой йæ бæхимæ. Ноджы ма йæ сахуыр кодта тæхгæ-тæхын 
бæрзонд былæй донмæ гæпп кæныныл дæр. Уæгъд рæстæг Лау-
кан æхста дамбацайæ. Раздæр арæх нæ фæлвæрдта æхсыныл, стæй 
нæмгуытыл дæр ауæрста, ныр-иу сæ фæстаджы онг бахардз кодта. 
Æппæт уыдæттыл дис кодта Рамазан, цыдæр сагъæс ыл æфтыдтой, 
æмæ йæ иухатт афарста:

– Сурайы скъæфынвæнд скодтай? 

Лаукан ын йæ фарстыл бадис кодта æмæ йæм уайдзæфгæнæгау бакаст. 
– Цынæ зæгъдзынæ!.. Хъуамæ адæймаг ахæм сырды ми куыд бакæна? 

Æрмæст тугдзых орктæ зонынц афтæ. Æнæбон чызгыл дæхи ныццæв, 
пыхсытæм æй балас æмæ йæ ныскъуыдтæ кæн. Уый дын, рæвдауынæн 
цы къухтæ сты, уыдонæй дæ цæсгомы цъар стигъдзæн… Уымæй æл-
гъагдæр ма цы ‘рхъуыды кæнæн ис? Уый лæгдзинад нæу. Дæ сæрмæ та 
куыд бауагътай мæн тыххæй ахæм хъуыды? Стæй цы аххосджын фæци 
Сура? Исты мæм уый æрбацыд, ракур мæ, зæгъгæ? Æз бацыдтæн йæ 
хæдзармæ. Цы гæнæн ис, адджын ын нæ дæн. 

– Уæдæ дæхи цæмæ цæттæ кæныс? – афарста та Рамазан. – Пшиго-
тимæ схæцынвæнд ма скæн, мыййаг?

 – Ницæмæ цæттæ кæнын мæхи, – æбæрæг дзуапп лæвæрдта Лаукан. 
– Фæлæ мын орктимæ тохæй ирвæзт нæй, Пшигот уа æви æндæр исчи. 
Уыдон мын сзыгъуыммæ кодтой мæ цард, æмæ ма абон дæр уыдон 
лæууынц цæлхдуртæй мæ фæндагыл.

– Ма сфæнд кæн, уымæн бирæ хъузонтæ ис, уыдон архайдзысты                  
æдзæсгомæй, чъылдымæрдыгæй, ды та – æргомæй, æмæ дæ байсафдзы-
сты. Ды сæ искæй куы бахъыгдарай, уæд та дын æй нæ ныббардзысты, 
æмæ та дæ лидзын бахъæудзæн. 

– Адæймаг иу хатт мæлы. Æз та мæлæтæй нæ тæрсын. Куы бахъæуа, 
уæд абырæг ацæудзынæн æмæ оркты бындзарæй сыскъуындзынæн. 

– Чи зоны, раст дæ, фæлæ... – дарддæр цы загътаид, уый нал ссардта 
Рамазан. 

Уыдзæн ма.
Уырыссаг æвзагæй БЕЗАТЫ Фаризæйы тæлмац

ЦАРДЫ ÆНКЪАРÆНТÆ
Харебаты Владимиры фырт Валан райгуырд 1940 азы 24 августы 

Хуссар Ирыстоны, Цхинвалы.
У Республикæ Цæгат Ирыстон-Аланийы аивæдты сгуыхт кусæг.
Ахуыр кодта Цхинвалы Тугъанты Махарбеджы номыл аивæдты 

училищейы. Йæ ахуыргæнæг уыд Гасситы Хсар.
1969 азы каст фæци Мæскуыйы паддзахадон университеты жур-

налистикæйы факультет.
1977 азæй фæстæмæ у Уæрæсейы Федерацийы Нывгæнджыты 

цæдисы уæнг. 

Ивгъуыд æнусы 70-æм азты Ирыстоны цы нывгæнджыты къорд 
бамбырд, уый уæнгтæй иу у Харебаты Валан (Алан). Уыдон уыдысты 
Ирыстоны сфæлдыстадон архайджытæн сæ раззагдæр минæвæрттæ 
æмæ цæхгæр аивтой нывгæнынады национ ахаст; уый фæрцы ирон 
нывгæнджытæн фæци, Уæрæсейæ уæлдай иннæ бæстæты цы равды-
стытæ арæзт æрцæуы, уыдоны архайыны фадат. 

Валанæн йæ ныййарджытæ Владимир æмæ Аннæ уыдысты ирон 
интеллигенцийы минæвæрттæ, зындгонд актертæ, Кафты æмæ 
зарды хуссарирыстойнаг ансамбль «Симд»-ы солисттæ. 

Се ‘ртæ лæппумæ дæр ныййарджытæй фæхæццæ сæ музыкалон 
курдиат. Тимур æмæ Вадим систы хъуыстгонд профессионалон му-
зыканттæ, Аланмæ та музыкалон курдиатæй уæлдай фæхæццæ сты 
литературон æмæ ныв кæныны курдиæттæ дæр. Æрдзон æртæ курдиатæй 
фыссыны курдиат раздæр уæлахиз кодта иннæтыл. Фæлæ журналисты 
куыст цы дæсныдзинад домы, уый йын, куыд фыссæгæн, афтæ гæнæн 
нæ лæвæрдта йæ курдиат, йе ‘нкъарæнтæ æххæстæй раргом кæнынæн. 
Æмæ йе ‘мбæлтты æххуысы ныфсæй йæ дæсныйад раивта, афтæмæй 
ссис сæрибар нывгæнæг. 

Нæ бæстæйы сæйраг горæты ахуыр кæнгæйæ, Алан базонгæ, фидар 
фæткы ныхмæ чи цыд, мæскуыйаг нывгæнджыты уыцы аивадимæ, 
æмæ йын уый феххуыс йæ дарддæры сфæлдыстадон куысты. Диссаджы 
скульптортæ-примитивисттæ Едзиты Сослæнбег æмæ Каркуысты Сикъо 
цы хъæздыг бынтæ ныууагътой, уыдоны бындурыл Аланы ахуыргæ-
нæг Гасситы Хсар ирон нывгæнынады сарæзта ацы аивады ног хуыз, 

Аивад, культурæ

сфæлдыстады йæхи системæ. Гассийы-фыртæн йæ алыварс бамбырд 
сты, йæ тыхджын курдиат кæуыл аххæссыд, уыцы нывгæнджытæ. 

Мæскуыйы паддзахадон университеты ахуыр кæныны рæстæг Алан 
базонгæ 19-æм æнусы кæроны нывгæнынады скъолаимæ, бæлвырддæр 
та, «Наби», зæгъгæ, францаг нывгæнджыты ацы къорды куыстыти-
мæ. Ныв кæныны сусæг æууæлтæй æмæ ахорæнты хъæздыгдзинадæй 
Аланы йæхимæ тынгдæр аздæхта Пьер Боннар. Боннары сфæлдыстад 
ын феххуыс, йæ райгуырæн горæтимæ, йæ сывæллоны бонтимæ баст 
чи уыд, уыцы сюжеттæ йæ нывты кæрæдзиуыл бабæттынæн. Ныв-
гæнджытæ-постимпрессионисттæ ныв кæнгæйæ цы фæрæзтæй пайда 
кодтой, уыдоны фæрцы, стæй ма  Хсары урокты фæрцы Алан ссардта 
нывгæнынады йæхи фæндаг. Æмæ уымæй йæ куыстытæ бæрæг дарынц. 

70-æм азты европæйаг æмæ советон нывгæнынады фылдæр æргом 
здæхт цыд портретмæ. Ацы жанры кусæг нывгæнджыты хъуыдымæ 
гæсгæ, портрет ныв кæнгæйæ, ахсджиагдæр у адæймагæн йе ‘ддаг 
бакаст сныв кæнын нæ, фæлæ равдисын йæ удыхъæд, йе ‘нкъарæнтæ 
æмæ уды хъуырдухæнтæ. Алан фылдæр ныв кæны, йæ алыварс чи ис, 
уыцы адæймæгты портреттæ; ныв кæны, йе ‘мбæлттæ, йæ хæстæджытæ 
цы дунейы цæрынц, уый. Йæ фыццаг куыстытæ уыдысты йæ хорз 
зонгæтæ – нывгæнæг-аивадиртасæг Мзокты Заремæйы, композитор 
Гæбæраты Ильяйы, стæй  йæхи сывæлæттæ æмæ йæ цардæмбалы 
портреттæ. Алы куысты дæр бæрæг дары нывгæнæджы зæрдæйы 
ахаст йæ хъайтармæ. 

Йæ алыварс дунемæ æмæ, фыццаджыдæр, йæхимæ кæсы крити-
кон цæстæй, йæхæдæг йæхи туг æлхыскъ цыма кæны, афтæ, æмæ 
уыцы цæстæнгас бæрæг дары йе ‘ппæт сюжеттæ æмæ фæлгонцты. 
Пессимизммæ æмхицдзинадæй фæхъæстæ сты ирон интеллиген-
цийы дыууæ фæлтæры: 20 – 30-æм азты дæрæнгонд чи æрцыд, уыцы 
сфæлдыстадон æмæ наукон интеллигенци æмæ иннæ фæлтæр – сæ 
кæстæртæ, Аланы æмдугонтæ. Адон та æвдисæн уыдысты, 90-æм 
азты адæймаджы удыхъæды хуыздæр миниуджытæ къахы бын куы 
фесты, цæсты куы ницыуал ахадыдтой, уымæн. Йæ алыварс æр-
цæуæг цаутæн раст аргъ кæнын, хъыгагæн, алчи нæ зоны. Æрмæст 
ацы ныхас Аланмæ нæ хауы. Йæ нывты хъайтартæм, зæгъæм,  Мал-                                                                                                                             
тъизты Ольгæмæ,  Гæдзæлты Зæлинæмæ йæ ‘нкъарæнтæ, йæ ахастытæ 
дарынц бæлвырд бæрæг. 
8 l=. д3г 17 2022

Йæ куыстыты арæх фенæн ис ахæм сюжет: рæстæгæй, сыгъдæг 
удварны бындуртæй, курдиатæй баст чи у, æмгæртты ахæм къорд. 
Æмæ уыцы сюжет иу куыстæй иннæмæ кæны раив-баив, уæлдай 
тынгдæр та дисы æфтауы йе стыр нывтæй. Йе ‘мгæрттæй бирæтæ абон 
не ‘хсæн нал сты, æмæ уыцы æууæл нывгæнæджы куыстытæ кæны 
ноджы зынаргъдæр, нывты хъайтартæн сæ сыгъдæг рухс нæмттæ – 
ноджы кадджындæр. Нывты фенæн ис зындгонд антрополог Хъоцты 
Русланы, Аланæн йе ‘мхæрæфырт, нывгæнæг æмæ меценат Челæхсаты 
Эдичы, 70-æм азты зындгонд чи уыд, уыцы зарджытæ фыссæг æмæ 
зарæггæнæг Гаглойты Славичы (йæ хæдзары-иу арæх æмбырд кодтой), 
Аланæн йе ‘рыгон бонты æмбал  Биазырты Кромвелы æмæ, кæй зæгъын 
æй хъæуы, алы ран дæр – йæ ахуыргæнæг Гасситы Хсары. 

Харебаты Аланæн йæ фыццаг куыстытæй иу у «Ацæмæз». Ныффыста 
йæ 1974 азы. Журналистæй телеуынынады кусгæйæ, телевизион рав-
дыстытæн цы нывтæ кодта, уыдон нæ нымайгæйæ, уый уыд Нарты 
кадджытыл йæ фыццаг аныдзæвд. Тугъанты Махарбеджы сюжеттæ 
æмæ композицион фæрæзтæй Дзанайты Азанбег йæ рæстæджы йæхи 
куыд аиуварс кодта барæй, афтæ Алан дæр, Нарты кадджытæн ил-          
люстрацитæ кæнгæйæ, йæхимæ гæсгæ бамбæрста «таурæгъон уадын-
дзæн» йæ сусæгдзинад. Йæ хъуыдымæ гæсгæ, уадындзыл чи цæгъды, 
уый у æппæт дунейы æлдар. Фæлæ адæмы зæрдæ музыкæйы зæлтæ 
цæмæй аскъæфой, уый тыххæй хъуамæ уай æцæг музыкант. Йæ фыды 
бирæ бынтæй уадындз Ацæмæзмæ хуымæтæджы не ‘рхауд. Ацæмæз 
у рагон грекъаг туарæгъты хъайтары хуызæн, – йæ уадындзы зæлтæм 
райхъал вæййы æрдз, æмæ йæм æрыхъусынц æрдзон тыхтæ. 

70-йæм азты Харебаты Алан сарæзта йæхи диссæгты дуне.  Фенæн 
æй ис канд портретты нæ, фæлæ пейзажты дæр. Æрдзы нывтæ уый 
фыссы, йæ хъуыдыйы куыд баззадысты, афтæмæй. Хуссар Ирысто-
ны алæмæты рæсугъд æрдз, кæлæддзаг рагон аргъуантæ, Цхинвалы  
уынгтæ æмæ хæдзæрттæ, йæ адæмы цардыуаг цæмæй ирдæй равдисай, 
уый тыххæй сæ фенын хъæуы хи цæстæй. Нывгæнæгæн йæ фыццаг 
куыстыты цы предметтæ фенæн ис, уыдоны автор æвæры сæрмагонд 
хъуыды. «Зæронд кулдуар», зæгъгæ, 1977 азы цы ныв скодта, уым хæлд 
æрдынæг амоны æддаг æмæ мидæггаг тыгъдады иудзинад, арæнтæ 
цыма фехæлынц æмæ адæймаг йæ тасдзинады æмæ йæ хъарутыл 
нæуæндондзинады сæрты цыма ахизы, афтæ. 

«Зæронд паровоз» (1977), зæгъгæ, ацы нывы дидинæгкалгæ уы-
гæрдæны астæу æндæрджы хуызæн лæууы паровоз, æмæ зæрдыл 
æрбафтынц, ивгъуыды чи баззад, уыцы рæстæджытæ, сабидуджы 
бонтæ. Машинæйы уд цыма ис, адæймагмæ афтæ кæсы. 

Уарзондзинад æмæ цины æнкъарæнтæ уæлдай тынгдæр бæрæг 
дарынц йæ сывæллæттæ Ладæ, Аня æмæ Давиды портретты. Алы 
ныййарæг дæр тæрсы йæ сывæллонæн, æмæ уыцы æнкъарæн бæрæг 
дары йæ алы сурæты дæр. Арæх сывæллæтты сурæт æвдыст вæййы 
натюрморты хуызы, æмæ дзы сæйраг вæййы хурмæзилæджы дидинæг 
– уымæй нывгæнæг æвдисы, йæ фæлтæры аргъуыцаг  Винсент Ван 
Гогæы  сфæлдыстадæн стыр аргъ кæй кæны, уый.

«Дыууæ Давиды» (1984), зæгъгæ, ацы нывы фенæн ис зæронд лæг 
æмæ йæ хъæбулы хъæбулы, сæ фæстæ та – æхсынæнты бур дидин-
джытæ, æмæ се ‘ппæты дæр фæззыгон хур йæ аныгуылыны размæ 
цыма æрбахъæбыс кæнынмæ хъавы, адæймагмæ афтæ кæсы. 

«Хурмæзилджытимæ натюрморт» (1988) – ацы ран хурмæзилæджы  
дидинæгæн автор алыхуызон ахорæнты фæрцы дæтты æндæр нысан: 
царддæттæг хурæн йæ ныхмæ æвæрд цæуы, «амæлынмæ чи хъавы», 
ахæм зымæгон хур. 

1980-йæм азты Валан сарæзта метафизикон портет-апофеозы бын-
тон хицæн хуыз, раздæр чи нæма уыд, ахæм – ныхас цæуы йæ дыууæ 
куыстыл: «Лазæрыл зарæг» (1988) æмæ «Чочиты Мæхæмæты портрет» 
(1989). Дыууæ нывы дæр абон сты Тугъанты Махарбеджы номыл 
Аивæдты музейы. Дыууæ ирон нывгæнæджы, алкæмæн дæр дзы ис 
йæхи аивадон цæстæнгас, йæхи миддуне æмæ сюжеттæ. Сæ дыууæ 
дæр Аланæн йæ зæрдæмæ уыдысты тынг хæстæг, куыд æмкусджытæ, 
куыд æмбæлттæ, афтæ. 

Чочиты Мæхæмæты Алан сныв кодта, йæ алыварс æмæ йæ сæрмæ 
æхсæвы талынг арв, афтæмæй. Йæ къухы – мыдадзын цырагъ, йæхæ-
дæг та цыма йæ нывты персонажтæй, хæдзæрттæй, мæсгуытæй баст у. 
Бакастæй Мæхæмæт æмæ Алан цæмæйдæр уыдысты æнгæстæ, фæлæ 
аивады Мæхæмæтæн уыд йæхи сæрмагонд мифологи æмæ, ныв кодта 
æрымысæггаг цæрæгойтæ, цъиутæ æмæ сырдтæ, хæларад æмæ фыдæх 
– уый дзы алчи æвзары йæхæдæг йæхицæн.

Гадаты Лазæры кæм сныв кодта, уым скульпторæн йæхи фенæн 
нæй, фæлæ дзы ис фенæн, уый сурæттæ куыд арæзта, пластикон уыцы 

фæрæзтæ. Цæугæдоны дурты ‘хсæн чи ныссагъд, æмæ йæ галтæ аи-
ваз-аиваз кæй кæнынц, уыцы уæрдон. Уæрдоны бадæг адæм зарынц 
хъæбатырты  зарæг, сæ сæрмæ бæрзонд систой сæнимæ дурын æмæ 
уыцы сæн цæугæдоны калынц. Ахæм хуызы æрымысынц марды рухс 
ном. Æппæты сæрæй та бады зæронд лæг æмæ фæндырæй цæгъды. 
Цы у уый? Чи зоны, æмæ автор уыцы хуызы банкъардта,  Ирыстоны 
ногдæр историйы цы бæллæх æрцæудзæн, уый. Ацы темæ адарддæр 
æмæ йын кæрон æвæрд æрцыд ныв «Хъæр. Ныббырст»-йы (2006). 
Сюрреализмы бындурыл арæзт, йæхи сæрмагонд аивадон фæрæзтæй 
ацы куысты нывгæнæг равдыста, 2008 азы гуырдзиаг фыдгæнджытæ 
Хуссар Ирыстонмæ куыд лæбурынц, уыцы æвирхъау цаутæ, цыма сæ 
раздæр йæ фыдфынты федта, афтæ. 

Уæззау мысинагæн баззад Аланæн йæ фыды зиан 1992 азы.              
Гуырдзиæгтæ Цхинвалыл куы æрхъула кодтой, раст уыцы рæстæг 
райхъуыст Цæгат Ирыстонмæ мæхъхъæлы æрбабырсты хабар дæр. 
Фыдыбæстæйы Стыр хæст чи бавзæрста, уыцы хæстон лæджы зæрдæ 
нæ бафæрæзта, йæ рагуырæн зæххыл дыууæ ахæм уæззау цæфы кæй 
æрцыд, уыцы бæллæхæн… 

Йæ 70 азы юбилейы фæдыл 2006 азы Тугъанты Махарбеджы номыл 
Аивæдты музейы Харебаты Аланæн уыд равдыст. Чи йæм æрбацыд, 
уыцы адæмы дисы бафтыдтой, постмодернизмы комулæфт кæмæ 
фæхæццæ, нывгæнæджы уыцы куыстытæ. Фæлæ æппæты ахсджиагдæр 
уыд Аланæн йæ нывты хæдхуыздзинад, йе сфæлдыстады хицæндзинад. 
Алы куысты дæр бæрæг дары авторы сыгъдæг цæсгом æмæ, рæстæгимæ 
быцæу кæнын чи зоны, ахæм нывгæнæджы сыгъдæг зæрдæ. 

БИАЗЫРТЫ Людмилæ,
Уырыссаг æвзагæй ДЕДЕГКАТЫ Зæлинæйы тæлмац

ИУ ФÆЛТÆРЫ МИНÆВÆРТТÆ
Бицъоты Грисы фыстæджытæ Гаджиты Георгимæ

Æвæдза, диссаг куыд нæу ирон дзырдаивад, – кæдæм дзы нæ 
фæкомкоммæ уай, уырдыгæй дыл бæркадджынæй ракæлдзысты 
алыхуызон хабæрттæ: рох уацмыстæ, фыстæджытæ, æндæр æнæ-
мыхуыргонд æрмæджытæ. Æз, иу адæймагæй, уарзын ахæм «бур 
сыфтимæ» архайын. Æмæ мæ къухмæ куы ‘рбахауынц, уæд мæ цы-
мыдисыл бæрæгбон скæны.

  Ахæм æхсызгон цаутыл адæймаг арæх не ‘мбæлы, фæлæ сыл дæ 
цæстæнгас куы аныхæса, уæд ма дæ хъæуы æмæ нал! Адæмы аивадон 
сфæлдыстады кар дæр сбæрæг, ивгъуыд заманты фысджыты къухфыс- 
тытæм чи цы цæстæнгас дары, уымæй. Дзырдаивады азфысты знон æмæ 
абон кæрæдзиуыл сбаддзысты æрмæстдæр иу хуызы: «урс стъæлфытæ» 
дзы къаддæр куы уа, уæд. Ивгъуыд æмæ нæ дуджы ‘хсæн хъуамæ сиса-
мад ма уа, фæлæ фидар бастдзинад. Гъе ахæм сагъæстыл ма мæ иу хатт 
бафтыдта, ирон дзырдаивады XX æнусы æртынæм азты фыццаг æмбис 
нæм цы фысджытæ фæзынд, уыдоны сфæлдыстад. 

Ахъуыды-ма кæнут уæхæдæг, фондз азмæ цас суинаг фысджытæ 
райгуырд Ирыстоны, ууыл: поэт æмæ прозаик Гуыцмæзты Михал 
(1930), поэт æмæ тæлмацгæнæг Дзаболаты Хазби (1931), поэт æмæ 
тæлмацгæнæг Бестауты Георги (1932), фыссæг, редактор æмæ тæл-
мацгæнæг Бицъоты Грис (1932), поэт-зарæггæнæг, критик, драматург 
æмæ тæлмацгæнæг Гаджиты Георги (1932), поэт Уырымты Петка 
(1932), поэт, редактор æмæ прозаик Хуыгаты Сергей (1933), прозаик 
æмæ тæлмацгæнæг Хæблиаты Сафар (1933), публицист, поэт æмæ ре-
дактор Бахъаты Нугзар (1935), поэт, критик, публицист, тæлмацгæнæг 
æмæ редактор Дзуццаты Хадзы-Мурат (1935), Сланты Зоя-Дауырæ 
(1935). Дыууадæс курдиатджын авторы сæ фæстæ ныууагътой зынгæ 
аивадон уацмыстæ дзырдаивады алы хуызты (поэзи, прозæ, драмæ, 
критикæ, публицистикæ, аивадон тæлмац). Цыфæнды домаг цæстæй 
сæм куы кæсай, уæддæр дзы иуы сфæлдыстад дæр нæ фæмæнг. Цы 
фысджыты ранымадтон, уыдонæй удæгас бирæтæ нал сты, афтæмæй 
дзы Бестауты Георгийæн йеддæмæ йæ уацмысты æххæст æмбырдгонд 
иуæн дæр нæма рацыдис. 

Фыссæдж� цардæ�

Абон иу æрмæджы мидæг æппæт уыцы фарстаты тыххæй                             
радзурыны фадат нæй, æмæ уымæ гæсгæ нæ ныхас уыдзæн ахæм хи-
цæн фарстыл. Уый мидисы фæлгæты та нæ бакæнын фæнды Бицъоты 
Грис æмæ Гаджиты Георгийы. Нæ «хъуыдæджы сыфтæ» фæстæмæ  
куы рафæлдахæм, уæд дзы сæмбæлдзыстæм цымыдисаг хабæрттыл. 
Сæ дыууæ дæр каст фесты Мæскуыйы Литературон институт: Георги 
– раздæр (1954), Грис – фæстæдæр (1959). Æмæ сæ иуæн  иннæйы æнæ 
бафæрсгæ нæ уыдис, уыцы скъолайы цы ахуыры уагæвæрдтæ ис, уы-
доны тыххæй. Гаджийы-фырт, æргомзæрдæ адæймаг уæвгæйæ, ницы 
басусæг кодта йе ‘мсис æфсымæрæй. Уымæй уæлдай ма ныффыста 
фыстæг йæ раздæры ахуыргæнджытæм, цæмæй Бицъойы-фыртмæ 
хорз цæстæй ракæсой, уый тыххæй. 

Уыцы æппæт хабæрттæн базонæн ис, Грис Георгимæ цы æртæ 
фыстæджы сæрвыста, уыдон бакæсгæйæ. Сæ бынмæ куыд амынд ис, 
уыдонмæ гæсгæ фыст сты 1954 æмæ 1958 азты.

Фыстæджыты фæрцы сбæрæг сты ахуыргæнджыты ахаст Ирыстонæй 
æрвыст лæппутæ æмæ чызджытæм, Грисы фембæлдтытæ Федин, Ле-
онов, Соловьев, Поспелов, Новицкий, Сидельников æмæ æндæртимæ. 
Грисимæ литинституты иу рæстæг ахуыр кодтой Цæрукъаты Алык-
сандр æмæ Дзуццаты Хадзы-Мурат. Æмæ-иу уыдоны хабæрттæ дæр 
Георгийæн фехъусын кодта. Дæ хъус сæм лæмбынæгæй куы æрдарай, 
уæд афтæ зыны, цыма сæ уадиссагæй ницы ис. Фæлæ искæцы фыс-
сæджы литературон бынтимæ чи куыста, уый хорз зоны, ахæм «лыстæг 
хабæрттæ» вазыгджын цауты кæрæдзиуыл баныхасынæн куыд тынг 
фæхъæуынц, уый. Зæгъæм, Грисы аивадон сфæлдыстад æмæ царды 
фæндæгтæ фидæны чи иртаса, уый кæцæй хъуамæ райса литинституты 
ахуыры азтимæ баст хабæрттæ? Кæй зæгъын æй хъæуы, «Мах дуг»-ы 
мыхуыргонд цы фыстæджытæ цæуынц, уыдонæй.  

Иу фæлтæры дыууæ минæвары кæрæдзиуыл сæ зæрдæ куынæ 
дардтаиккой, уæд се ‘хсæн фыстæджыты фæрцы ахæм бастдзинад 
дæр нæ уыдаид. Уыимæ, сæ дыууæ дæр уыдысты уæззау зондыл хæст 
адæймæгтæ, æмæ сæ ахастдзинæдтæ дæр амад цыдысты уыцы фидар 
бындурыл. Афтæ куынæ уыдаид, уæд дзы иу иннæмæ зæрдæргомгæнæн 
фыстæджытæ не ‘рвыстаид.

P.S.  Фыстæджытæ мыхуыргонд цæуынц æнæвнæлдæй.  
ХОЗИТЫ Барис

* * *
Дæ бонтæ хорз, Георги!
Чи зоны, æнхъæл нæма уыдаис, фæлæ æз нал фæлæууыдтæн æмæ 

дæм фыссын. Иучысыл дæ бахъыгдардзынæн, фæлæ мын хатыр бакæн.
Мæскуымæ куы æрцыдтæн, уæд фыццаг æхсæв (ды мын куыд амыдтай, 

уымæ гæсгæ) институт ссардтон æмæ уым фæдæн. Дыккаг бон 10 сахатыл 
бацыдтæн сфæлдыстадон кафедрæмæ. Лия Алек. уым нæ уыди: кæдæмдæр, 
дам, ауад, зæгъгæ мын загътой. Фондз минуты бæрц банхъæлмæ кастаин, 
афтæ æрбауади тагъд-тагъд Лия. Æз æм ницыма сдзырдтон, фæлæ мæ 
уый базыдта, мæ мыггагæй мæм сдзырдта, стæй мын загъта, уыйразмæ 
бон мæ изæрæй Арбаты метройы станцæйы  кæй федта, уый.

Æз мæ дзыппæй, ды цы писмо ныффыстай, уый фелвасон, зæгъгæ, 
мæ къух мæ дзыппы куы атъыстон, уæд мæ афарста дæуæй. Æз зæгъгæ 
ницы кодтон, фæлæ йæм дæ писмо авæрдтон. Уый йæ айста æмæ йыл 
тынг бацин кодта, стæй йæ лæмбынæг бакаст.
Цалдæр боны фæстæ та мæ ног дæ адрисæй фарста: æвæццæгæн 

дæм писмо ныффыста.
Æз цæрын Панферовы дачæйы. Ныртæккæ уал стæм 4: æз, тæтæй-

раг æмæ 2 уырыссаджы. Арæх фенын нæхиуæтты (ирæтты). Сфæл-
дыстадон семинартæ нæм вæййы къуыри иу хатт майрæмбонты. 
Æз дæн Березкомæ. Иуцалдæр радзырды равзæрстам. Прозаиктæ 

нæ курсы ис 11. Æрæджы нын бахæс кодта лæвæрд темæмæ гæсгæ 
радзырд ныффыссын. Кусын ыл.
Ды куыд дзырдтай, уымæ гæсгæ институт æцæгæйдæр 1-аг ка-

тегорийыл нымайын райдыдтой. Махæн радтой иу бон (къуырисæр) 
нæхиуыл кусынæн. Предметтæй иуцалдæр аппæрстой, æфтаугæ та 
сæм бакодтой æндæртæ.

Æнæуый студентты уавæртæ афтæмæй баззадысты: стипенди 
нæ фæфылдæр, рæстæмбисимæ фыццаджы хуызæн нæ фидынц. Æз 
исын стипенди. Ацы мæй уал мын æй баурæдтой. Хорз нæу, фæлæ 
цы гæнæн ис. Хæдзарæй дæр цас сæ бон у, æдзух студент дæн æмæ... 
Фæлæ ницы кæны, студент фæразон у.

Æнæуый мæм хорз фæкасти: фысджытимæ арæх фембæлæм 
(фембæлдыстæм уал Чуковский æмæ Леоновимæ, тагъд та Федин 
æмæ Симоновимæ фембæлдзыстæм). Æрæджы,  /20/9/54/ нæм Рюриков 
æрбацыд æмæ нын доклад скодта журнал «Ног дуне»-йы рæдыдтыты 
тыххæй. Хорз уыди.
Нæхиуæтты фарстон съезды тыххæй, æмæ мын дзырдтой, ды 

дзы хорз кæй раныхас кодтай, уый тыххæй.
Хæдæгай, мæ «Дыууæ изæрыастæуы» тыххæй дæ фæрсынмæ      

хъавыдтæн. Йæ хъысмæтæн ын ницыуал базыдтай?
Мæнæ та дæм ног радзырд æрвитын... Æркæс æм æмæ, чи зоны...
Ныр салæмттæ ратт Сергейæн æмæ иннæ кусджытæн...

Афтæмæй уал хæрзбон! Дзуапмæ дæм æнхъæлмæ кæсдзынæн. 
Бицъоты Грис, 

27.09.54 аз

* * *
Дæ бонтæ хорз, Георги!
Дæ амонд у, æмæ уайдзæф кæнынмæ дæсны нæ фæдæн (уæвгæ, 

дæсны та цæмæ дæн?), æндæр дæ хабар хорз нæ рауадаид...
Цæвиттон, бирæ фенхъæлмæ кастæн, мæ писмойæн мын цы дзуапп 

хъуамæ радтаис, уымæ, фæлæ...
Фæлæ та дæм дыккаг хатт фыссын. Цынæ æрцæуы! Чи зоны, æмæ 

мын мæ писмо нæ райстай, фæлæ мæм, цæмæдæр гæсгæ, афтæ кæсы, 
цыма дыл сæмбæлди, æмæ, тынг æнæвдæлон кæй дæ, уый тыххæй дзуапп 
нæ радтай, науæд та дæ æрбайрох ис. Арсены загъдау, афтæ дæр вæййы.

Æгæр дæрзæг ныхæстæ кæнын, æмæ мын фæхатыр кæн.
Æрæджы Алыксандр райста «Мах дуджы» 10-æм номыр. Зæрдиа-

гæй йæ бакастæн. Кастæн дын де статья дæр. Хорз у.  Куыдзæджы-              
фырты радзырд, раст куы зæгъон, уæд мæ зæрдæмæ нæ фæцыд. Иннæ 
уацмысты тыххæй ницы зæгъын.
Амы хабæрттæ... Рох дæ нæма уыдзысты. Дæ фæстæ ницыбæрæг 

ивддзинæдтæ æрцыди институты царды. Дæ рæстæджы лекцитæ, 
Поспеловы мидбылхудт, Водолагины таурæгътæ... хуынды гæххæт-
тытæ, изæртæ... фысджытимæ фембæлдтытæ... семинартæ... 
троллейбус... метро, электричкæ... дачæтæ... телевизор... Хæйрæг дæр 
сæ нымад нæ фæуыдзæн.
Ныры онг уыдтæн Березкойы семинары, ныр та – Герасимовайы. 

Уый мæм хуыздæр кæсы.
Уый дын мæ хабæрттæ. Рох мæ не сты, ардæм куы цыдтæн, уæд 

мын цы ныхæстæ загътай, уыдон. Зæрдæ æвæрдтай писмотæ фыс-
сынæй дæр. Æрвитын та дæм мæ къухфыст. Зæгъ мын æргом дæ 
хъуыдытæ мæ къуыхцыты тыххæй. Афтæ хуыздæр у. 
Цæй, хæрзбон уал рау! Салæмттæ ратт «Мах дуг»-æн æмæ йæ 

кусджытæн.

Уырны мæ, дæ писмо мыл рæхджы кæй сæмбæлдзæн, уый. 
Бицъоты Грис,

23.11.54 аз

* * *
Байрай, Георги!
Дæ бонтæ хорз, (раст зæгъын хъæуы, иуцъус асагъæс кодтон: æнцон 

нæу, ном ныффыссыны размæ цыдæр эпитеттæй фæпайда кæнынц. 
æмæ уый хæрз æнцонæй къухы кæм бафты æдзух. Ацы ран, дам, куыд 
сарæхсай, уыимæ бирæ цыдæртæ баст цæуы) Георги!
Цыдæр зæгъынмæ кæй хъавыдтæн, уый хъуамæ бамбарай, фæлæ, 

кæсыс, нæ баууæндыдтæн: фæрæдийыны бæсты фæлтау ницы зæгъын.
Мæ писмо цæмæй хъуамæ райдыдтаин, уый та ныр хъуамæ 

зæгъон. Ардыгæй дын уырдæм дæ къух исын, уæнг кæй сдæ, уый 
тыххæй. Æрæджы ам студенттæй иу уæртæ хицæутты ‘рды-
гæй уыди æмæ уæ кой кодта, райстой сæ, зæгъгæ. Дæхæдæг дæр 

æй дзырдтай, фæлæ уæд хъуыддаг кæронмæ лыггонд нæма уыди. 
Æхсызгон мын кæй у, уый тыххæй тынг бирæ куы дзурин, уæд дæ, 
чи зоны, уырнгæ дæр нæ бакæнид. Бар дæхи, мæнæн æхсызгон у, 
дæу та куыд фæнды, афтæ мæ æмбар. Ау, фæсивæдæй дæр хица-
уады ‘хсæн куы уа, уæд уый цæмæй æвзæр у? Уадз æмæ рæнхъытæ 
фидардæр кæной.
Куы ацæуынц, уæд адæймаджы хъуыды дæр нал фæкæнынц,               

зæгъгæ, зæгъынмæ мæ бирæ нал хъуыди. Куыддæр мæ уырнæгау дæр 
нæ кæны, фæлæ мæ цыма уыцы ныхæстæ цыдæр хуызы мæ дзыхæй 
схаудысты. Ома, мæхи фæндыди æмæ уымæн афтæ рауад, уый   зæ-
гъæн нæй, схаудысты сæхæдæг, æмæ сын цы кæнон. Фæлæ йæ уæддæр 
хъæрæй зæгъын кæй нæ бахъуыд, уымæй Хуыцауæн табу. Уый тыххæй 
бузныг уыдзынæн мæхицæй нæ, фæлæ æрмæстдæр дæуæй. Куыд дын 
æй зæгъон, фæлæ адæймаг иуæй-иу хатт æнхъæл нал вæййы, искуы ма 
хицæутты ‘рдыгæй писмо райсдзæн, уый. Гъемæ сæ цæрæнбон бирæ, 
мах чи æрхъуыды кæны, уыдонæн. 
Уæдæ мæнмæ уæлтæмæнад афтæ тагъд фæзыны æмæ, гыццыл ма 

бахъæуа, хатгай тæрсгæ дæр фæкæнын, зæгъын, Гакъайы топпыхосау 
куы ныттæпп кæнон. Афтæ ма банхъæл, æмæ ахæм рæстæг цы куыст 
бакæнон, уый æдзух гениалон рауайы. Ныхас писмотæ фыссыныл кæй 
цæуы, уый кæд хатыс, уæд хорз. Мæ хуызæн адæймагмæ æнæпро-
блематикон писмо куы афыссай, уæд дæр ницы кæны. Уыдон, мæнæ 
æнæ дохтыры амындæй кæй алхæны адæймаг аптекæйы æмæ йын 
йæ рыст иугыццыл чи фенцайын кæны, ахæм хостæй æхсызгондæрæй 
хъæуынц. Мæ ныхас цæй тыххæй уыд, уый мæхицæй дæр æрбайрох: 
уæлтæмæнады кой кодтон, дзæбæх писмо, зæгъын, куы райсын, уæд 
мæм уайтагъддæр фæзыны.
Иу хабар ма дын фехъусын кæнон: ды куыддæр ацыдтæ, афтæ 

Дзуццаты Хадзы-Мурат дæр фæзынди, æмæ йын дæ кой куы скодтон, 
уæд хъыггæнæгау кодта, иумæ, дам, ацыдаиккам. Цалдæр боны фæци 
æмæ ацыди сæхимæ.
Барис æмæ мæ Михал арæх афæрсынц, дæуæй мæм писмо ис 

æви нæй, уымæй. Цы дзуапп сын раттын, уый хæрзаг дæхæдæг дæр                               
æмбарыс. Ныр сæ куыддæр фенон, афтæ сæ, Цæрукъаты Алыксандры 
загъдау, дæ ныхæстæ самондджын кæндзысты, бакой сын сæ кæн-
дзынæн.

Цæй, æндæр ма дын цы кæнон, æндæр цы мæ бон у. Истытæ ма   
хъуыды кæнин æмæ ныр дæр дæ сыгъзæрин рæстæгæй гыццыл не схардз 
кæндзынæ, мæ писмо (афтæ йæ схонон, уæдæ цы) кæсгæйæ.
Кæд ма мæ исты рох кæны, уæддæр цы бæрæг ис. Кæд дзæбæх исты 

уа, уæд æй æнæ æрхъуыды кæнгæ нæ фæуыдзынæн æмæ дæм æй иннæ 
хатт фæхабар кæндзæнæн, самондджын дæ кæндзынæн. 
Ды та-иу, рæстæг дын куы фæуа, уæд иугыццыл писмо ацамал 

кæн. Вæййы ахæм рæстæг дæр, æмæ уыцы уæлтæмæнад куы фæзы-
ны, æмæ дзы уæд пайда кæнын хъæуы. Чайковский куыд загъта, уый 
дын куы бакой кæнин, уæд афтæ зивæг нал кæнис писмо фыссынмæ. 
Куынæ дын æй зæгъон, уæддæр дын æнæ зындгонд нæу, фæлæ йæ уадз 
æмæ мæнæй дæр исчи фехъуса. Чайковский иронау кæцæй зыдтаид, 
фæлæ куы базыдтаид, уæд афтæ загътаид: уæлтæмæнад магусатæм 
æппындæр æмхиц никуы фæцæуы.
Дæ хорзæхæй, афысс та-иу искуы, фæхабар-иу кæн. Дæхицæй йæ 

зондзынæ, уæддæр зæрдæйæн æнæ æхсайгæ кæм ис, дæ «цотæн» сæ 
тæккæ æвзæрдæр куы уа æддæ, уæддæр (здесь о скромности и гово-
рить не приходится).
Цæй, кæрон скæнæм. Курын дæ, æмæ мын мæ писмо куы бакæсай, 

уæд-иу æй лыстæг тæгæлтæ ахауын кæн: нæ мæ фæнды æмæ исто-
римæ бахауон.
Акса-ма, мæрдырох мыл куыд бахæцыд. Нæхицæй мæм æрæрвыс- 

той киноныв «Фатъимæт»-ыл рецензи, æмæ мын хуымæтæджы 
æхсызгон уыди, рецензи дæр цæуылнæ, хорз у, фæлæ факт йæхæдæг, 
аргъ ын нæй. Æвæрынц æй, уый зыдтон, фæлæ мæ уырнæгау дæр нæ 
кодта. Бæрæгбоны аккаг у раст ацы факт: фыццаг хатт ирон цардæй 
нывтæ фендзынæн экраныл, стæй канд æз нæ, фæлæ... Иттæг хорз!
Цæй (ныр дæ нал фæсайдзынæн), хæрзбонтæ уал рау, уыцы фæрныг 

хæдзары дын бантысæд, дæхи зæрдæ цас зæгъы, уыйбæрц бакусын.
Айс мæскуыйаг ирæтты салам.

Грис,
15.10.1958 аз

 ТУАТЫ Алинæ

   ÆЗ НАНАЙЫ БИРÆ УАРЗЫН
  МИТ 

Урс гæлæбутæ тæхынц,
Пух урс гауызтæ бийынц!
Фæлæ митæн уый нæ уайы –
Миты тъыфыл хурæй тайы.

Æз æм бадарын мæ арм –
Атайын æй кæны хъарм!
Акæнын мæ къухтыл `рмхудтæ,
Раласын мæ сæрæй худ дæр,
Æмæ тъыфылтæм кæсын –
«Арвы цас стут?»  – сæ фæрсын.

Ис сыл алыхуызон нывтæ,
Урс хъæдабæ ихæй сыфтæ.
Аргъæутты хуызæн сты аив,
Зæрдæ та сæ уындæй райы!

   ГÆДЫ
Мæ фыд мын балхæдта гæды!
Ныр уый дæр махимæ цæры.
Фæныкхуыз у, йæ гуыбын – урс,
Сты урс йæ къах æмæ йæ хъус.

Йæ кæрц фæлмæн у æмæ хъарм,
Æз уарзын дарын ыл мæ арм,
Æз уарзын гауызыл хуыссын
Æмæ нæ гæдымæ кæсын.

Уый сабыргай йæхи ивазы,
Стæй пъолыл пуртиимæ хъазы,

Бакæсæ� нæ хурт� хуртæ�

ъус.

ъарм,
м,
ын



109

Гæппытæй йæ йæ разæй суры,
Стæй та абады мæ цуры!

   ТÆРХЪУС
Тар хъæды цæрынц тæрхъустæ,
Уыдонæн ис тынг даргъ хъустæ.
Уыцы хъустæй уыдон кусынц:
Алы уынæрмæ дæр хъусынц!

Ис тæрхъусæн цыргъ дæндаг,
Уый цæвæгау у кæрдаг!
`Хсыны къалиутæ, кæрдæг,
Уый хæрынмæ у цæрдæг!

Зоны ма тæрхъус æмбæхсын,
Уымæн æмæ уый фæтæрсы!
Тæрхъус аивы йæ хуыз, 
Уый зымæг свæййы урс!

Сæрды фæныкхуыз тæрхъус 
Ногæй дардзæн хъилæй хъус!
Рувас ын йæ тæф æмбардзæн, 
Фæлæ йæ уæддæр нæ ардзæн!

  СÆУМÆРАЙСОМ ХЪÆУЫ
 Боныцъæхты нæм кæркдонæй
Уасæг разары уæндонæй,
Ног бон райдыдта, уый зоны, 
Кæртмæ уый кæрчыты хоны.

 Базыртæ фæйнæрдæм тилгæ,
Гогыз кафы, къæхтæй сиргæ.
Хъазтæ систой хъæлæба:
Дардмæ хъуысы: «Га-га-га!»

н,
!

Бабыз узгæ-узгæ уайы,
Гæпп – йæхи та доны найы!
Йемæ ленк кæнынц лæппынтæ,
Цъиутæ хъзынц доны былты.

Рацæуынц скъæтæй галтæ,
Уыдон хъомы ‘хсæн сты хъалтæ!
Уыгæрдæнтæм стурты хонынц,
Зад кæрдæг кæм ис, уый зонынц.

Фосы разæй цæуы Цæу!
Йемæ нæй кæнæн быцæу!
Фыстæ коммæгæс вæййынц,
Сæгъты фæдыл дард цæуынц.

 
Уæрыччытæ сæныккимæ
Кæрты баззайынц мæнимæ,
Семæ æз фæкæнын дугъ,
Кæрдæгæй дæр не сты цух!

Урс байраг дæр семæ хизы,
Уый нартхор мæ къухтæй уидзы.
Бамыр-мыр æм кæны бæх:
«Рауай, астæр мемæ цæхх!»

Байраг арф кæрдæджы уайы,
Раст цыма йæхи дзы найы!
Цом уæдæ, æз дæр цæуон,
Æмæ аходæн хæрон!

   НАНАЙЫ ЧЫЗГ
Æз нанайы бирæ уарзын,
Æз æдзух вæййын йæ разы.
Йемæ æз фыцын баппатæ,
Уый мæнæн дæтты гагатæ.

Æз фæкæнын ын æххуыс,
Рахæссын йæ бæсты къус,
Йемæ уарзын æз мæрзын,
Нæу мын уый æппындæр зын! 

Куы цæуа нана æддæмæ – 
Æз дæр арæвдз вæййын йемæ,
Иумæ бауайæм кæрчытæм,
Райсæм асыккæй æйчытæ.

Банымайæм чысыл цъиуты,
Иуварс атæрæм гæдыты.
Гыццыл Бобик сыл фæрæйы,
Уый фæстæ мæнмæ фæвæййы:

Райдайы мæ фæстæ згъорын,
Æз та йæ фæзмынын зонын!
Худгæ нæм нана фæкæсы,
Уый дæр Бобикæй нæ тæрсы!

ФЫНÆЙ СÆРÆНГУЫРД
Цæцæйнаг аргъау

Тархъæды кæрон суадоны тæккæ цур цардис иу мæгуыр зæронд 
лæг, уыдис ын чызг. Æрвылизæр дæр-иу йæ дурынимæ дон хæссын-
мæ цыдис суадонмæ. Хæфс дын æм æргомыздæхт фæцис æмæ йæм 
адæймаджы хъæлæсæй дзуры:

– Арт чызг дæ, арт, æмæ ма ноджы рæсугъд дæр! Фæлæ чындзы та 
фæцæудзынæ фынæй сæрæнгуырдмæ.

Чызгмæ диссаг фæкастысты йæ ныхæстæ, нæ йæ бауырныдтой: 
«Искуыдæрма сæрæнгуырдтæй фынæйтæ вæййы? Уæдæмæ цыдæртæ 
лæхуры ацы хæфс», – скарста йæхимидæг, дурын донæй байдзаг кодта 
æмæ фæраст сæхимæ.

Дыккаг бон дæр та изæрæй йæ донхæссæн дурынимæ æрцыд суа-
донмæ. Æмæ та йæм хæфс, хърухъругæнгæ, уасы:

– Арт чызг дæ, арт, æмæ ма рæсугъд дæр! Фæлæ дæ уæддæр фынæй 
сæрæнгуырдмæ моймæ цæуын бахъæудзæн!

Ницæмæ та йын æрдардта йæ ныхæстæ чызг: «Йæ сæр дзæгъæлтæ 
кæны хæфсæн, сæнттæ цæгъды. Æндæр ын уый цавæр фынæй сæрæн-
гуырд у?! Мæстæй мæ мары раст», – скарста та йæхимидæг, сæвгæдта 
та дон дурыны дзаг æмæ фæраст хъæмæ.

Æртыккаг хатт та рæвдз-рæвдз куы æруад суадонмæ, уæддæр та, 
дон дæр нæма райдыдта исын, мæнæ хæфс æвæстиатæй. Йæ хъоппæг 
цæстытæй кæсы чызгмæ æмæ та уасы уыцы иугæндзон ныхæстæ:

– Цæттæ арт дæ, цæттæ арт, стæй ма рæсугъд дæр! Фæлæ дæ уæддæр, 
дæлæ кæнай-уæлæ кæнай, чындзы цæуын хъæудзæн уыцы сæрæнмæ, 
къулбадæг усы кæлæнгондмæ.

Ацы хатт чызг старсти, æцæгæй фæудаист. Дон дæр нал систа, 
афтæмæй атындзыдта сæхимæ æмæ йæ фыдæн æппæт дæр радзырдта.

– Уымæн уæвæн нæй, – загъта фыд. – Фæлæ кæд æцæгæй дæр ис-
куы фынæй сæрæнгуырд ис, уæд дæ уый мойæн чердæм бахъуыд?! 
Уæдæмæ ардыгæй нæхи айсæм – исты фыдгæндæй, куыд дарддæр ис 
гæнæн, афтæ.

Гъемæ афтæ бакодтой. Сæ мæгуыр муртæ се ᾽ккой скодтой æмæ 
удæнцойдæр бынат агурæг фæцæуынц. Цыдысты, цыдысты æмæ           

хъæды тæрфы иу галуаныл бамбæлдысты, йæ алыварс – бæрзонд сис. 
Фыд кæрты дуармæ бацыд, рахæцыд ыл байгом æй кæныны зæрдæйæ, 
фæлæ уый æхгæд разынд. Уæд æм йе уæхск фæбыцæу кодта, бахæцыд 
ыл йæ тых-йæ бонæй, фæлæ та никуы æмæ ницы.  

Уæд æм чызг бацыд, рогæн æй бассыдта – кæрты дуар уæрæх бай-
гом, цыма йæ исчи сæрмагондæй байтыгъта, уыйау. Чызг мидæмæ      
бахызт, æрмæст фыд æдде аззад: цалынмæ уый æй-уыйтæ кодта, уæдмæ 
кæрты дуар фехгæд. Чызг фæтарст, ацархайдта йæ байгом кæныныл, 
фæлæ йын дзы ницы рауад.

Йæ алыварс ахъахъхъæдта – цъиуызмæлæг нæй. Сфæнд кодта 
галуанмæ мидæмæ бацæуын. Хизæнтыл схызт, бакаст иу хатæнмæ,  
æмæ – афтид, бакаст дыккагмæ – афтид, æртыккагмæ – уый дæр афтæ. 
Æрзылд æнæхъæн галуаныл дæр æмæ ̓ рмæстдæр фæстаг уаты ауыдта 
адæймаджы.

Уый уыди æрыгон лæппу усгуры кары. Чызгмæ афтæ фæкаст, цыма 
фынæйæ хуыссы. Сдзырдта йæм хъæрæй, уазæг нæ уадзут, зæгъгæ, 
стæй та дыккаг хатт дæр, æртыккаг хатт бынтон хъæрæй, фæлæ уый 
змæлгæ дæр нæ фæкодта.

Чызг æм хæстæг бабадт, æрбайста, иуварс цы дымгæгæнæн, бын-
дзытæсурæн уыд, уый æмæ йын æй йæ цæсгомы сæрмæ дыууæрдæм 
тилы, уадз æмæ йын æнцондæр улæфæн уа, зæгъгæ.

Бонтæ цыдысты. Чызг æм йæ цæст дары. Аивгъуыдта дыууæ азы, 
галуанмæ куы бацыд, уæдæй фæстæмæ. Мæнæ æртыккаг аз фæуы-
дзæн, зæгъгæ, афтæ уатмæ ᾽рбацыд цавæрдæр сылгоймаг. Чызг дын 
æм æрхатыд:

– Дæ хорзæхæй, абад-ма фынæй лæппуйы уæлхъус, æз ауайон, 
акæсон æддæмæ, мæ фыд цы бауыдаид, уый базонон. 

Сылгоймаг æнæдзургæйæ дымгæгæнæн райста æмæ йæхи бандоныл 
æруагъта. Чызг рацыд галуанæй æмæ хъæды йæ фыды ссардта. Уый 
йæхицæн фæндаггæрон хохаг къуым самадта, хъæдæй алы хъазæнтæ, 
уидгуытæ-йедтæ арæзта æмæ сæ лавæрдта бæлццæттæн. Афтæ, 
йæ чызджы фæзындмæ æнхъæлмæ кæсгæйæ, æрвыста йæ бонтæ. 
Кæрæдзиуыл фæцинтæ кодтой, сæ фаг фæдзырдтой, æмæ та чызг 
галуанмæ бацыд. Куы хицæн кодтой, уæд ын фыд ныффæдзæхста:

– Хъусыс, мæ къона. Æнкъард куы кæнай, уæд мæм-иу искæй рарвит, 
æз дын уæдмæ скæндзынæн, дзурын чи зона, ахæм чындз, стæй кафæг 
9 l=. д3г 17 2022

гыццыл лæг. Æххуыс дæ куы бахъæуа, уæд та дын мæнмæ æмбисонды 
кард-хæдархайгæ.

Цалынмæ чызг йæ фыдмæ цыд æмæ фæстиат кодта, уæдмæ æртыккаг 
азы кæрон дæр æрхæццæ. Æдзæм æмæ цавддурау цы лæппу хуыссыд, 
уый  райхъал, йæ цæстытæй ракаст. Фыдæхзæрдæ кæлæнгæнджытæ 
йын æртæ азмæйы æмгъуыдмæ схинтæ кодтой, æмæ ныр куыддæр 
цыппæрæм аз райдыдта, афтæ сæ хинты тых нал уыд, сæрæнгуырд 
йæхимæ ᾽рцыд.

Сыстад æмæ йæ фарсмæ хæдзар æфснайæг сылгоймаджы æд дымгæ-
гæнæн ауыдта. Уый йын йæхицæй раппæлинаг уыд, æртæ азы æз 
фæбадтæн дæ уæлхъус дымгæ дын кæнæгæй дæр æмæ дæ бындзытæ 
сурæгæй дæр, зæгъгæ. Чызг йæ фыдмæ кæй ацыд, уый дæр ын уымæн 
фехсызгон.

Галуаны хицауæн мæнæ цины хос фæцис, йе ᾽ххуырст сылгоймаг 
ыл афтæ æнувыд кæй разынд, уый. Æмæ дын ын куы зæгъид:

– Мæнæ ам нырæй фæстæмæ алцыдæр дæу у. Стæй дæ мæхицæн 
бинойнагæй ракуринаг дæр дæн, ус æмæ лæгæй цæрдзыстæм.

Чызг хъæдæй æрбаздæхт. Æмæ дзы сылгоймаг йæхи бæсты хæдзар-
мæ зилæг æмæ æфснайæг скодта, фæсдзæуин. Тынг зынвадат царды 
бахаудта чызг, æрхæндæг кодта, стæй йын, сайд ыл кæй æрцыд, уый 
дæр хъыг куыд нæ уыд. Хæдзары хицау æм æрбацыд æмæ йæ фæрсы: 

– Æз цæуын алы лæвæрттæ æлхæнынмæ мæ усайæн, æмæ дæуæн 
та цы балхæнон?

– Мæн æлхæнинагæй ницы хъæуы, фæлæ фæндаггæрон иу чысыл 
къæс фендзынæ. Уым иу мæгуыр зæронд лæг цæры, æмæ мын-иу 
уымæй ракур, дзурынзонæг чындз, иннæ ахæм кафæг гыццыл лæг, 
стæй хæдархайд кард.

Сæрæнгурыд ын йæ курдиат бадардта йæ зæрдыл æмæ йын, цы-
дæриддæр куырдта, уыдон æрбаласта изæрæй. Чызг ын арфæтæ 
фæкодта æмæ йæхи къуыммæ бацыд, йæ хæдуæлвæд дзы кæуын-æр-
диаг райхъуыст.

Галуаны хицау хæстæг бацыд дуармæ æмæ йыл йæ хъус сæвæрдта, 
уый цавæр æмæ цæуыл куыд уа, зæгъгæ.

Чызг йæ хабæрттæ ракодта хъазæн чындз æмæ гыццыл лæгæн, хæфс 
ын куыд дзырдта, цы фидæн æм кæсы, уый тыххæй, ома, дам, фынæй 
сæрæнгуырдмæ смой кæндзынæ. Стæй йæ фыдимæ куыд фæлидзæг 

сты, ардæм, галуанмæ куыд æрбафтыд, фынæй сæрæнгуырдыл æртæ 
азы бындз абадын дæр кæй нæ бауагъта, фæлæ йыл æххуырст  сыл-
гоймаг хинæй куыд рацыд, æппæт уыдæттæ. Дзуры æмæ кæуы, кæуы 
æмæ дзуры. Стæй хъазæн чындзæн афтæ, ды, дам, цавæр фыдзæрдæ 
дæ, цæуылнæ мын тæригъæд кæныс æмæ дæхи фыр куыдæй цæуылнæ 
᾽ргæвдыс.

Чындз дзыхыдзагæй нырдиаг кодта. Уæд та чызг гыццыл лæгмæ 
баздæхт:

– Æмæ ды та дурзæрдæ дæ, дæумæ нæ хъары мæ рыст? Цæуылнæ 
фесхъиуыс уалæ цармæ, цæуылнæ ̓ ркафыс дурастæрдыл æмæ цæуылнæ 
базгъæлæнтæ вæййыс? Мæ тæригъæдæй, мæн!

Кафæг гыццыл лæг хæрдмæ фесхъиудта, бæрзонд стахт, æрхауд 
астæрдмæ æмæ базгъæлæнтæ, лыстæг мур бацис.

– Æмæ ды та, ды, хæдархайд, хæдрæхойд кард? Куыд нæ фæцæуыс 
цармæ мæ тæригъæдæй, уым дæхи куыд нæ скъуырыс дæ фистонæй  
æмæ куыд нæ æрзилыс дæ цыргъ æвзаджы ᾽рдæм æмæ, уырдыгæй 
тæхгæйæ, мæ зæрдæйы куыд нæ ныссæдзыс?

Уæд дын кард æмраст уæлæуæз стахт, сцавта йæхи царыл – галуан 
банкъуыст, фæзылд æмæ фæстæмæ куыд æрцæйтахт, афтæ сæрæнгуырд 
фæмидæг æмæ чызджы иуварс фесхуыста. Кард дуртыл ныцъцъæл.

– Æз æппæт дæр фехъуыстон! Ныр æй зонын, æртæ азы мæм чи 
уыд цæстдарæг, уый. Ды ᾽рмæст алæмæты рæсугъд нæ дæ, фæлæ ма 
зæрдæхæлар æмæ ф̓сармджын. Баком мын усæн!

Чызг йæ фыдмæ азгъордта, æрбакодта йæ галуанмæ. Диссаджы 
хъазтизæр скодтой, æвзаргæ адæмты ̓ рхуыдтой. Суанг ма йе ̓фхæрæг 
сылгоймагæн дæр ныббæрста чызг. Сæ хорз хабæрттæ нæм хъуысæнт.

ЕГАРЫ тæлмац

ДЗБОЙТЫ Михал

ХОРЗÆХТÆ ТАУÆГ
Очерк

Хаттæй-хатт мæ цардвæндагыл 
куы ахъуыды кæнын, уæд арæх æр-
цæуын ахæм хъуыдымæ: «Æвæдза, 
амондджын та куыд нæ дæн: цы 
диссаджы адæймæгтыл æмбæлдтæн 
мæ царды!» Сæ иуы мæ бон у схо-
нын мæ Хуыцауы хай.

Æз дæн хъармайнаг (хъарман-
сындзыхъæуккаг). Мах царды-
стæм колхозы правленимæ æввахс.                     
Хæсты фæстæ, 1948 азы, æртыккаг 
кълас фæдæн. Уыдысты каникултæ. 
Гъемæ мæм иубон колхозы сæрдар 
дзуры: «Уынын, уæрыччытыл, гыц-
цыл родтыл куыд узæлыс, æдзух 
семæ куыд вæййыс. Уарзыс сæ, æмæ 
дæ Сылтаныхъмæ родгæсæй æрви-
тын. Уым хæринаггæнджытæм ис 

дуцгæ хъуццытæ. Ды сын сæ рæуæдтæ хъахъхъæндзынæ, «трудодень-
тæ» дæр дын фысдзыстæм».  

Райдыдтон Сылтаныхъы Арфарыхъы мæ фондз рæуæды хизын. 
Бон-иу куы стæвд, уæд-иу сæ доны былмæ ныздæхтон. Уым та зæхх 
уыд рæуæдты хуызæн – бур. Æлыгбын. Æз-иу уыцы æлыгæй мæ 
рæуæдты хуызæнтæ кодтон. Хурмæ-иу сæ схус кодтон. Станмæ,  
нæ цæрæн бынатмæ-иу сæ куы бахастон, уæд-иу сыл дис кодтой се 
‘ппæт дæр.

Иубон Сылтаныхъы фæндагыл æрцæйцыд гом машинæ. Иу бæрзонд 
лæг дзы рахызт: цырыхъхъытæ, галифе хæлæф, ронбаст хæрзконд лæг. 
Фæрсы мæ, кæй лæппу дæ, цы кусыс, зæгъгæ. Мæ фыды ном ын загътон.

– О, уый хорз лæг уыдис, кусаг. Адон та цытæ сты?
Мæнæ, зæгъын, рæуæдты хуызæнтæ æлыгæй кæнын.
– Кæм ахуыр кæныс?

Публицистикæ

– Цыппæрæмтæм бахызтæн.
Каникултæ фесты. Мæ «трудоденьтæн» мæнæу, нартхор, æмæ ма 

цы лæвæрдтой, æппæт дæр райстон.
Ахуыр кæнын цыппæрæм къласы. Цыди мыл 10 азы. Иубон 

уынджы хъазæм. Уыцы рæстæг галуæрдæттæ, бæхуæрдæттæй 
уæлдай ницы федтаис. Кæсæм, æмæ  дын дæлæ хæдтулгæ  ссæуы. 
Мах цин æмæ дис кæнæм. Уалынмæ дын мах хæдзары раз куы 
æрлæууид. Нæ кулдуар нын бахостой. Мæ мад сæм ракаст, фæд-
зырдта мæм. Иу нæлгоймаг æмæ дыууæ сылгоймаджы уыдысты. 
Дзурынц мæм: «Цыдæриддæр дæм нывтæ ис, уыдон рамбырд кæн. 
Мах дæ Чырыстонхъæумæ ласæм». 

…Клубы – бирæ адæм. Цины дзолгъо-молгъо. Нæ нывтæ нын къул-
тыл бафидар кодтой. Адæм сæм кастысты, дис сыл кодтой. Сценæйы 
бадтысты хицауад. Се ’хсæн уыд, Сылтаныхъы мæ чи федта, уыцы 
лæг дæр. Радгай дзырдтой, æппæт ныхæстæ æмбаргæ дæр нæ кодтон, 
фæлæ-иу дзы хаттæй-хатт мæ ном дæр айхъуыстон.

Иуафон нæ хæрæндонмæ ахуыдтой.
Æз уæд фыццаг хатт федтон сихор æртæ хуызы хæринагæй: борщ, 

котлеттæ, компот. Фæстагмæ нын радтой хъуымацы тыхтонтæ хæлаф 
æмæ хæдоны фаг. Фæстæмæ мæ сластой нæхимæ.

Дыккаг бон сыхыл айхъуыст, Бæцоны лæппу, дам, хъуымацы 
стыр тыхтон сласта Чырыстонхъæуæй. Нæ мад дзы не ‘ппæтæн дæр 
бахуыдта уæлæдарæс (фæстагмæ йæ базыдтон, мæ Хуыцауы хай кæй 
схуыдтон, уый кæй зыдта, сидзæр сывæллæттæ цал уыдыстæм, æмæ 
мæнæн фылдæр хъуымац радтой).

Мæ сабибонты тынг уарзтон нæ сыхы хистæртæм хъусын. Уы-
дон-иу правленийы раз æрæмбырд сты сæ уæгъд рæстæг. Хъусынæй 
сæм чи ‘фсæсти! Сæ ныхасы-иу хаттæй-хатт иу хъуыдымæ куы не 
‘рцыдысты, уæд та-иу загътой: «Гоце куы ссæуа, уæд, уый куыд зæгъа, 
афтæ уыдзæн». Гоце та уыди  компартийы Дыгуры районы фыццаг 
секретарь Гапбаты Сандыры фырт Иван. Фыр буцæн æй хуыдтой йæ 
мады номæй Гоце (цы чиныг ыл ныффыстæуыд, уый дæр афтæ хуынд). 
Диссаг уый у, æмæ бирæ азты фæстæ куыд банымадтон, афтæмæй 
хистæртæ кæй ныхасмæ æнхъæлмæ кастытсты, уыцы лæппуйыл уæд 
цыд æрмæстдæр 33 азы!

Фæстæдæр-иу искæмæн куы радзырдтон, Гоце мын цы хорздзинæд-
тæ фæцис, уый, уæд-иу сæ алчидæр загъта: мæнæн уымæй дæр бирæ 

хуыздæр фæци, æмæ та-иу сæ ракой кодтой. Æвæдза, уый стыр диссаг 
у – алы хъуыддаджы дæр æрдзæй лæвæрд хъуамæ уа адæймагæн йæ 
миниуæг. Тынг бындуронæй мæ уырны: æппæт дзыллæ дæр Гоцейы 
хуызæттæ куы уаиккой, уæд зæххыл дзæнæт рагæй уаид!

Скъола куы фæдæн, уæд бацыдтæн Педучилищемæ ныв кæныны 
хайадмæ. Ме ’мбал нæ бахауд, æз та бахаудтæн. Хæрзæрæджы йæ 
базыдтон, уæды ОСПУ-йы директор Николай Арцутановмæ кæй ссыд 
Гоце мæн тыххæй. Æз ма дис дæр кодтон, директор мæм мæ мыггаг 
æмæ номæй куы сдзырдта, уæд.

Уый дæр та афтæ фæуæд, фæлæ мæ фæстаг курсæй æфсадмæ кæ-
нынц. Хæдзарæй мæ рафæндараст кодтой, кусарт дæр ма мын акодтой. 
Уæд æфсæддон комиссариат Рæмоны-фырты уынджы уыд. Гъемæ та 
капитаны хъæлæс азæлыд: «Новобранцы, становись! Дзбоев, выйти 
из строя, остальные – направо. Шагом марш!»

Фæрсын иу офицеры: 
– Æз та куыд кæнон?!
– Дæ ахуыр уал фæу. Дыгуры районы секретарь æмæ ОСПУ-йы 

директор ам уыдысты.
Æфсады фæстæ куыстон Декабристты клубы (абон ам ис куклаты 

театр «Саби»). Кинойæн афишæтæ кодтон, сфæлдыстадон куыстæн 
фадат дæр ардтон. Иубон мын ме ‘рмадзы дуар æрбахостæуыд æмæ 
мидæмæ ‘рбахызт… нæ республикæйы культурæйы министр Гапбаты 
Иван. Уый стыр диссаг уыд! Цыдæртæ мын кæй æнтыст, уый базыдта, 
æмæ мæм æрцыд. Лæмбынæг мæ фæфарста алцæмæй дæр. Цыдæр хæс 
дæр мын бабар кодта. Бацархайдтон зæрдиагæй. Мæ куыст æм схастон. 
Цалдæр боны фæстæ мæм фæдзырдтой министрадæй. Куы бацыдтæн, 
уæд дзы уыди бирæ адæм, кæй нæ зыдтон, ахæмтæ дæр. Къултыл – 
мæ куыстытæ ауыгъд, уыдоныл уыд сæ ныхас. Цæмæйдæрты дæр 
мæ фарстой, фæлæ куыстытæй раппæлыдысты. Мæскуыйæгтæй иу 
куы базыдта, Суриковы номыл аивадон училищемæ ахуырмæ цæу- 
дзынæн, уый, уæд мын йæ телефон радта, ме ‘ххуыс дæ куы бахъæуа, 
уæд дзургæ кæн, зæгъгæ.

Мæскуымæ «Суриковский»-мæ иу купейы ацыдыстæм ме ’фсымæрау  
адджын æмбал Хетæгкаты Хъазыбегимæ.

Нæ гæххæттытæ балæвæрдтам. Дыккаг бон бацыдыстæм  нæ                
хъысмæт базонынмæ. Хъуыддаг рауад афтæ: мæ куысты раз фыст 
«да», Хъазыбеджы куысты раз та – «нет». Афæлурс, йæ зæрдæ исты 

куы кæна, зæгъгæ, йæ сабыртæ кæнын. Ацыдыстæм уыцы мæскуыйаг-
мæ. Уæрæсейы культурæйы министрадмæ бацыдыстæм. Æвæццæгæн 
нын Хуыцау дæр æххуыс кодта: кæсын, æмæ уæлæ асинтыл æрцæуы 
уыцы лæг.

– Дзбоев, что ты здесь делаешь? Какие проблемы? А ну-ка, ко мне 
в кабинет! 

 Нæ хъуыддаг нын куы бамбæрста, уæд Ленинграды Репины но-
мыл академимæ адзырдта: «Вот едет к вам мой человек поступить, 
доложите мне, как он принят и устроен в общежитии!»

Уый хæдфæстæ та бадзырдта «Суриковский»-мæ: «К вам поступает 
мой человек, доложите мне, как он принят и устроен в общежитии». 
Иу ныхасæй, нæ сины саст фæрæстмæ. Фæлварæнтæ куы лæвæрдтон, 
уыцы рæстæг Гоцейæ райстон тел: «По такому-то адресу получите 
специальное направление».

Æз уырдæм бацыдтæн. Иу сылгоймаг дзы бадт. Æмæ дзуры: «Так 
из-за вас мне Гапбаев покоя не дает, то звонит, то телеграмма».

Иу ныхасæй, Гапбайы-фырт мæ рох никуы кодта. Мæскуыйы мæ 
ахуыры рæстæг та иухатт йæ хæдивæг Федосеевайы æрæрвыста но-
ябры бæрæгбоны агъоммæ. Уый ирыстойнаг студентты æмдзæрæны 
æрæмбырд кодта æмæ нын йæ номæй бирæ ныстуантæ фæкодта. Кæ-
ронбæттæны та нын загъта: «Гапбаев сказал, что вы, студенты, уже 
взрослые люди. Приближаются праздники – и ноябрьские, и Джеор-
гуыба». Æмæ нын радта фæйнæ 75 сомы!

Уый хуызæн дыккаг цæстуарзон æмæ кæстæртыл аудæг разамонæг 
ма дыккаг уа, нæ зонын. Уыцы рæстæг ма мын хорз зонгæ уыди Тедеты 
Павел, уый йæхи Гапбайы-фырты ахуыргæнинаг хуыдта. Кæнæ Та-
болты Солтанбег. Цас хорздзинæдтæ ма сарæзтаид Ирыстонæн, цас!..

Ахуыры рæстæгæй та ма æрхъуыды кæнын иу ахæм хабар. Ректо-
ры секретарь дын  нæ курсмæ æрбацыд: «Дзбоев, вас Томский к себе 
зовет». Фæтæрсæгау кодтон, зæгъын, куы ницы ракодтон æвзæрæй. 
Бацыдтæн. Ректор мæ фæрсы: 

– Дзбоев, вы кто такой в Осетии?
– Никто. 
– А почему мне так часто звонят из вашего Правительства? 
– Наверное, это Гапбаев звонит.
– Вот-вот. Он часто спрашивает о вас.
Ахуыр фæдæн, афтæ хæрхæмбæлд фестæм театры. Бацин мыл 

кодта: «Ахуыр тынг хорз кæй фæдæ, уый зонын. Тынг дæ раппæлыд 
ректор. Ныр дæ царды, куысты уавæртæ куыд сты?»

Ницы дзы басусæг кодтон, цы уыд, уый радзырдтон. 
– Хорз нæу, райсом ма-иу мæм куыстмæ æрбауай.
Йæ кабинеты (уæдмæ сси Министрты Советы сæрдары хæдивæг) 

мæм иу гæххæт æвдисы.
– Ацы гæххæтт æрæджы райстон. Ныхас дзы цæуы æрыгон специ-

алисттæн хицауады ‘рдыгæй æххуысыл. Дæ уавæрты ма чи ис, Ныв-
гæнджыты цæдисæй иу-дыууæ ахæмы ссар, æмæ мæ номыл курдиат 
æрбарвитут. 

Салиты Валери æмæ Хетæгкаты Хъазыбегимæ иумæ курдиат 
балæвæрдтам. Æмæ та мæнæ ног диссаг! Æвæццæгæн, ахæм хъуыддаг 
раздæр æмæ фæстæдæр никуыуал æрцыд: Гапбайы-фырт йæ кабинеты 
скæнын кодта нæ профкомы æмбырд, цæмæй нын лæвæрд æрцæуой, 
Министрты Совет Нывгæнджыты цæдисæн цы æртæ фатеры раттинаг 
уыд, уыдон! Афтæ æртæйæ дæр уыцы иу рæстæг райстам фатертæ!

Разамонæджы курдиат æрдзæй лæвæрд кæмæн уыд, уыцы диссаджы 
лæджы мах иухатт Саккаты Эльбрусимæ бабæрæг кодтам йæ фатеры 
Ватутины уынджы (уæд рынчын уыд). Хуымæтæг кусæг лæджы 
цæрæнуатæй йын ницæмæй хицæн кодта, æппындæр ын дзы ницы 
хъæздыг фæлыстытæ фенæн уыд.

Хъыгагæн, 1975 азы фæзиан, 60 азы дæр ыл нæма сæххæст, афтæ-
мæй. Фæстаг фæндараст зæгъынмæ йæм  уыйбæрц адæм æрбацыд, 
æмæ кæрты æрлæууæн нал уыд…

Уый фæстæ йæ мæ фыны арæх уыдтон. Иурæстæджы мæм ахæм 
хъуыды æрцыд: Сындзыхъæуы, йæ номыл уынджы йын йæ хæдзары 
къулыл мæхи хардзæй номарæн фæйнæг бакæнон. Мæ эскиз куы сцæт-
тæ, уæд ацыдтæн Дигорамæ. Бацыдтæн газеты редакцимæ. Редактор 
уыд Лолаты Батрадз, Гурдзыбеты Барис дæр уым куыста. Æрныхас 
кодтам эскизыл. Йæ текст ын ныффыстам æртæйæ – иронау. Куы йæ 
гом кодтам, уæд партийы  нæ республикæйы обкомы  сæргълæууæг 
Хъæбæлоты Билар дæр уыд уым. Йæ ныхасы бирæ хорз хабæрттæ 
фæкодта Гоцейы тыххæй:

 – Ахæм разамонæг нæдæр ам, нæдæр Мæскуы кæнæ фæсарæнты 
зонын! Уый хъуыды кодта æрмæстдæр адæмыл, сæ цард сын фæхуы-
здæр кæныныл архайдта. 

Æз афтæ кæй зæгъын: Гоце мæ Хуыцауы хай уыд, зæгъгæ, уым 

къæбæлдзыг ныхасæй ницы ис 
æппындæр. Мæ царды уый куынæ 
уыдаид, уæд мын бынтон æндæр-
хуызæттæ рауадаид. Хæдæгай, 
«Нарты кадджытæ» цæмæй фæ-
зыной, уый тыххæй хæсты рæстæг 
Хъулаты Хъуыбады æрæмбырд 
кодта ирон дзыллæты хуыздæрты. 
Уыдоны æхсæн уыд Гапбаты Иван 
дæр. Фæндзгай, æвдгай къордтæ 
алы кæмттæм арвыста. Бафæдзæх-
ста сын: фæрсут алы хистæры дæр 
нæлгоймагæй, сылгоймагæй, чи 
цы зоны, чи цы фехъуыста, чи цы 
хъуыды кæны нарты таурæгътæй, 
кадджытæй. 

Гоце уыд, Дыгургоммæ кæй 
арвыстой, уыцы къорды (йæхæдæг 
мын куыд дзырдта, уымæ гæсгæ). 

Цыдæриддæр æрмæг æрæмбырд кодтой, уыдонæй фысджытæ сарæзтой 
Нарты кадджыты  чиныг. 

Сылтаныхъы быдырты зилын 10-аздзыдæй райдыдтон, æмæ дзы 
алы аз дæр куыстон кæм донласæгæй, кæм галтыл мæнæуласæгæй. 
Уыцы быдыртæ мæ дисы æфтыдтой. Арыхъхъытæ, тыгъд быдыртæ, 
Ардарыхъхъытæ, фосхизæнтæ! Цыдæр нæртон сурæттæ-иу мæ цæсты-
тыл уадысты. Иу рæстæджы композици скодтон: Бæзæрхыгтæ нæл-
гоймаг, бæгъæввадæй, йæ зачъетæ хуымы ауæдзы хуызæттæ, гутоны 
къæдзыл бады, стыр дзул йæхимæ æрбалхъывта æмæ йæ стыр кардæй 
лыг кæны. Схуыдтон æй «Хлебопашец». Фæндыдис мæ уый цалдæр 
метры бæрзæндæй Сылтаныхъы быдырты сæвæрын – йæ сурæт цыма 
у, уый хуызæн.

Гоцемæ йæ бахастон йæ кабинетмæ, равдисон æм æй, зæгъгæ.
Æмæ та мæнæ ног диссаг! Дзургæ дæр ницыма скодтон, афтæ 

дын йæ бынатæй тагъд фестад. Цом, дам, кæм хъуамæ лæууа, уы-
рдæм! Уый диссаг та куыд нæ уыд! Ахызтыстæм Чырыстонхъæуæй, 
цæуæм дарддæр. Цыколамæ фæндагыл чысыл бауадыстæм æмæ… 
мæ цæстытыл кæм уадис бæрзондæй мæ куыст, уыцы ранмæ хæ-

стæг машинæ баурæдта. Рахызт, иу 15 – 20 метры фалдæр бацыд, 
йæ къух хæрдмæ систа, дзуры: «Мæнæ ам тагъд рæстæджы дæс 
метры бæрзæндæй хъуамæ уа Сылтаныхъы аллегорион хуыз, йæ 
алыварс та – быдырон куыстытæ æвдисæг рельефтæ! Фæззæджы 
та-иу уыдзæн бæрæгбон, афæдзы дæргъы хуыздæр чи бакуса, 
уыдонæн хæрзиуджытæ дæтдзыстæм. Цæуæм Цыколамæ!» Уым 
районы разамонджытæн бахæс кодта, Дыгуры районимæ иумæ 
куыд скæной мæнимæ бадзырд, æмæ зæхкусæджы фæлгонц тагъд 
рæстæджы нысангонд бынаты куыд сфидауа. Уый уыд 1974 азы. Цы 
загъдæуа хъысмæтæн… Гоце фæрынчын, не ‘хсæнæй ацыд, æмæ мæ 
куыст эскизæй баззад. Уыцы азты нæм уыд зонадон æркаст, æмæ 
йæ уым равдыстон. Йæ хуыз каталоджы уыдис. Балхæдтой мын 
æй, æмæ, Мæскуыйы музейтæй иуы ис. Гоцейы ацыды фæстæ нæ 
хъæппæрис нал сырæзт.

Мах, нывгæнджытæ, нæ размæ цы разагъды курдиатджын ныв-
гæнджытæ уыдис, уыдоны цард, уыдоны архайд, уыдоны уацмыстæ 
ахуыр кæнæм, пайда сæ кæнæм. Уæдæ ахæм уавæр цæуылнæ ныффидар, 
æмæ, разамонæг адæмæй хъуыстгонддæр чи у, уыдоны фæлтæрддзинад 
дарддæр хæссæм?

Сындзыхъæуы цы номарæн фæйнæг ис, уый хæдхал ис нæ горæты 
дæр, Ватутины уынджы кæм цард, уыцы хæдзары къулыл. Уый та            
Хъæбæлоты Билары фæндонмæ гæсгæ æвæрд æрцыд.

Нæ хорз адæмы, нæ разагъды лæгты фарн, Гоцейы фарн абон немæ 
уæд! Уæд нæ цард уыдзæн бирæ аивдæр æмæ мидисджындæр.

СКЪОДТАТИ Эльбрус
 

ТУГЪД ÆМА УÆЛАХЕЗ
Уац

Аци царди цардæй хъазардæр ке неци ес, уой 
адæймаг алли усми дæр гъæуама æ зæрдæбæл 
дара æма ин аргъ кæна. Аргъ кæна, царди                                                                            
хуарзбæл ка архайуй, царди цæрабæл ка уо-
дуй æма æ унæн, æ идарддæр цæунæн еу-ести 
пайдай хуасæ ка æй, уонæн. Лæдара æ нисан, 
æма æхе, æ хъазар дзилли, гъæуай кæна царди 

знæгтæй; æрдзи сконд уогæй, æрдзи фидбилизæн рантæсæг фесинмæ 
игурдтитæн дæдта карз нихкъуæрд. Уæхæнттæ ба, гъулæггагæн, ад-
тæй, ес æма уодзæнæй. Уодзæнæй æносидæр æнауæрдон тох хуарз æма 
лæгъузи, раст æма хæрани, цард æма мæлæти ’хсæн. 

Гъæуама нæ сæрæй макæд цох кæна, ци цæруни нивæ нæмæ æр-
хаудтæй, золахъ фæрдуги хузæн, Æрдзæ ’ма Хуцауи фæрци, уоми 
уони дзурд æма фæндæбæл цæунæй ни алкæбæл дæр устур ихæс 
æвæрд ес.

 Адæймаги мугкаг æнаййепп нæ ‘й, Æрдзæ ’ма ’й Хуцау уæхæн 
уомæн искодтонцæ, цæмæй æ бунат зона æма син сæхе хæццæ æвза-
рун ма байдайа. Æма е стурдæр лазæ ба æй – бæрцæ ’ма арæнтæ ку 
нæбал фæллæдæруй, «фагæ мин фæууæд», – зæгъгæ, æ бон ку нæбал 
фæууй æрлæуун. Уотемæй, куд бонгиндæр кæнгæ цæуа: фæнди – æхца, 
мулкæй, фæнди – хецаудзийнадæй, фæнди ба – æндæр естæмæй, уотæ 
хеуарзгæдæргæнгæ цæуй. Æхе ес-нæййесæй дæр изæдтæ ’ма идаугути 
хæццæ барун байдайуй, адæн æма зæнхæй райзол уй, æхемæ кæсун 
байдайуй алцигъон.

Уотæ æхе бангъæл æй, Хуцау æма Зæнхи устурдæр æзнаг, не- 
дзамантæй нури уæнгæ адæнтæн тæккæ æверхъаудæр фидбилизтæ 
æрхæссæг, историй егъаудæр фудгæнæг – Гитлер. 80 анзи рацудæй, 
кæдæй еци æрра руймони нацистон Германи, гадзирахаттæй рацæу-
гæй, нæлæборуни бадзурд фехалгæй, сосгъонагæй æрбагъузтæй нæ 
арæнтæмæ æма агъуд берæгъау æхе ниццавта нæ Райгурæн бæстæ 
– Советон Цæдесбæл.

«Мах ду�»-� пр$мий� лауреатт� сфæлдыстад

1941-аг анзи амистол-хорхæтæни 22-аг боницъæхтæбæл, адæн ма 
хусгæ кодтонцæ, уотемæй райдæдта Фидибæсти Устур тугъд. Сове-
тон Цæдеси адæнбæл сау бон никкодта. Разæй æй хизтонцæ æности 
дæргъцæн æма «издий уæзæн» цуппар тогкалæн анзи.

Тугъдæй фуддæр фуд адæни дзилæгтæ недзамантæй нури уæнгæ 
неци ’ргъуди кодтонцæ сæхецæн. Уоми ци æнæбæрцæ, æнæкæрон 
сау тæрегъæдтæ, фудтæ, бæллæхтæ, фидбилизтæ æма инæйнон гъ-
уддæгтæ æрцæуй, уомæн зæгъæн дæр æма балæдæрæн дæр нæййес.

Уæхæн гъезæмæрттæ, æгъатир миутæ, риститæ, æфхуæрдтитæ, 
тогниккалд æма цæстисугтæ, аци фæлмæн, адæнуарзагæ Мадæ-Зæн-
хæ ци амалæй ниннихъуæруй?! Зиндзийнæдтæй дæснидæр неке 
’й адæймаги медес «ракъахунмæ», рартасунмæ æма равдесунмæ. 
Тугъд, егъау Зæнхи еумæйаг ибилис уогæй дæр, айдæнæ ’й, – айда-
гъ æппæрццæг минеугутæ нæ бæрæг кæнуй, фал разиннун кæнуй 
ирдæй, адæймагмæ хуарзæй ци ес, уони дæр: уарзт Фидибæстæмæ, 
хъазар адæнмæ, нифс, æхсарæ, æууæнкæ, æнсувæрдзийнадæ, зæрд-
хæлардзийнадæ, хатир æма тæрегъæд кæнун зонун, æнхусгъон 
æма фæразон ун, рæстдзийнадæбæл æновудæй тох кæнун æма 
берæ æндæртæ...

«Арв куд æрцæва, уотæ цоппай кæнун гъæуй». Паддзахади 
сæргълæууæг, Советон Цæдеси Æфсæдтон тухти Сæргкаг Сæй-
рагкомандæгæнæг, Иосиф Сталин фæсседтæй фæдес гъæргæнæгау 
е ’мбæстæгтæмæ, æма æгас дзиллитæ дæр еу лæгау æд устур-æд 
минкъий, æд нæлгоймаг-æд силгоймаг исистадæнцæ райгурæн 
зæнхæ гъæуай кæнунмæ агъуд æма æгъатир знæгтæй, Фидибæсти 
сæрбæлтау тохмæ. Советон адæймаг æвдиста æнæбасæттон уоди 
хъаурæ, æгæрон æхсарæ æма бæгъатæрдзийнадæ. Æфсæдтон нифс 
федар кæнунмæ ахсгиаг архайд кодтонцæ сфæлдистадон косгутæ 
дæр, тохи дæр тугъдонти æмрæнгъæ уогæй. Уотемæй советон адæн 
мæлæтдзаг тохмæ цудæнцæ, сæхе кæфтитæй ‘ма зартæй разæн-
гард кæнгæй. Сæ ахсгиагдæртæй еу адтæй Лебедев-Кумачи финст 
«Священная война». Еци зари танкитæ æма дзармадзанти цæфтæй 
устурдæр хъаурæ адтæй.

Дигорон æвзагмæ ‘й раййивтон.

Василий Лебедев-Кумач
  Уастугъд

Раистæ-ра, егъау бæстæ,
Мæлæтдзаг тохмæ нур.
Фашистти ’рдонг æрбампурста,
Дуйне кæнуй гур-гур!

Уадзæ, – нæ маст ма байдуйа, –
Сирайа, – куд гъæуй!
Адæмон тугъд ку райвулдæй,
Дзиллон уастугъд цæуй.

Æнцæ фæйнæ не ’хæстæ дæр, –
Кæрз нихмæ: сау ’ма уорс.
Етæ – рохсмæ тархæсгутæ,
Мах ба и тармæ – рохс!

Радтæн нихкъуæрд лæборгутæн,
Хуарз фæндтæ æхсгутæн,
Тухгæнгутæ, лæгмаргутæн,
Фудазар хæсгутæн.

Ма ’ндеуæнтæ саубазуртæ
Нæ сæрти ратæхун.
Мадæ-Зæнхи гъар бауæрбæл
Ма ’ндеуæд знаг хæтун.

Æлгъист фашист-æгъатирæн
Æ тулæ тунд уодзæй.
Дуйней руймон е стур кирæн
Æ фæрстæ рæмодздзæй!

Истуй, истуй Устур Бæстæ,
Цардбæл тохмæ цæттæ ’й.
Сугъдæг кæнуй Фидибæстæ
Цъаммарти къахвæдтæй.

Хæссæ, нæ Маст, не ’знæгтæн Сугъд,
Ирайæ, – куд гъæуй!..
Цæуй, цæуй адæмон тугъд,
Дзиллон уастугъд цæуй...

Фашизм фашизм æй, – æхецæй уæлдай некæбæл æма нецæбæл 
ауæрдуй. Æ хæран фæндитæ царди тонхи рауадзунмæ ’й ци хъор 
кæна, уой исафгæ кæнуй. Гитлер æма е ’мварс хуæцгути сау зæрдити 
адтæй æгас дуйней адæнтæбæл сæ цъумур къæхтæй фæххæтун æма 
си немуцæн цагъартæ исаразун. Фал «цæвагæ галæн æ сиуæ сæттуй». 
Лæборгутæ сæхуæдтæ дæрæнгонд æрцудæнцæ. Советон адæн æма 
æ Сурх Æфсад басастонцæ Хуцауæй æлгъистæ немуцаг фашистти 
бæрзæй. Æгас дуйнейæн фудхæсгути сирддон лæгæт – Рейхстагбæл 
ауигъд æрцудæй Уæлахези Туруса. Зæнхи къоре исуолæфтæй æ гъæд-
гинтæ реуидзаг. 1945-аг анзи 8-аг маййи, æмбесæхсæви, æвддæс ми-
нутти гъæуаггин 11 сахатебæл (Мæскуй рæстæгмæ гæсгæ: 9-аг маййи 
00:43) маршал Георгий Жуков райста нацистон Германий капитуляци.                                                 
1945-аг анзи амистол-хорхæтæни мæйи 24-аг бони ба иста Уæлахези 
Парад Мæскуй Сурх фæзи. Æрмæст еци Уæлахез ба Советон Цæдеси 
къохти бафтудæй æгæр устур аргъæй, – тоги къанæуттæ æма цæсти-
сугти денгизти, сугъд зæнхитæ, пурх горæттæ æма гъæути аргъæй. 
Нæ бæсти тъæпæн будурти байдзаг æй æнсувæрон ингæнтæй. Туп-
пургæндтитæ си кæбæл æрцудæй конд, етæ ба адæймагмæ кæсунцæ 
«къæдзæхти æстæ», – æгæрон æма æнæбæрцæ тæрегъæддаг ристæй 
идзаг ке ’нцæ, уæдта Устур Уæлахез, уоми æносмæ хусгæ байзайæг 
тугъдонти фæрци ке æрцудæй, уомæ гæсгæ.

Растæн Æрдзæ дæр æма Хуцау дæр æнхус кæнунцæ. Адæймаги ци 
хуарз минеугути кой кодтан, уони фæрци нæ фиддæлтæ æвдистонцæ, 
уæди уæнгæ ке некæдма фæууиндæ ’й, уæхæн бæгъатæрдзийнæдтæ: 
уацари бахауни бæсти сæ сæрбæл фæстаг фат ниццæвиуонцæ; æзнæг-
ти амбразурæбæл сæхе багæлдзиуонцæ: сæ тугъдон æмбæлтти бæсти 
мæлæт райсиуонцæ; сæхуæдтæ цæф уогæй, сæ тог кæлгæй, уæззаудæр 
цæфти фæтти бунæй сæ фазæбæл раласиуонцæ; судæй ка мæлидæ, е 
дæр æ фæстаг къæбæри морæ иннетæбæл бадех кæнидæ; æфсæддон, 
мети рагъбæл сæлгæй, æ курæт е ’усхъæй раласидæ æма ’й е ’мбалбæл 
искæнидæ. 

Советон адæймаги хуарз æууæлтæ хъаурæгиндæр разиндтæнцæ 
фашистти лæгъуз æууæлтæй æма уорс хъауритæ сау хъауритæбæл 
фæууæлахез æнцæ, лæборæги хе гъæуайгæнæг рамбулдта.

Уæхæн бийнонтæ нæ бæсти зин иссерæн æй, æма си тугъди неке 
хеуон адтæй, тугъд ба син, зæгъгæ, неци зæран æрхаста. Алке ном 
дæр си имисун гъæуй. Алкæмæн дæр ихæс æй æхе хеуæнтти туххæй 
зæгъун, уони гъудтæгтæ мадта хуæздæр ка зонуй. Уотемæй, еумæйагæй 
райсгæй, тугъди хабæрттæ фулдæр æма æнхæстдæр кæндзæнæнцæ. 
Е ба абоний бони хъæбæр ахсгиаг фарста æй. Æнæгъæнæ паддзахæд-
тæ, уонæхсарæ Советон Æфсæдтæ ке исуæгъдæ кодтонцæ «мора 
талæу»-æй, сæдæгай мин советон æфсæдтони сæ цард ке иссæребарæ 
кæнуни туххæй равардтонцæ, уонæми бабæй фашизм нæуæгæй 
æвзарæ уадзун байдæдта æма æнæтæрегъæдæй пурх кæнунцæ сæ 
ервæзунгæнгути – советон тугъдонти циртдзæвæнтæ. «Нигулæйнаг», 
европаг политиктæ æнæфсæрмæй æргон мæнгæдтæ дзорунцæ, истори 
гæлеритæ кæнунцæ, æндæрхузи ’й рафинсунмæ гъавунцæ. Сæ нисан 
æй, Советон Цæдеси адæнбæл 2-аг дуйнеон тугъди уæзи фулдæр 
хай ке æруæзтæй, уæдта фашизмбæл фæууæлахез уни дæр советон 
адæн сæйраг архайæг ке адтæнцæ, уоци æцæгдзийнадæ баримæхсун 
уæдта фесафун, и уæлахез ба фæккæнун сæхе фæрци æма сæхе бози. 
Еци сайдæн æруадзæн нæййес, æма не стур Фидибæстæ – Уæрæсе 
тох кæнуй сæ хæццæ рæстдзийнади хуæцæнгарзæй, æцæг цаутæ ’ма 
хабæртти бундорбæл æнцайгæй.

75 анзи бал нерæнгæ сабур царди ке фæрци цæрæн, сæхе цард ка не 
’вгъау кодта, еци мадтæлтæ, фидтæлтæ, бабатæ ’ма нанатæн гъæуама 
уа сæ агкаги Æносон Кадæ.

Нуртæккий рæстæги бабæй дуйней исæвзурстæй цидæр итинг уавæр, 
æма, Хуцау бахезæд уæхæн устур бæллахæй, фал бабæй («зинг зæгъунæй 
ком нæ содзуй») еу Гитлери æррай хузæн сæйгæ ескæми ку фæззинна ’ма 
еститæ ку низгела, уæд гъæуама нæ еугур дæр цæттæ уæн нæ Райгурæн 
Фидибæсти сæрбæлтау, сауæнгæ, нæ цард радтунмæ дæр. Уæхæн дæнцæ 
нин ниууагътонцæ нæ рохс фиддæлтæ. Уæхæн нифс, уæхæн хъаурæ 
гъæуама багъæуаги разинна махмæ дæр... кæд нæ цæрун фæндуй, кæд 
нæ кæстæрти исони бонбæл сагъæс кæнæн, уæд... Æрмæст нæ макæд 
багъæуæнтæ нæ нифс æма нæ хъаурæ уæхæн æверхъау гъуддаги. 

Æвæдзи, аййевдæрæй ба тугъди туххæн дзоруй кадæнгæ «Кудтитæ 

дæ…» Цума, евгъуд æноси æстаййæймаг æнзти еу къуар Сурх-Дигойраг 
тугъдоней фарстон, ке си уавæр куд æй нуртæккæ, цæбæл æй сæ мæтæ, 
цæмæ ’хсайуй сæ зæрдæ, не ’сони бони туххæй сæмæ ци сагъæстæ ес. Сæ 
фулдæр адтæнцæ, тугъди будурæй цæфтæй, инвалидтæй ка исæздахтæй, 
уæхæнттæ, бунтон фæйнæхузи лæгтæ, ци – сæ бакастæй, ци – меддуй-
нейæй, ци ба – ахургонддзийнадæ æма кусти дæсниадæй. Фæйнæхузи 
– сæ дзуæппитæ дæр. Æрмæст, еу гъуддагмæ ба сæ еугурей цæстингастæ 
дæр адтæнцæ, дони æртæхтау, æмхузæн. Хæссун кадæнги кæрон, æма 
е хуæздæр равдесдзæнæй, еухузи ци фарстабæл гъуди кодтонцæ, уой.

– Кудтитæ дæ?
– Æрветæн бæнттæ,
Уотæ лæгъуз дæр нæй нури дзаман,
Цæрдæ-хуæрдæ ’с афони уæнтæ,
Æндæра кæндзинан ести амал...
О уæддæр, исонбæл тухсти ан, –
Куд ирæздзæй бæдолæ нæ рази?!
Тугъд ма уæд, – æндæра бухсдзинан,
Сабур цардæй Æ фæрци – арази.
Хуцау нин уæхæн амонд раттæд, –
Тугъд ’ма сугъд Зæнхæбæл мабал уæд!
Тугъд ма уæд, – ’ма, миййаг, тухсдзинан,
Агордзйан ма, ка ’й зонуй, мин хуарзи,
Фал уæддæр сабурæй хусдзинан,
Царди миутæн бухсдзйан ма мин анзи:
Тугъд нæййес, æгайти-ма! – арази!..

Æма макæд уæд! Хуцау нæ багъæуай кæнæд æма нæ дуйней сабур 
цард деденæг калæд федæни догтæ ’ма дзаманти. Адæн еугур Зæнхи 
къоребæл дæр уомæ ку тундзонцæ еузæрдиуонæй, æмвæндæй, кæрæдзей 
ку бæлæдæронцæ æма тугъд ку некæдбал ракъахонцæ, уæд е уодзæнæй 
нивæ-амонди уæлахез: адæймаги зин уæлахез æхебæл, е ’ппæрццæг 
минеугутæбæл, зунди уæлахез æнæзунддзийнадæбæл, хуарзи уæлахез 
лæгъузбæл, царди уæлахез æнафони мæлæтбæл... Æ бундори ба æвæрд 
уодзæнæй, нæ фиддæлтæ нин ци Æносон Уæлахез æрхастонцæ Фидибæ-
сти Устур тугъди, е...

АЛЫ АДÆМТЫ ХАБÆРТТÆ
КÆД ÆЙ ÆНÆ ЗÆГЪГÆ НÆЙ, УÆД – ИУÆН

Аристотель Мæчъыдойнаг Алыксандрæн йæ хъомылгæнæг уыд, 
иуахæмы йын афтæ:

 – Дæ сусæг исты дын æнæ зæгъгæ куы нал уа, уæд æй дыууæйæн 
макуы зæгъ, науæд дын куы рахъæр уа, уæд, кæй дзыхæй сæ рацыд, 
уый дын зын раиртасæн уыдзæн.

Сæ дыууæйы дæр куы бафхæрай,  уæд та, азымджын чи нæу, уый 
раз фæтæригъæдджын уыдзынæ. Дыууæйæн дæр куы ныххатыр кæнай, 
уæддæр та къæмдзæстыг кæндзынæ, йæ дзыхыл хæцын чи зоны, уый 
раз: дæ хатыр хъуаг нæ уыд…

ЗЫЛЫН-МЫЛЫН АЙДÆН
Кæддæр дын цыдæр сылгоймаг Сократæн куы батæригъæд кæнид:
– Уæууа, Сократ, дæ цæсгом уый цавæр фыдуынд у, уый!..
– Фæхъыг мын уыдаиккой дæ ныхæстæ, хорз ус, фæлæ дæхæдæг 

къæдз-мæдз айдæн дæ æмæ алцыдæр зылын-мылын кæныс, – загъта 
йын Сократ.

ОМÆ АФТÆ ДÆР ФÆУÆД
– Цал сахаты у, уый мын нæ зæгъдзынæ, хорз лæг?
– Фæссихор æртæ сахаты у.
Фæрсæг арвмæ скаст:
– Нæ! Ныр хъуамæ æртыккæгæм æрдæгæй фылдæр ма уа!
– Омæ, ды куыд зæгъыс, афтæ дæр фæуæд!

ЦÆСТЫТÆ ÆМÆ УÆЛТЪЫФАЛТÆ
Иу ахуырдзау цыдæр фыдуаг ми ракодта. Иннæтæ æнхъæлдтой, 

æмæ йæ ныртæккæ сæ хъомылгæнæг бафхæрдзæн. Фæлæ уый йæхи 
ницыуынæг скодта.

Уæд ын иннæтæ афтæ:
– Хуыцау нын цæстытæ уый охыл радта, цæмæй сæ, чи цы кæнæг 

у, уыдæттæ уынæм!

Хæзнадо�

– О, мæ хуртæ, о. Фæлæ ма уын Уый уæ цæстытæй уæлдай уæл- 
тъыфалтæ дæр схай кодта!

КÆД ТОХ, УÆД – МÆЛÆТДЗАГ!
   Лæг дын хæстмондаг уасджытæ уæй кæны æмæ сæ ‘ппæлы:
– Адон иугæр тохы бацыдысты, уæд – мæлæтдзаг!
Зæронд моладзан æм æрхатыд:
– Мæнæн ма, уæлахизы онг чи тох кæны, ахæмтæ рауæй кæн.

РАЗДЗОГ
Æнæхъæн æртæ мæйы дæргъы æфсад иу фидар басæттыныл архайдта 

зындгонд балхоны разамындæй, фæлæ никуы æмæ ницы.
Уæд император йæ зондамонæгæн афтæ:
– Арвит ын æххуысмæ æвзаргæдæр самурайтæй æфсад.
Уый не сразы:
– Мæнмæ гæсгæ та хуыздæр уыдзæн æндæр балхоны сын арвитын. 

Уымæн æмæ фысты ‘фсадæн домбай куы уа сæ раздзог, уæд уыдон 
уæлахиздзау уыдзысты домбæйтты ‘фсадыл дæр, сæ раздзог фыс куы 
уа, уæд.

ЧИ ЦЫ ЗÆГЪЫ,  ЧИ – ЦЫ
Фыд æмæ фырт сæ хæрæгимæ фæцæйцыдысты араугæ тæвд бон 

горæты рыгджын уынгты. Фыд хæрæгыл бадт, фырт ын йæ идоныл 
хæцыд.

– Тæригъæд лæппу, – загъта сæ иу фембæлæг, – уæртæ йын йæ 
бæгъæмвад къæхтæ тæвд змис физонæг кæны. Фыд та мын дзы чи 
нæ вæййы!..

Фыд рахызт хæрæджы рагъæй æмæ йыл фырты сбадын кодта.
Сæ размæ ног лæг фæцис æмæ:
– Уый дын дзы ныры цот: йæ зæронд фыдæн йæ лæф-лæф 

ссыд, фистæгæй цæугæйæ, уыцы æдзæсгом та ханы бадт кæны 
хъихъойыл!

Уæд лæппу йæ фыды йæ фæсарц сбадын кодта æмæ дарддæр цæуынц. 
Йæ сæр тыхт, ахæм сылгоймаг бæстæ арауы йæ хъæрæй:

– Ахæм ма дзы Хуыцауы диссаг уыдзæн: дыууæ лæвархор магу-

сайы сбадтысты бæхбадтæй мæгуыр хайуаныл – уартæ ныртæккæ йæ 
астæуыстæг æрсæтдзæн!

Дыууæйæ дæр цæуынц фистæгæй, хæрæг сæпп-сæпп кæны. Сæ 
размæ цы ног лæг фæцис, уый худæгæй бакъæцæл:

– Айбæрц цæрын, æмæ дзы ахæм сæрхъуæгтыл фыццаг хатт æм-
бæлын: уартæ цæттæ хæрæг, уыдон та, сæ къæхтæ сæм дзыхæй цæмæй 
мауал сдзурой, уый тыххæй фистæгæй цæуынц!

ФÆЛТАУ
Ахæм ахуырдзау уыд, ахæм, æмæ йæ зæрдæмæ йæ алыварс царды 

мур дæр ницы цыдис. Æмæ йын йæ ахуыргæнæг афтæ зæгъы:
– Дæ фæндæгтыл гауызтæ тыгъд куы уаид, уый дæ фæнды, уæд 

дæ бæгъæмвад къæхты сындзытæ нæ ныхсиккой, нæ? Нæ дын уыдзæн 
гауызтæ, фæлтау дзабыртæ скæн!

ДЫУУÆ БИРÆГЪЫ
Зæронд индейаг йæ фыртыфыртæн дзуры:
– Алы адæймаджы мидæг дæр цæуы быцæу, æмæ уый у дыууæ 

бирæгъы ‘хсæн тохау. Сæ иу у алы фыдты къуыбылой: хæлæг, æдзæст- 
уарзон, фæлитой, фæсмон хорз ракæндыл, хиуарзондзинад, фыдæх… 
Дыккаг та у алы хæрзты къæбиц: уарзт, ныфс, æууæнк, æнæсайд, 
хæлар…

– Æмæ сæ дыууæйæ æппынфæстагмæ кæцы фæуæлахиз вæййы, дада?
– Адæймаг сæ рæдаудæрæй кæмæ фæзилы, уый.

КÆНÆ АФТÆ, КÆНÆ УФТÆ
 Иуахæмы Мæчъыдойнаг Алыксандр иу æфсæддонмæ фæкомком-

мæ: куыддæр хæцæны бацæуынц, афтæ та уый фæцыдæр вæййы. Ныр 
уыцы тæппудæн дæр йæ ном кæд æмæ уыд Алыксандр…

Дунетыл хъуыстгонд балхон æм фæсидт йæхимæ æмæ йын загъта:
– Кæнæ тæппуд мауал у, кæнæ та дæ ном аив æмæ йæ мауал æгад кæн!

Уырыссаг æвзагæй Гусалты Барисы тæлмац

АХУД ÆМÆ ФЫЛДÆР ФÆЦÆРАЙ
«ХЪИСФӔНДЫРӔЙ ЦӔГЪДӔГ» 

ӔМӔ ӔДЫЛЫ ӔХСӔВГӔС
Иу хуыснӕг дукани адавынмӕ бахъавыди. Дынджыр рӕс райста 

ӕмӕ дзы лыг кӕны дуары гуыдыр. Хъахъхъӕнӕг ӕй баййӕфта ӕмӕ 
йӕ фӕрсы:

– Уый цы ми кӕныс, хорз лӕг?
Мӕнӕ хъисфӕндырӕй цӕгъдын, – дзуапп радта хуыснӕг.
– Ау, ӕмӕ дын хъуысгӕ цӕуылнӕ кӕны? – бадис кодта хъахъхъӕнӕг.
– Ницы кӕны, райсом ӕй фехъусдзынӕ, – загъта хуыснӕг ӕмӕ йӕ 

куыст кодта дарддӕр.

РӔСУГЪД БӔХ
Иу хъӕуы астӕу, ныхасы, бирӕ адӕм бадынц.  Уалынмӕ уынгты 

иу барӕг ӕрцӕуы.
– Уый бӕх у, бӕх! – дзурынц кӕрӕдзимӕ адӕм. – Цы хорз цӕуы! 

Куыд рӕсугъд у!
Уӕд сӕм сӕ астӕуӕй иу куырм лӕг дзуры:
– Уӕ йӕ бындар фӕуа, ӕниу цы нард у, цы!
– Ау, ӕмӕ йӕ ды та цӕмӕй уыныс? – дис ыл кодтой адӕм.
Уӕд сӕм уый дзуры:
– Уый нард куынӕ уаид, уӕд рӕсугъд дӕр нӕ уаид.

БИРӔГЪТӔ
Иу мӕгуыр усы хъуджы быдыры бирӕгътӕ ӕргӕвстой ӕмæ йӕ 

фӕйнӕрдӕм ивазынц. Уый сӕм, йӕ рустӕ тонгӕ, дардӕй кӕсы, стӕй, 
йӕ бон куы базыдта, уӕд хъӕумӕ кӕугӕ ӕрбацыдис ӕмӕ дзуры:

– Бирӕгътӕ дӕр ӕмхуызон не сты, нӕ: мӕгуыры фарс чи хӕцы, 
ахӕмтӕ дӕр дзы ис. Дыууӕ бирӕгъы дзы сӕ уды къубал скъуыдтой, 
иннӕ бирӕгъты дзыхӕй йӕ ме ’рдӕм ластой.

Хъæлдзæ� хабæрттæ

САСИРГУР
Иу зӕронд ус сасиргур йӕ сыхӕгтӕм бауади. Хӕдзары зӕронд 

лӕг даргъ бандоныл хуыссыди ӕмæ, цӕмӕй ус ма фефсӕрмы уа, уый 
тыххӕй йӕ цӕсгом кӕрцӕй ӕрӕмбӕрзта.

Зӕронд лӕджы ӕфсин сасир куы радта, уӕд хӕрзиуӕггурмӕ дзуры:
– Фӕлӕу-ма, мӕнӕ иу арахъхъ ануаз!..
Уый йын афтӕ зӕгъы:
– Нӕ, нӕ мӕ ӕвдӕлы. Цӕй, уӕд та ӕри! – ӕмæ йӕ ануæзта. Дыккаг 

дӕр афтӕ.
– Иу ма дзы ануаз! – хаты йӕм зӕронд лӕджы ус.
– Уӕуу, ӕна, тынг ӕнӕвдӕлон дӕн, – айста та йæ ӕмӕ йӕ ануæзта.
Афтӕмӕй дзы фӕдыл-фӕдыл «ӕнӕвдӕлонӕй» фондз ануæзта. Уӕд 

зӕронд лӕг кӕрцы бынӕй фӕсæррӕтт ласта ӕмӕ йӕм дзуры:
– Хорз ус, уагӕры ма дӕ ӕвдӕлгӕ куы кодтаид, уӕд та дзы цал 

ануæзтаис?.. 

ХӔРӔГ
Хӕххон лӕгӕн йӕ хӕрӕг былӕй ахауд, ӕмӕ йын йæ хъӕубӕстӕ 

зӕрдӕтӕ ӕвӕрдтой:
– Ма хъыг кӕн, Хуыцау та дын ӕндӕр хӕрӕг ратдзӕн.
Уӕд хӕрӕджы хицау дзуры:
– Нӕ зонын, ӕз цы Хуыцауы зонын, уый мын ӕнæ фынддӕс сомы 

хӕрӕг радта?..

СЫМАХМӔ  ДӔР ӔРДИАГ КӔНӔМ
Иу мӕрдджынмӕ ӕндӕр хъӕуӕй мӕрддзыгой ӕрцыдысты. Зианы 

лӕууӕг адӕм дыууӕ кӕрты ӕрцахстой, мидӕгӕй та дыууӕты ӕхсӕн 
быру нӕ уыди.

Мӕрддзыгойы адӕм сыхаджы кӕртмӕ барӕдыдысты ӕмӕ кӕуынц. 
Кӕуынмӕ сӕ чындз хӕдзары дуарӕй йӕ сӕр радардта ӕмӕ сӕм дзуры:

– Мах не стӕм, мах, уӕртӕ фаллӕгтӕм ацӕут.
Уӕд ӕм кӕуджытӕй иу фӕцырд ис ӕмӕ йын афтӕ зӕгъы:
 – Сымахмӕ дӕр ӕрдиаг кӕнӕм, сымахмӕ, йӕ кӕртыл кау сбийын 

чи нӕ фӕразы!..

ИУ МА ДЗЫ КУЫ АНУАЗИН...
Иу лӕг Даргъ-Къохы уынгты расыгӕй саргъыбӕхыл сцӕйуади. 

Ӕфсӕнвӕндаджы станцӕмӕ куы схӕццӕ, уӕд йӕ бӕх вагоныл абаста, 
йӕхӕдӕг буфеты смидӕг, цудтытӕгӕнгӕ.

Цалынмӕ арахъхъ нуӕзта, уалынмӕ поезд араст ӕмӕ саргъыбӕхы 
йӕ фӕдыл аласта.

Лӕг йӕ сӕр, йӕ фад нал ӕмбӕрста, афтӕмӕй рацыдис; йӕ бӕх 
кӕм ныууагъта, уым ӕрлӕууыд ӕмӕ ракӕс-бакӕс кӕны. Уӕд ӕй иу 
зӕронд ус фӕрсы:

– Цы агурыс, хорз лӕг?
– Диссаг! – загъта расыг лӕг. – Тӕккӕ ацы ран мӕ бӕх иу хӕдзары 

фарсмӕ абастон, ӕмӕ сӕ дыууӕ дӕр фӕдӕлдзӕх сты!..

СӔНЫЧЧЫ АРГЪ
Иу лӕг хӕйрӕджыты ӕхсӕвмӕ кусӕрттаг ӕлхӕдта ӕмӕ фыййауы 

фӕрсы:
– Дӕ сӕныкк цас кӕныс?
– Авд абази ӕмӕ дыууӕ суарийы.
– Нӕ, уый ӕгӕр зынаргъ у, сом ӕмӕ ӕрдӕг айс.
Фыййау нæ разы кæны:
– Капекк дӕр дзы нал аппардзынӕн.
Ӕлхӕнӕг фӕмӕсты ӕмӕ дзуры:
– Уӕдӕ нӕ хӕйрӕджытӕ бынтон цагъды куы фӕуой, уӕддӕр дын 

уымӕй фылдӕр нӕ бафиддзынӕн!

ЗИВӔГГӔНАГ ӔХСИН
Иу лӕг кӕсӕгтӕ ӕрцахста, ӕрхаста сӕ ӕмӕ йӕ усмӕ дзур ы:
– Не ’фсин, мӕнӕ ацы кӕсӕгтӕ ахс ӕмӕ сӕ афыц!
Уӕд ӕм ус афтӕ дзуры:
– Ӕмӕ сӕ цӕрӕнбонты ӕдзух доны куы вӕййынц, уӕд ма сыл ӕз 

та дзӕгъӕлы мӕ дон цы хардз кӕнон?..

АФТӔ ДЗУР
Иу лӕг йӕ сыхаджы фӕрсы:
– Мӕ тохъхъыл фыр нӕрдӕй цӕуын нал фӕразы, мӕ цӕст ӕй ар-

гӕвдын нӕ уарзы, æмӕ йын цы кӕнон?
Уӕд ын сыхаг афтӕ зӕгъы:
– Аргӕвд ӕй, ӕдылы, ӕмӕ райсом ахъӕр кӕн, адавдӕ мын æй уыди, 

зӕгъгӕ, ӕмӕ дын ӕ й хъалагъуртӕ бафиддзысты.
Ӕхсӕвы йын ӕй сыхаг йӕхӕдӕг адавта.
Райсомӕй лӕг сыхагмӕ фӕфӕдис и:
– Дысон мын чидӕр мӕ тохъхъыл адавта.
Уӕд æм сыхаг дзуры:
– Гъе! Афтӕ дзур, афтӕ.
– Бауырнӕд дӕ, ӕцӕгӕй мын ӕй адавдӕуыди, ӕцӕгӕй!
– Гъе, гъе! Афтӕ дзур, афтӕ! Хорз дзурыс, хорз!

БЫ ЛЦО ХӔДЗАРМӔ БӔХ ӔРБАТАРДТА...
Иу хӕдзармӕ чындз ӕрхастой, кӕрты хъазт стынг и. Хӕдзары 

хицау къӕбицы рынчынӕй хуыссы. Устытӕ хӕдзары дзолгъо-молгъо 
кæнынц, къухтӕ тилынц.

Уалынмӕ хӕдзары астӕу барӕг ӕрлӕууыд, бӕх хуыррыттытӕ 
кӕны. Устытӕ фӕтарстысты ӕмӕ хъӕрамӕхст кӕнынц. Уӕд рынчын 
мӕстыхуызӕй хъӕццулы бынӕй йӕ сӕр радардта ӕмӕ фӕрсы:

– Уый та чи у? Цавӕр хабар у?
– Мӕнӕ дын Былцо дӕ хӕдзармӕ бӕхыл ӕрбацыди.
– Ау, ӕмӕ ӕз Былцойӕн йӕ хӕдзары фистӕгӕй дӕр куы никуы 

уыдтӕн!

МЫДЫ ЧЫРГЪӔД
Иу лæгӕн йӕ мыды чыргъӕд адавдӕуыд. Уый бавдӕлди, ӕмӕ   

хъӕуыхицаумӕ йӕ хъаст бахаста. Хъӕуыхицау адӕмы къӕнцылармӕ 
ӕрӕмбырд кодта ӕмӕ сӕм дзуры:

– Ныронг нӕм давд нӕ уыди, ныр нӕм фӕзынди, ӕмӕ уыцы давӕг 
ныртӕккӕ дӕр не ’хсӕн ис, нӕ астӕу бӕрӕгӕй зыны, сымах дӕр ӕй 
уынут. Кӕсут-ма йӕм, йӕ худыл бындзытӕ куыд ӕрӕмбырд сты!

Давӕг ӕцӕгдӕр адӕмы астӕу лӕууыд.  Уыцы ныхасмӕ худ йӕ 
сӕрӕй фелвӕста, ӕмӕ йӕм ракӕс-бакӕс кӕнын байдыдта.

ДЫУУӔ ЧЪЫНДЫЙЫ
Дыууӕ чъынды лӕгӕн сӕ кой адӕмыл айхъуысти. Иуӕхсӕв сӕ иу 

иннӕмӕ ӕрфысым кодта, ӕмӕ цырагъы рухсмӕ бадынц, кӕрӕдзийӕн 
сӕ ныхӕстӕ кӕнынц.

Фысым дзуры:
– Цӕй, ныр нӕ ацы рухс цӕм ӕн хъӕуы? Уӕлдай фӕлхас цӕуыл 

кӕнӕм? – ӕмӕ цырагъ ахуыссын кодта.
Уалынмӕ талынджы уазӕгӕн йе змӕлын цӕуы, ӕмӕ йӕ фысым 

фӕрсы:
– Цы ми кӕныс, цы?
Уазӕг дзуры:
– Мӕнӕ мӕ хӕлаф ласын, талынджы мӕ цӕмӕн хъӕуы, бандоныл 

дзӕгъӕлы ихсийы, ӕндӕр...

МӔСТЫ ГӔРАХ
Иу мӕстыгӕр лӕгӕн, хъӕумӕ хос ласгӕйӕ, фӕндагыл йӕ уӕрдо-

ны цалх дзыхъхъы ныххауди, ӕмӕ йӕ бӕх нал фӕрӕзта. Лӕг катайы 
бацыди, схӕц-схӕц кӕны, ӕмӕ нӕй. Афтӕмӕй бирӕ тухи фæкодта, 
цы акодтаид, уый нал зыдта. Ӕппынфӕстаг, ирон ‘хсонджын дамбаца 
йӕ фӕсронӕй  фелвӕста ӕмӕ хосы уӕрдоны багӕрах кодта. Хос дам-
бацайы зынгӕй схӕцыди ӕмӕ судзы. Лӕг джихӕй кӕсы. Арт стынг 
и. Уӕд лӕг йӕ сӕрыхъуынтӕм фӕлӕбурдта ӕмӕ хъӕр кӕны:

– Мӕ хӕдзар фехӕлдтон, мӕ уӕрдон, мӕ бӕх фӕсудзынц!
Бӕх ӕд уӕрдон басыгъди. Лӕг фистӕгӕй ӕрбафардӕг йӕ хӕдзармӕ.

МОСТ ӔМӔ НОЗТ
Дзӕуджыхъӕуы хъӕдын хидыл ахизӕггаг ма суаритӕ куы истой, 

уыцы рӕстӕджы хохӕгтӕ галуӕрдӕттӕй уӕймӕ раластой къуымбилтӕ. 
Уыди сӕм иучысыл арахъхъ дӕр. Хиды был сӕ городовой баурӕдта 
ӕмӕ сӕм дзуры:

– Платите  по пять копеек!..
Хохӕгтӕ кӕрӕдзимӕ бакастысты:
– Цы зӕгъы, цы?
Городовой та дзуры:

– За мост, за мост.
Уӕд сæ иу иннӕмӕн афтӕ:
– Нӕ уын загътон, нæ! Городовойтӕ нозт смагӕй зонынц!
Ӕмӕ къуымбилты ’хсӕнӕй лалым сласта.

ӔХСИДАВӔЙ АРГЪУЫД
Иу лӕгӕн йӕ фыд амарди; ныгӕнын афон сауджынмӕ арвыстой, 

фӕлӕ нӕй ӕмӕ нӕй, нӕ цыди сауджын.
Уӕд фырт фӕмӕсты, марды ӕрӕвӕрын кодта кӕрты, йӕхӕдӕг 

дынджыр ӕхсидав райста, марды алыварс ӕртӕ зылды ӕркодта ӕмӕ 
дзуры:

– Pyxcaг у, мӕ фыд! Сауджын дӕр дыл уымӕй хуыздӕр нӕ                               
саргъуыдтаид, кӕд дӕ уыцы аргъуыдӕй мӕрдтӕ сӕхимӕ нӕ бауадзой, 
уӕд мӕнӕ дӕ хӕдзар конд, ӕмӕ-иу фӕстӕмӕ раздӕх.

 ЧЪЫНДЫ
Иу чъынды бадти йӕ хӕдзары ӕмӕ кӕрдзын мыдимӕ хорд-

та. Бацыдис ӕм йæ зонгæ. Чъынды фӕтыхсти, кӕрдзын ам-
бӕхста, фӕлæ йын мыд амбӕхсын нал бантыст. «Цæй, ницы 
кӕны! – хъуыды кӕны чъынды, – мыд айдагъӕй нӕ бахӕрдзӕн!»
Йӕхӕдӕг ӕм баввахс кодта мыд ӕмӕ йын загъта:

– Мыд дӕ хъӕуы?
– Стыр бузныг! – бацин кодта уазӕг ӕмӕ райдыдта гуымрустӕй мыд 

хӕрын. Чъынды йӕхи тыххӕй урӕдта, стæй нал бабыхста ӕмæ загъта:
– Ӕгӕр бирӕ куынӕ хӕрис мыд, кӕннод дзы зæрдӕ рисдзӕни.
Уазӕг бахудти ӕмӕ загъта:
– Кӕй зӕрдӕ? Дӕ зӕрдӕ?

ДЗУРАГ УСЫ ХЪАСТ
– Ӕмбал тӕрхонгӕнӕг, ӕз домын, цӕмӕй мӕ мӕ лӕгӕй ахицӕн кӕнат, 

– райдыдта ус йӕ ныхас, – афӕдзы дӕргъы мӕм иу ныхас дӕр не скодта.
– Ацы усы ныхӕстӕ раст сты? – тӕрхонгӕнӕг фӕрсы лӕджы.
– О, иттӕг раст, – йӕ сӕр батылдта лӕг, – раст зӕгъы мӕ ус: нӕ йӕм 

сдзырдтон, уымӕн ӕмӕ уый иудадзыгдӕр дзургӕ кодта ӕмӕ мӕнмӕ 
ныхасы бар не ’рхаудта.

НЫРМА РАДЖЫ У
Дыууӕ къӕрныхы фӕцӕйцыдысты горӕты уынгты. Иу хӕдзары  

дыккаг уӕладзыджы балкъоныл ауыдтой рӕсугъд гауыз. Сӕ зӕрдӕ 
йӕм куыд нӕ бахъазыдаид. Иу къӕрных ӕм сбырыд цыхцырӕджы 
трубайыл. Куыддӕр ӕй ӕриста, афтӕ йӕ хъусты ныййазӕлыд мили-
ционеры къуыззитт.

– Цы кусыс уый? – афарста ӕхсӕнадон ӕгъдау хъахъхъӕнӕг.
Уæд ын къӕрных дзуапп радта:
– Не ’мбал хуыцаубоны ус хӕссы, ӕмӕ йын лӕвар ӕрбахастам. 

Сӕхимӕ ничи ис, ӕмӕ йын ӕй йӕ балкъоныл ӕвӕрӕм.
– Ӕмӕ нырма ӕртыццӕг йеддӕмӕ куы нӕма у, ӕгæр раджы йӕ не 

’рбахастат? – фӕрсы йӕ милиционер.
– Ӕвӕдза, уымӕй раст дӕ, – загъта къӕрных ӕмӕ гауыз ӕристой.

ЛӔДЖЫ БЫНТӔ – УСӔН
Иу лӕг йӕ бын тӕ ныффыста йӕ усыл. Уымӕй бирӕ рӕстæг нӕ рацыд, 

афтӕ лӕджы дон фӕласта. Идӕдзӕн йӕ сыхаг зӕронд ус афтӕ зӕгъы:
– Дӕ лӕг афтӕ ӕрхъуыдыджын æмӕ дардмӕуынӕг кӕй уыд, уый 

стыр амонд у! Афтæмӕй кӕсын ӕмӕ фыссын дӕр нӕ зыдта...
–  Хуыцауӕй бузныг, ӕмӕ ленк кӕнын дӕр, – йӕ ныхӕстыл ма йын 

бафтыдта идӕдз ус.

СЕМЫ ДЗУАПП
Дыууӕ «уӕздан» къуыдиппы Санаты Семы «фелхыскъ» кӕнынмӕ 

хъавыдысты ӕмӕ йын къуымы къӕртамӕ  ацамыдтой:
– Куыд растдӕр уыдзӕн: «дон мын рахӕсс» ӕви «дон мын авӕр?»
– Сымахыл дзы иу дӕр нӕ бады.
– Уӕдӕ куыд?
– Дон дарынмӕ нӕ аскъӕр, – дзуапп сын радта Сем.

БӔХТӔ КӔМ БАБӔТТӔМ?
Сокъатӕм уазджытӕ ӕрбацыд. Дзӕвгар куы аныхас кодтой, уӕд 

сӕ иу ӕфсонӕн афтӕ бакодта:
– Цом, цалынмӕ рухс у, уӕдмӕ цӕуӕм.

Сӕ бӕхтыл абадтысты. Куы рараст сты, уӕд Сокъа афтӕ ӕнхъӕлдта, 
нал ныллӕудзысты ӕмӕ сын афтӕ зӕгъы:

– Ахсӕв ам лӕууиккат...
Уыдон дӕр ма ӕндӕр цы хъуыд, – сӕ бӕхтӕй ӕргӕппытӕ кодтой.
Уазджытӕн сӕ иу Сокъайы афарста:
– Нӕ бӕхты кӕм ӕрбӕттӕм?
– Мӕнӕ ме ’взаджы цъуппыл! – дзуапп сын радта Сокъа.

PACT ЛӔГ
Цардысты ӕмӕ уыдысты ӕртӕ ӕфсымӕры. Уыдонӕй дыууӕ уы-

дысты къӕрныхтӕ ӕмӕ кодтой давыны куыст. Ӕртыккаг та уыд раст 
лӕг. Иухатт ӕй йӕ ус иу ран нал уадзы:

– Ды дӕр ма исты радав. Де ’фсымӕртӕм нӕ кӕсыс?
– Хорз, – загъта лӕг.
Иуӕхсӕв ацыд къӕрныхы ӕмӕ йӕхи хъуг радавта, фӕдзырдта йӕ 

усмӕ ӕмӕ йӕ мӕйдары аргӕвстой. Лӕг зӕгъы йӕ усӕн:
– Цырагъ рахӕсс ӕмӕ йӕ бастигъӕм.
Ус цырагъ рахаста ӕмӕ, рухсмӕ сӕхи хъуджы куы базыдта, уӕд 

йӕ рустӕм фӕлӕбурдта.
Уӕд  ӕм йӕ лӕг дзуры:
– Гормон, ӕз кӕй хъуг радавон, уый дӕр афтӕ ӕрдиаг кӕндзӕн, 

ӕмӕ тӕригъӕд у, тӕригъӕд!

АРСДЗАРМ
Иу лӕг базаргӕнӕгимӕ бафидыдта, зӕгъгӕ дын арсдзарм ауӕй 

кӕндзынӕн. Рацыд ӕмӕ иу хорз цуанон лӕгӕн балӕгъстӕ кодта, арс 
марынмӕ мӕм фӕкӕс, зӕгъгӕ.

Ацыдысты ӕмӕ хъӕды иу ран арс баййӕфтой. Цуанон ӕй фехста, 
фӕлӕ арс нӕ фӕцӕф. Ӕрбаздӕхти сӕм арс, ӕрцахста цуаноны ӕмӕ 
йӕ сау над фӕкодта. Иннӕ лӕг фыр тӕсӕй бӕласыл сбырыди ӕмӕ 
уырдыгӕй касти арсы митӕм.

Арс цуаноны куы фӕнадта, уӕд хъӕдмӕ фӕцӕйцыди, фӕлӕ 
фӕстӕмӕ фездӕхти, басмыста цуанонмӕ, стӕй йыл пыхсытӕ срӕдзагъд 
кодта ӕмӕ афардӕг. Арс куы ацыди, уӕд лӕг дӕр бӕласӕй ӕрхызти, 
йе ’мбалыл ӕмбӕрзт пыхсытӕ акалдта ӕмӕ йӕ фӕрсы:

– Арс фӕстӕмӕ куы раздӕхти, уӕд ма дын дӕ хъусы цытӕ дзырдта?
– Арс мын дзырдта, цалынмӕ, дам,  арс амарай, уæдмӕ йын йӕ 

царм ма уӕй кӕн.

ЛӔВАР НОГ ЧЫНДЗӔН
– Гъа-ма, чындзӕн цы лӕвар ӕрхастай? – баййардтой Бускайы.
– Мӕнӕ гъе! – загъта Буска ӕмӕ йе стыр цым лӕдзӕг къулӕнцой 

ног чындзы фарсмӕ ӕрӕвӕрдта.

КӔРӔДЗИЙӔН 3ОНДАМОНДЖЫТӔ
Рынчын бацыд дохтырмӕ. Уый йӕм дӕлӕ-уӕлӕ кӕстытӕ акодта, 

стӕй йын афтӕ:
– Мӕ хӕлар, тӕссаг низӕй дӕм ницы ис. Ӕрмӕст дӕ хъӕуы рӕстӕ-

гӕй-рӕстӕгмӕ дзурын: «Ӕнӕниз дӕн, ӕнӕниз дӕн, ӕнӕниз дӕн».
– Стыр бузныг, дохтыр. Цас дӕ дарын?
– Сомырдӕг. Бахатыр кӕн, сихор хӕрынмӕ тагъд кӕнын.
– Тыхсгӕ ма кӕн, дохтыр. Стӕй дӕ ма ферох уӕд рӕстӕгӕй-рӕстӕг-

мӕ дзурын: «Бафыста мын, бафыста мын, бафыста мын...»

ӔЗ ДЗЫ БО Н КУЫ НИЦЫ АРЫН...
Хуыснӕг ӕхсӕвыгон иу мӕгуыр фӕсхохаджы хӕдзармӕ бахъуы-

зыдис. Хӕдзары хицау ӕй базыдта ӕмӕ йӕм дзуры:
– Уӕ, куыдзы туг дыл ныууара, ам цы агурыс? Ӕз дзы боныгон куы 

ницы арын, уӕд дзы ды ӕхсӕвыгон цы ссарынмӕ хъавыс?..

ФЫСЫМ ӔМӔ УАЗӔГ
Иу лӕг уазӕгуаты хӕргӕ-хӕрын ферхӕцыди, ӕмӕ йӕ уыцы сахат 

фысым фӕрсы:
– Уӕдӕ ма ныр цал ӕфсымӕры стут?
Уый йӕм ныхъуырдтытӕгӕнгӕ, тыхамӕлттӕй дзуры:
– Кӕд ма ӕз фервӕзон, уӕд ӕртӕ стӕм.

МӔ ИГӔР АРТЫЛ СУДЗЫ
Иу хъомгӕс кӕйдӕр стуры аргӕвста. Уалынмӕ йӕм хицау бадзырдта:
– Me стур не ’рбацыди!..
Уый сомы кӕны, хъæумӕ йӕ ӕрбахӕццӕ кодтон, зӕгъгӕ.
Дыккаг райсом хъомгӕс стуры игӕртӕ цъӕх арты фыцынмӕ куыд 

сӕвӕрдта, афтӕ та стуры хицау ӕрбадзырдта. Хъомгӕс ӕм ауади, 
йӕхи хъыггӕнӕг скодта ӕмӕ дзуры:

– Хуыцауӕй дӕ бауырнӕд, дысон-бонмӕ мӕ цӕстытӕ фыр мӕстӕй 
не ‘рцъынд кодтон, ныр дӕр раст мӕ игӕр артыл судзы.

ЗОНДДЖЫН ӔДЫЛЫЙЫ ЗӔРДӔМӔ 
НӔ ЦӔУЫ

Рагон ирон зондджын лӕг Санаты Сем Санибайы комы фӕцӕйцыди, 
ӕмӕ йыл иу лӕг сӕмбӕлди.

– Дӕ фӕндаг раст! – загъта йын Сем.
Уый йӕм ӕрбаздӕхти ӕмӕ йын, йӕ арфæйӕн дзуапп раттыны 

бӕсты, алывыд калын байдыдта.
Цӕуынц иумӕ. Сем хъусы, иннӕ та алывыд калы. Хъӕумӕ куы 

баввахс сты, уӕд Сем ныллӕууыд ӕмӕ ӕлгъитӕгӕн афтӕ зӕгъы:
– Дӕ хорзӕхӕй, цасдӕриддӕр мӕ ӕлгъитинаг дӕ, уый мӕ ам фел-

гъит, кӕннод хъӕумӕ куы бахӕццӕ уӕм, уӕд дыл адӕм фӕхуддзысты.

НОГ ДАВӔГ
Иу лӕг давджыты цардмӕ бабӕллыди æмæ ауӕй кодта йӕ исбон 

иууылдӕр. Ссардта йӕхицӕн саргъ, бӕх, топп ӕмӕ араст ӕвзӕргӕн-
джытимӕ.

Ӕмбисæхсӕв иу хӕдзармӕ бацыдысты, ӕмӕ сӕ хӕдзары хицау 
топпӕй рагæрах кодта. Нӕмыг ног давӕджы сӕрыл сӕмбӕлди. Йе 
’мбӕлттӕ йӕм фӕлӕбурдтой ӕмӕ йӕ хъӕугӕронмӕ ахӕццӕ кодтон, 
ӕрӕвӕрдтой йӕ зӕххыл. Иу сӕ йӕ къух цæфы атъыста ӕмæ фӕрсы:

– Цымӕ йын йӕ магъз бахъыгдардтаид, йӕ магъз?
У æд ӕм цӕф лӕг йӕхӕдӕг дзуры:
– Нӕ, уымӕ кӕцӕй бахæццӕ, магъз дзы ӕппындæр куынæ ис.  Уым 

магъз куы уыдаид, уæд мæ бындуртӕ нӕ ныууӕй кодтаин ӕмӕ мӕнӕ 
ацы ран, кӕйдӕр хъӕугӕрон, ӕмбисӕхсӕв куыдзы мард нӕ кӕнин.

СОВЕРШЕННО ПРАВИЛЬНО СКАЗАЛ...
Раджы заманы, дам, цалдӕр ироны службæ кодтой паддзахы ӕф-

сады. Алы райсом дӕр-иу сӕ ахуыр кодтой кувыны ныхӕстыл. Хо-
зитӕй иу лӕппу нӕ куымдта уыцы ныхӕстӕ дзурын, уырыссагау нӕ 
зонын, зӕгъгӕ. Уӕд ын афицер бар радта, цӕмӕй иронау скува. Ӕмӕ 
райдыдта Хозийы-фырт иронау кувын:

– Хуыцау, уӕдӕ паддзахӕн йӕ быныхъӕр цы айхъуыса, йӕ бинонтӕ 
цагъды куыд фӕуой, мæнӕн мӕ хос ӕнӕкарстӕй кӕй аххосӕй баззад 
ӕмӕ мӕнӕ ам кӕй тыххӕй хъизӕмар кӕнын...

«Куывд» куы фӕци, уӕд афиц ер иннӕ ирон лӕппумӕ дзуры:
– Ратӕлмац-ма кӕн, куыд скуывта Хозийы-фырт.
– Господин, совершено правильно сказал Хозиев, – загъта тӕлмац- 

гӕнӕг.
Уӕд ын афицер афтæ:
– Молодец!

ДЫУУӔ ГӔДЫ ЛӔДЖЫ
Дыууӕ сыхаджы, Дӕхци ӕмӕ Тепсар, кӕрӕдзийæн ӕдзухдӕр гӕды  

ныхӕстӕ кодтой. Афтӕ сахуыр сты кӕрӕдзийы гӕды ныхӕстыл, ӕмӕ 
сӕхи дӕр уырнын байдыдтой.

Иухатт Дӕхци Тепсарӕн дзуры:
– Мӕ фыдӕн ахӕм даргъ скъӕт уыди, ӕмӕ-иу йӕ дуармӕ ефс 

уырсмӕ куы ссыди, уӕд-иу, цалынмӕ рӕбынмӕ хӕццӕ кодта, уӕдмӕ 
иу ныззади.

Уӕд ын Тепсар афтӕ зӕгъы:
– Махмӕ та  ахӕм даргъ хъил уыди, ӕмӕ-иу уарыны сыг куы ’рба-

цӕйцыд, уӕд-иу ӕй нӕ мад радавта ӕмӕ-иу дзы мигьтӕ фӕйнӕрдӕм 
асырдта.

Уӕд ӕй Дӕхци афарста:
– Ау, ӕмӕ уыцы даргъ хъил ӕвӕргӕ та кӕм кодтат?
– Уӕ даргъ скъӕты цары, никуы йӕ федтай? – загъта Тепсар.

Уыдзæн ма

►  3 – 6 июны Мæскуыйы Сырх фæзы уыд 8-æм чингуыты 
æппæтуæрæсеон фестиваль. Архайдтой дзы 400 фылдæр рауагъ-                                                                                                                            
дады, уыдонимæ нæ республикæйы мыхуыры фæрæзты минæ- 
вæрттæ: рауагъдад «Ир», журналтæ «Мах дуг», «Ирæф», «Ног- 
дзау», «Дарьял». 

►  11 – 14 июны Стъараполы цыд сфæлдыстадон цæдисты æв-
дæм дунеон форум «Белая акация». Сарæзта йæ æппæтуæрæсеон 
æхсæнадон организаци «Литературное сообщество писателей 
России»-йы регионалон хайад (директор – Уæрæсейы фысджы-
ты цæдисы уæнг Екатерина Полумискова). Цæгат Ирыстонæй 
форумы архайдтой Уæрæсейы фысджыты цæдисы секретарь, 
литературон журнал «Ирæф»-ы сæйраг редактор Скъодтаты 
Эльбрус æмæ уыцы Цæдисы республикон хайады правленийы 
уæнг, литературон журнал «Мах дуг»-ы хайады редактор                                 
Тъехты Тамерлан. Уыдон сты, презентаци арæзт кæмæн æрцыд, 
дыууæ регионы нырыккон фысджыты уыцы иумæйаг поэтикон 
æмбырдгонд «Созвучие сердец»-ы рауадзджыты хъæппæрисджын 
къорды уæнгтæ.

►  18 июны РЦИ-Аланийы мыхуыры æмæ дзыллон коммуника-
циты фæрæзты Комитеты хъæппæрисæй Дзæуджыхъæуы дыккаг 
хатт куыста чингуыты фестиваль-армукъа «Бакæсæм иумæ». 
Архайдтой дзы Цæгат æмæ Хуссар Ирыстон, Кæсæг-Балхъар, 
Дагестан æмæ Цæцæны республикæты чингуыты рауагъдæттæ 
æмæ аивадон литературон журналтæ.

► 29 – 30 июны РЦИ-Аланийы Сæргълæууæг Сергей Меняйлойы 
хъæппæрисæй Дзæуджыхъæуы уыд межрегионалон медиафорум 
«PRO Кавказ». Архайдтой дзы  уæрæсейы зындгонд журналисттæ,                  
«Почта России»-йы бæрнон кусджытæ æмæ дзыллон-хабархæссæг 
фæрæзты минæвæрттæ сыхаг регионтæй. 

